
        
            
                
            
        

    
	М. ГОРЬКИЙ

	 

	АМЬДРАЛД ОРСОН НЬ - 1

	(1-10-р бүлэг)

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1987 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“В ЛЮДЯХ”

	Пролетарийн алдарт уран зохиолч М. Горькийн намтарчилсан, гурамсан туужийн дэд дэвтэр болох энэхүү «Амьдралд орсон нь» хэмээх ном бол үүний түрүүнд хэвлэгдсэн «Хүүхэд ахуй цаг» туужийн шууд үргэлжлэл юм. Энэ номд зохиолын гол баатар Алёша хүүгийн 12—16 орчим насны үе гарах бөгөөд янз бүрийн ажил хийж, зүсэн бүрийн хүмүүстэй танилцаж, Орос орны амьдралын эрээн барааныг үзсээр, түүний ертөнцийг үзэх үзэл бүрэлдэн тогтож байна. Үүний дараах ном нь 1946 онд монгол хэлнээ орчуулагдсан «Миний их сургууль» гэдэг дэвтэр юм.

	 

	Редактор Б. Пүүшил 



	




	АМЬДРАЛД ОРСОН НЬ

	I

	Би хүмүүсийн дунд орж, хотын төв гудамжнаа орших «Дэгжин гутлын» дэлгүүрт «үйлчлэгчээр» ажиллах болов.

	Манай дэлгүүрийн эзэн атигархан бондгор биетэй, ногоон шүдтэй, ус гүйлгэнэсэн бор нүд, мөлчийсөн хүрэн царайтай хүн байлаа. Тэрээр нүдэн балай юм шиг санагдахад нээрэн тийм юм болов уу, гэхдээ нүүр амаа үрчийлгээд үзсэн чинь:

	— Наад нүүр амаа үрчийлгэж маяглахаа боль! гэж аяархан боловч ширүүн хэлэв.

	Эл бүдэг нүд намайг харж байна гэж бодоход нэг л эвгүй, үнэмшимгүй, зүгээр л намайг нүүр амаа үрчгэнүүлж байна гэж тааж байгаа болов уу даа?

	— Чамайг нүүр амаа битгий янз бүр болго гэж би хэлсэн шүү дээ! гэж тэрээр зузаан уруулаа үл хөдөлгөн, бүр нам дуугаар сургах аж.

	— Гараа бүү мааж, чи минь хотын төв гудамж дахь тэргүүн зэргийн дэлгүүрт ажиллаж байгаа гэдгээ санах хэрэгтэй. Үйлчлэгч хүн бол хаалганы дэргэд хөшөө шиг зогсож байх хэрэгтэй... гэж түүний шивгэнэх дуу сонстов.

	Хөшөө гэж юу байдгийг тэгэхэд би мэдэхгүй байснаас гадна хоёр гар минь тохойгоо хүртэл улаан гувруу, яр шарх болж, хамуу хачигт идэгдсэнээс тэсэх аргагүй загатнах тул, маажихгүй байж чадахгүй байв.

	Эзэн гарыг минь харж харж:

	— Гэртээ чи юу хийдэг байсан юм бэ? гэж асуухад нь би ярьж гарсанд, тэрээр орог саарал ширэлдсэн үстэй бөндгөр толгойгоо сэгсрэн:

	— Хуучин муу хувцас, навтас цуглуулах чинь гуйлга гуйж хулгай хийхээс ч доор гэж гомдмоор үг хэлсэнд, би ид хав болгон:

	— Хулгай бас хийж байсан, гэв.

	Тэрээр мий савраа тавих адил гараа өндөр ширээн дээр тавиад нүүр лүү минь гөлрөнгүй нүдээр ширтэн:

	— Юу гэнэ ээ! Хулгай хийж байсан гэв үү? гэж гүвтнэв. 

	Би юу яаж авч байснаа хэлсэнд:

	— За, тэр ч яах вэ, шальгүй зүйлд тооцъё. Харин чи миний мөнгө, гутлаас хулгайлбал би чамайг насанд хүртэл чинь гянданд суулгачихна шүү... гэв.

	Эзний тийнхүү тун тайвуухан хэлсэнд би эмээж түүнд улам ч дургүй болов. Дэлгүүрт эзнээс гадна миний хамаатан, ах Яковын Саша, ахлах наймаачин улаан царайтай, шаламгай нялуун зантай нэгэн эр ажилладаг байв. Саша ах улаан шаргал сюртук өмсөж, гархитай бүс бүсэлж, зангиа зүүн, өмднийхөө шуумгийг гутлын гадуур тавьчхаад, намайг тоохгүй ихэмсэг бардан явна.

	Өвөө намайг дэлгүүрийн эзэн дээр дагуулж ирээд, надад тусалж, зааж байгаарай гэж Сашаг гуйсанд, тэрээр хөмсгөө сүртэй гэгчээр зангидан:

	— Үгэнд л орж байгаарай! гэж билээ.

	Тэгэхэд нагац аав толгой дээр минь гараа тавьж, над руу гилжийн:

	— Энэний үгэнд сайн орж бай, энэ чинь чамаас насаар ах, албан тушаалаар ч дээгүүр шүү! гэж сургав.

	Тэр үгэнд Саша нүдээ дүрлийлгэн:

	— Өвөөгийн хэлснийг дуулаа биз! гэж над сүржигнэж билээ. Тэгээд л ажилд орсны эхнээс л Саша над ахархах болов.

	— Хөөе! Каширин, нүдээ битгий бүлтийлгээд бай! гэж түүнд эзэн хэлэхэд:

	— Би ч давгүй ээ, гэж Саша толгойгоо гилжийлгэн хариу өчихөд, эзэн ч мөчөөгөө өгөхгүйг хичээж:

	— Бүү зөр! Худалдан авагчид чамайг ухна байна гэж бодно доо... гэсэнд ахлах наймаачин янзтайхан инээд алдан, эзэн ч, хачин эв хавгүйгээр амаа ангайлгахад Сашагийн царай минчийж улайн, лангууныхаа араар нуугддаг сан.

	Тэдний тийм яриа надад таатай санагддаггүй байснаас гадна, зарим үгийг нь ер ойлгодоггүй, заримдаа тэд харь хэлээр яриад байгаа юм шиг бодогддог байсан.

	Худалдан авагч бүсгүйчүүд орж ирэхэд, дэлгүүрийн эзэн халааснаасаа гараа авч сахлаа имэрч, царайндаа нялуун инээмсэглэл тодруулахад онигор нүд ер янз болохгүй, гагцхүү хацар нь үрчлээтнэ. Ахлах наймаачин сугаа чанга хавчиж цэх зогсоод, гарынхаа сарвууг их л ёсорхуу дэлгэх аж. Саша нүдээ бүлтэлзүүлэхгүйг хичээн хулчгардуу янзаар анивчин байхад, би хаалганы дэргэд гараа сэм сэм маажлан, наймаа хийх ёсыг ажиглан зогсдог байв.

	Ахлах наймаачин худалдан авагч бүсгүйчүүдийн өмнө өрөөсөн хөлөө сөхөрч сууж, гарынхаа хурууг хачин сарвайлган, шаахай өмсүүлэхдээ гар нь салгачин, авгайчуудын хөлийг хугалчих вий гэж болгоомжлох мэт хүрч ядан байдаг сан. Гэтэл цаад авгайчуудын хөл нь гэж шувтан мөртэй шилэн лонхны амыг доош нь харуулчихсан юм шиг бүдүүн голигор аж. Нэг өдөр нэгэн авгай хөлөө хойш татан, биеэ загзайлгаж,

	— Үгүй та чинь гижиг хүргээд... гэхэд

	— Ээн, аятайхан өмсүүлэх гээд л тэр... гэж ахлах наймаачин тэр даруй их л шамдангуйгаар учирлав.

	Түүний, худалдан авагч бүсгүйчүүдэд нялганаж наалдахыг нь харахад мөн ч инээдэмтэй. Инээдээ барьж ядахдаа би хаалганы шил рүү буруу харан зогсдог сон. Гэвч ахлах наймаачны хөдөлгөөн тун зугаатай болохоор гутлаа зарж байгааг нь хараад баймаар санагдана. Гэхдээ гар хуруугаа уран хөдөлгөж, шаахай гутал хүний хөлд тийм шалмаг өмсүүлж сурахгүй байх гэж боддог байлаа.

	Лангууны арын жижиг өрөө рүү эзэн байсхийгээд л орж Сашаг дуудна. Ахлах наймаачин худалдан авагчтай нүүр тулан хоцорно. Нэг удаа тэрээр улаавтар үстэй эмэгтэйн хөлд хуруугаа хүргэн, хэдэн хуруугаа шөмбийлгөн үнссэнд, цаадах нь:

	— Аяа, та чинь яасан марзан хүн бэ? гэж дуу алдахад, харин мань хүн хацраа түнхийлгэн:

	— Хэ-эм! гэж хүндээр санаа алдав.

	Тэгвэл би элгээ хөштөл хөхөрсөндөө ойчих вий гэж айхдаа хаалганы бариулаас зууртал, хаалга гэнэт онгойж, би толгойгоороо шилийг цөм мөргөчхөв өө. Ахлах наймаачин уурлаж шал дэвслэн, дэлгүүрийн эзэн толгой руу минь хүнд гэгчийн алтан бөгжөөр тоншиж, Саша чихийг минь мушгих гэж билээ. Харин орой Саша бид хоёр харьж явах зуур надад,

	— Энэнээс чинь болоод чамайг хөөнө дөө! Түүнд чинь юу нь инээдтэй байгаа юм, гэв.

	Тэгээд хэрэв ахлах наймаачин авгай хүүхнүүдэд тоогдвол, гүйлгээ сайн байдгийг над тайлбарлаж өгөв.

	— Авгайчуудад гутал шаахай хэрэггүй байлаа ч царайлаг аятайхан наймаачныг харах гэсэндээ гутлын наймаа хийнэ шүү дээ. Тэгэхэд чи үүнийг мэддэггүй ээ. Чамтай зууралдах гэж?.. гэв.

	Тэр үгэнд би их л гомдож билээ. Надтай хэн ч зууралдаж, ажил удаагүй, тэгэх тусмаа Саша бол бүр ч үгүй...

	Уур уцаартай, бие өвчтэй тогооч авгай намайг өглөө бүр Сашагаас цагийн өмнө сэрээнэ. Би босож, эзэн, ахлах наймаачин, Саша гурвын гутлыг цэвэрлэж, халуун тогоо тавьж, бүх пийшинд түлээ зөөж, хоол ундны сав суулга угаана. Дэлгүүртээ очоод би хог шүүрдэж, шороо тоос арчаад, цай чанаж, худалдан авагчдад барааг нь хүргэж өгөөд, үдийн цайнд явдаг байв. Тэр үед хаалганы дэргэд зогсох миний үүргийг Саша гүйцэтгэх бөгөөд түүнийгээ тэрээр нэр төрөө гутааж буй хэрэг гэж үзэж:

	— Болхи амьтан, чиний орноос би ажиллаж байна! гэж намайг загнана.

	Би өглөөнөөс үдэш орой болтол Кунавины элсэн гудамжнаа булингарт Ока мөрний эргээр, эсвэл талаар, ойд өөрийн дураар байж сурсан болохоор энд нэг л бэрхтэй, гунигтай байлаа. Эмээ болон нөхөд минь үгүйлэгдэж, ярих ч хүнгүй, харин амьдрал хуурамч дотроо харуулсаар, намайг түгшүүлж залхаасаар л байлаа.

	Заримдаа дэлгүүрт ирсэн бүсгүйчүүд юу ч авалгүй яваад өгөхөд манай дэлгүүрийн гурав их л гомдолтой хоцорч, эзний ялдам хуурамч инээмсэглэл даруй үгүй болж,

	— Аль Каширин, бараа хураа гэж зандраад,  — Аа, муу гахай! Бараа хий онгичоод... Гэр орондоо байхаасаа уйдаад дэлгүүр хоршоо хэсэж явна. Миний эхнэр байсан сан бол, чамайг даа... гэж загнана.

	Эхнэр нь хатангир биетэй, хар нүдтэй, том хамартай авгай учиргүй шал дэвслэн эр нөхрөө зарц адил загнана.

	Танил худалдан авагч бүсгүйг эелдгээр хүндэтгэн, ерөөлтэй сайхан үг хэлж, үдэж гаргаад, араас нь ичмээр, муухайгаар хэлнэ. Тэгэхэд нь гадагш гүйн гарч, тэр бүсгүйг гүйцэж очоод өөрийн чинь тухай ингэж ингэж ярьж байна гээд хэлчихмээр санагдана.

	Ер нь хүмүүс нүд далдуур бие биеэ дандаа муу хэлдгийг би мэддэг байсан. Гэвч манай дэлгүүрийн хоёр өөрсдийг нь шилдэг хүмүүс гэж тооцож, хорвоогийн шүүгчээр томилогдсон мэт бүх хүнийг жигшмээр муухай хэлнэ. Ихэнх хүмүүст атаархана. Хүн магтана гэж ер байхгүй, хүн болгоны тухай заавал ч нэг муухай юм олоод мэдчихсэн байна.

	Нэг удаа манай дэлгүүрт улаа бутарсан хацартай, гялалзсан хар нүдтэй залуу эмэгтэй орж ирэв. Тэрээр хар үсэн захтай хамба хилэн ротонда1 дээлтэй, нүүр царай нь үзэсгэлэнт цэцэг лүгээ адил захныхаа дээгүүр цухуйх аж. Тэр бүсгүй ротондаа мөрнөөсөө мулталж Сашагийн гар дээр хаяхад улам ч гоо үзэмжтэй харагдав. Тэрээр цэнхэрдүү бор торгон хувцас өмссөн нь гоолиг бие цогцсын жавхааг тодруулж, чихэндээ зүүсэн алмаас эрдэнийн ээмэг нь гялалзахад сайхан Василисыг санагдуулж, губернаторын авгай байх гэж би бодов. Манай дэлгүүрийн гурав галын өмнө байгаа мэт түүний урд нахилзан ая тал зассан үг урсгаж, их л хүндлэх аж. Манай гурав ад чөтгөр (зэтгэр) адил дэлгүүр дундуураа гүйлдэн, шүүгээнүүдийн шилэн нүүрэнд дүрс нь сүүдгэнэж, эргэн тойронд бүгд гэрэлтэн асаж, хайлан урсаж, ингээд л өөр байдал, өөр хэлбэртэй болчих мэт санагдав.

	Харин тэр эмэгтэй үнэтэй ботинк шалавхан сонгон аваад явахад дэлгүүрийн эзэн уруулаа тамшаалан араас нь:

	— Ээ гичий... гэв.

	— Жүжигчин хүүхэн ч дээ! гэж худалдагч их зэвүүцэн өгүүлэв.

	Тэд тэр эмэгтэйн нууц амрагуудын тухай, наргиан наадмын талаар энэ тэрийг бие биедээ бурж гарав.

	Үдийн хоол идсэний дараа эзэн дэлгүүрийн арын өрөөнд орж унтахад нь, түүний алтан цагийг нь онгойлгож цуу дусаав.

	Тэрээр сэрээд цагаа барьсаар,

	— Ямар хачин юм бэ?! Цаг хөлөрчихжээ! Ер нь ингэдэггүй л юм сан. Муу ёр биш байгаа даа гэж үглэсээр дэлгүүрт орж ирэхийг хараад би дотроо их л тавлан байлаа. Гэрт ч, дэлгүүрт ч ажил мундахгүй их байсан ч уйтгарын мананд автагдан суухдаа заримдаа дэлгүүрээс хөөгдчихмөөр юу хийе дээ байз гэж боддог боллоо.

	Хувцас нь цас болсон хүмүүс дэлгүүрийн үүдээр чимээгүй хөлхөлдөхийг харахад тэд хэн нэг хүнийг эцсийн замд нь үдэж, гаргаж байгаа мэт санагдаж, шарилыг авч гарахад ёслолоос хоцорч, араас нь гүйцэх гэж яарч яваа мэт. Морьд хунгар цасыг арай чүү туулан чичрэн зүтгэх аж. Дэлгүүрийн ард байх сүмийн хонхны байранд өдөр бүр их ёслолын хонх уйтгартай дүнгэнэхэд тэрээр тархин дундуур цохиод авах шиг өвдөхгүй ч гэсэн толгой тархи мангартаж, чих дүлийрэх шиг оргино.

	Нэг өдөр хашаан дотор дэлгүүрийн үүдэнд сая буусан барааны хайрцаг салгаж байхад бүс даавуугаар хийсэн юм шиг зөөлхөн нохойд уруулчихсан юм шиг салбайсан хувцастай, сүмийн сахиул хавирга татанга өвгөн над дээр хүрч ирээд,

	— Сайн сэтгэлтэн чи минь, над голоош хулгайлаад өгчихгүй юу? гэж гуйв.

	Би дуугарсангүй. Хоосон хайрцаг дээр суугаад, тэрээр эвшээлгэн, амаа гараараа таглаад,

	— Хулгайлчих л даа! гэж ахин хэлэв.

	— Хулгай хийж болохгүй! гэж би түүнд хэлэв.

	— Гэлээ ч гэсэн, хулгай зэлгий хийж л байдаг шүү дээ! Өтгөсийг хүндэлж бай!

	Сүмийн сахиул өвгөн нүдэнд дулаахан, миний эргэн тойронд байгаа хүмүүстэй адилгүй байв. Намайг гутал хулгайлаад аваад өгчихнө гэдэгт тэрээр итгэж байгааг мэдээд, би цонхны салхивчаар түүнд авч өгөхийг зөвшөөрөв.

	— За яах вэ! гэж тэрээр баярласан шинжгүй, тайван өгүүлээд, хуурахгүй биз? За, за чамайг хуурахгүй гэдгийг би мэдэж байна... гэв.

	Гутлынхаа улаар нойтон, заваан цас үрчин хэсэгхэн зуур дуугүй сууж, шавар гансаа нэрснээ гэнэт

	— Хэрэв би чамайг хуурвал яах вэ? Энэ голоошийг аваад, эзэнд чинь аваачиж өгөөд, чамайг над үүнийг тавин зоосоор худалдав гэж хэлнэ. Тэгвэл яана? Нэг голоошийг хоёр цөлхөөв илүү үнэтэй байхад чи тавин зоосоор боов шоовны үнээр өгчээ! гэнэ дээ гэж намайг айлгахад үнэхээр тэгэх гэж байгаа мэт би түүний... харахад, өвгөн цэнхэр утаа савсуулан, тамхиа сорж, гутал руугаа харан;

	— Эзэн чинь хэрэв, жаал хүүг хулгайч эсэхийг туршаад үз гэж надад хэлсэн байвал яана? гэж гуншгинан, намуухнаар ярьж суув.

	— Би танд голоош өгөхгүй гэж миний ундууцан хэлэхэд,

	— Ам алдсанаас хойш, өгч л таарна! гэв. Тэрээр миний гараас татаж, биедээ ойртуулаад хүйтэн гараараа духыг минь тоншиж,

	— Юу ч болоогүй байтал, май, ав, ав гэж яаж болох юм? гэж залхуу хүрмээр үглэв.

	— Та л өөрөө гуйсан шүү дээ!

	— Миний гуйх ямар хамаатай юм! Чамайг би сүм тоно! гэвэл тонох уу? Хүнд итгэж болох уу даа! Ээ дээ, мөн ч тэнэг амьтан... гээд намайг түлхээд, босож,  — Хулгайн гутал над хэрэггүй, би ямар ноён биш, голоош өмсдөггүй. Би зүгээр л тоглосон юм... Харин цагаан санааны чинь төлөө, улаан өндөгний баяр болоход, чамайг хонхны байранд орууламз, хонх цохиж, хот харна биз?.. гэхэд нь,

	— Би хотыг мэднэ ээ.

	— Хонхны байрнаас хот улам гоё харагддаг...

	Гутлынхаа хоншоорыг цасанд далд ортол гишгэж аажуухан алхалсаар сүмийн булан тойртол араас нь би харан, үнэхээр ч өвгөн тоглосон юм уу, аль эсвэл намайг сорихоор эзэн ч явуулсан юм уу? гэж бодон дотор гонсгор, дэлгүүрт орохоос эмээж зогсож байтал, хашаан дотор Саша, 

	— Чи чинь ямар үлийгээ хийгээд байгаа юм бэ? гэсээр гүйж гарч ирэхэд, гэнэт уур хүрч, барьж байсан бахиа түүн рүү далайв.

	Ахлах наймаачин, Саша хоёр эзний юмнаас хулгай хийдгийг би мэддэг байсан юм. Тэд пийшингийн янданд эрэгтэй юм уу, эмэгтэй хүний шаахай, туфли хос хосоор нь нуугаад, ажлаасаа буухдаа пальтоны ханцуйд хийж авч гардаг байсан. Энэ бүхэн надад эвгүй санагдаж дэлгүүрийн эзний заналхийлж, сүрдүүлж байсныг бодоод айдаг сан.

	— Чи хулгай хийгээд байгаа юм уу? гэж Сашагаас асуухад,

	— Би биш, наймаачин л, би түүнд зөвхөн тусалдаг юм. Намайг тусал л гэдэг юм. Тэгэхлээр нь би тусалдаг. Эс тусалбал намайг тэр хорлоно. Эзэн бол саяхан ахлах наймаачин байсан хүн. Бүгдийг нь мэдэж л байгаа, харин чиг дуугүй л бай! гээд тэрээр толинд харж ахлах наймаачин шиг хуруунуудаа хачин сарвайлган хөдөлгөж зангиагаа засна. Саша ах дандаа ахархам бүдүүн дуугаар зандарч, дургүй хүрэм хөдөлгөөнөөр гараа урагш сунгаж, элдэв тушаал буулгана. Би Сашагаас нуруугаар өндөр, бяртай авч, хэрзгэр, эв хав муутай, харин тэр махлаг, цулцгар, өнгөлөг хүү билээ. Сюртук, урт өмд тавьж өмсөхөөрөө тэрээр их л сүртэй, догь харагдах боловч цаанаа л нэг инээдтэй, хачин даа. Сайн, муу нь мэдэгдэхгүй тэр хачин. Тогооч авгайг Саша бас үзэн ядна.

	— Зодоон, ноцолдоонд би юунаас ч илүү дуртай. Эр тахиа ч, нохой ч эрчүүд ч ер нь ялгаагүй, зодолдож л байвал сайхан гэж ярихдаа тогооч авгайн догшин хар нүд нь сэргэж, эргэлдэнэ.

	Хэрэв гадна тахиа юм уу, тагтаа ч хамаагүй ноцолдвол тогооч хамаг ажлаа даруй орхиж, цонхоор ухаангүй ширтэн, зодолдож дуусан дуустал харж зогсдог сон. Орой нь Саша бид хоёрт,

	— Жаалууд, та нар зүгээр л суугаад байх гэж дээ. Зодолддог ч болоосой! гэхэд Саша уурлаж:

	— Тэнэг минь би ямар хүүхэд биш, туслах наймаачин.

	— Ай мэдэхгүй. Миний хувьд авгай аваагүй л бол хүүхэд.

	— Маанаг, маанагийн дугуй...

	— Буг чөтгөр ухаалаг ч бурхан түүнд дургүй гэхэд, эл зүйр үгэнд Саша уурлаж, тогоочийг элэглэхэд, цаадах нь их л зэвүүцэж хараад,

	— Ээ, муу жоом, чамайг бурхан эндүүрээд л хүн болгочихжээ гэдэг сэн.

	Тогоочийг унтаж байхад нүүрэнд нь гутлын тос юм уу, хөө түрхэх, эсвэл дэрэнд нь зүү хатгах, яаж ийгээд «чадъя» гэж Саша намайг гуйвч, тогооч авгай сэргэг унтах бөгөөд заримдаа сэрчхээд дэн асаагаад, булан руу хаа нэгтээ ширтэн, орон дээрээ сууж байдаг болохоор би түүнээс айна. Зарим шөнө тэр пийшингийн ар луу над дээр ирж, намайг сэрээгээд сөөнгө дуугаар,

	— Лексей, нойр хүрэхгүй, нэг л айдас хүрээд байна, юм яриач! гэж гуйна. Нойрмоглож байж түүнд ямар нэг юм ярихад, тэрээр чимээгүй, биеэ зайчлан суухад, халуу оргисон биеэс нь цагаан лав, гүгэл ханхалж, мөдхөн тэр ч байтугай, одоо ч шал мөргөөд үхэх гэж байгаа юм шиг санагдахад, айсандаа чангаар ярьж эхлэхэд,

	— Чи-шш! Чимээгүй бай. Цаад новшнууд чинь сэрчхээд чамайг миний нууц сэтгэлтэн гэж бодчихно гэнэ. Тогооч авгай миний дэргэд дандаа л нэг янзаар, гарынхаа сарвууг хоёр өвдөгнийхөө хоорондуур унжуулж, ясархаг хөлдөө хавчуулан бөгцийж суудаг сан. Хөх гэж товойх юмгүй бөгөөд зузаан зотон цамцны цаанаас ч хавирга нь хэрзийх нь торхны гажсан бүс шиг харагдана. Удаан дуугүй сууж байгаад, — Үхэх юм сан. Яасан ч уйтгартай юм... гэж гэнэт шивнэнэ.

	Эсвэл хэн нэг хүнээс асуух мэт «Үхэх цаг ирж дээ аа-н?» гэснээ миний үгийг доор нь таслан «Унт!» гээд гал зуухны харанхуйд бүүдгэнэн, чимээгүйхэн тонгойсоор алга болно. Саша түүнийг нүд далдуур

	— Айсихь эм!, — гэнэ. Тэгэхэд би, — Үгүй, чи нүүрэн дээр нь хэл л дээ гэхэд,

	— Айж байна, гэж бодож байна уу? гэснээ тэр даруй нүүрээ үрчийлгэн:

	— За, больё, нүүрэн дээр нь хэлэхгүй. Магадгүй, үнэхээр ч айсихь эм юм бил үү!... гэв.

	Тогооч юм болгонд уурлаж, аливт зэвүүцэн хандах бөгөөд над ч мөн л ялгаагүй хандаж өглөөний зургаан цагт хөлөөс минь чангааж,

	— Илжиртлээ унтаад! түлээ оруул! Халуун тогоо тавь. Төмс цэвэрлэ! гэж хашхична.

	Тэгэхэд Саша сэрж, — Юу гэж орилоод, хүн унтуулахгүй байгаа юм? Эзэнд хэлнэ шүү! гэхэд нь гал зуухны өрөөн дотуур хурдан хурдан алхлан, нойргүй хоносон хүний бүлцийсэн нүдээр түүн руу ууртай харж:

	— Ээ муу бурхны эндүүрэл! Миний дагуул хүү байсан болоосой, чамайг нэг болгож тавих сан!

	— Гайтай амьтан! гэж хараагаад, Саша дэлгүүр орох замдаа над, — Цаадхыг чинь хөөлгөе! Бүх хоолонд нь сэмхэн давс хийчихье. Хоол унд нь цөм шорвог болчихлоор эзэн хөөж л таарна. Керосин ч болно. Яагаад тэгж чадахгүй байна?  гэж над сургамжлав.

	— Чи өөрөө яасан бэ?  гэсэнд минь

	— Хулчгар амьтан! гэж уурлав.     

	Удалгүй тогооч авгай биднийг харсаар байтал нас нөгчив. Халуун тогоо өргөх гэж урагш бөхийснөө цээж руу нь хүн түлхсэн юм шиг гэнэт шалан дээр суучхаад гараа урагш сунгангаа чимээгүйхэн хажуулдахад амнаас нь цус гоожив. Саша бид хоёр үхчихлээ гэж тэр даруй мэдсэн боловч, айсандаа болоод юу ч хэлж чадахгүй дэмий зогсож байв. Тэгтэл Саша гэнэт гал зуухнаас ухасхийн гүйж гарахад, би яах ч учраа ололгүй дэмий л цонхны хажууд гэрэлд зогсов. Эзэн хүрч ирээд, явган сууж, нүүрийг нь хуруугаараа тэмтэрч үзээд,

	— Үнэхээр нас барчихжээ. Яасан юм бол? гэж асуув.

	Тэгээд байшингийн булан руу очиж, гайхамшгийг бүтээгч Никола бурхны бяцхан хөрөгт загалмайлан залбирснаа, үүдний пинд орж,

	— Каширин, цагдаагийн газарт мэдэгд! гэж тушаав.

	Цагдаа хүрч ирээд хэсэг зуур зогсоод эзнээс гар цайлгах хэдэн мөнгө аваад явав. Дараа нь хөлсний морин тэрэгчинтэй цуг эргэж ирээд, тогоочийг хөл, толгойноос нь дамжлан авч гарав. Гэрийн эзэгтэй пингээс шагайж,  — Шал угаа! гэж тушаав.

	Эзэн маань тэгтэл

	— Үдэш нас барсан нь болж дээ...гэв.

	Үдэш нас барсан нь юун сайн байгааг би ойлгосонгүй. Унтахаар хэвтэхэд, Саша надад огцом дуугаар

	— Дэнгээ бүү унтраа! гэв.

	— Айж байна уу? гэхэд тэрээр хөнжилдөө шургаад дув дуугүй удаан хэвтэв.

	Чимээ анир чагнан, нэгийг хүлээх мэт намуухан, тогтуун шөнө байлаа. Тэгтэл мөдхөн хонх дэлдэн, хот даяар хүмүүс үймэн сандарч, орь дуу тавин гүйлдэх гэж байгаа мэт бодогдов.

	Саша хөнжлөөсөө хамраа цухуйлган, аяархан дуугаар

	— Пийшин дээр гарч хоёулаа цуг хэвтье! гэв.

	— Пийшин дээр халуун байгаа.

	Хэсэг зуур дуугүй байснаа тэрээр, 

	— Талийгаач гэв гэнэтхэн явчихлаа. Тийм ээ? Аргагүй л айсихь эм юм даа! Би нэг л унтаж чадахгүй байна...

	— Би ч бас...

	Саша над үхсэн улс амьтны тухай ярьж, тэд авснаасаа гарч шөнө дүл болтол хотоор тэнэж, төрөл төрөгсдөө, орон гэрээ эрж явдаг гээд л Саша элдвийг ярив.

	Тэрээр цааш нь, — Үхэгсдийн сүнс гагцхүү хотоо мэдэхээс гудамж, байшингаа санаж чаддаггүй... гэж ярив.

	Улам нам гүм, хав харанхуй болсоор байлаа. Саша өндийж,

	— Хүүш, чи миний авдрыг үзэх үү? гэж асуув.

	Авдартаа тэр юу хийснийг үзэх сэн гэж их боддог байсан. Саша авдартаа цоож зүүж, онгойлгож нээхдээ цаанаа л нэг онцгой болгоомжилж, харах гэвэл их уурлан:

	— Чи яах гэсэн юм? гэнэ.

	Авдрыг нь онгойлгож үзье гэхэд, Саша дэвсгэр дээрээ өндийж суучхаад шал руу буулгүйгээр, авдрыг хөлийнхөө тэнд, дэвсгэр дээр тавь гэв. Түлхүүрээ хүзүүндээ зүүдэг загалмайтайгаа цуг оосорлож зүүжээ. Гал зуухны хар хар өнцгийг эргэн харж, хөмсгөө сүртэй нь аргагүй зангидан таг дээрх шороог халуун юм үлээх мэт үлээгээд дээш болгон, дотроос нь хэд хэдэн хос дотуур хувцас гаргав.

	Авдрын тэг дундуур хүртэл эмийн хайрцаг, цайны өнгө бүрийн хуйлаастай цаас, гутлын тос, сардин загасны махан зуушны төмөр лаазаар дүүрчээ.

	— Энэ юу юм бэ?

	— За хар даа...

	Тэрээр авдраа салтаандаа хавчуулж

	— Эзэн тэнгэртээ... гэж намуухан дуу аялан доош тонгойв.

	Ямар нэг тоглоом л байгаа болов уу? гэж бодлоо. Би хэзээ ч тоглоомтой байгаагүй бөгөөд тоглоомыг өнгөн дээрээ үл тоомсорлох авч, тоглоомтой хүүхдэд битүүхэн атаархдаг л байсан. Саша шиг тийм догь хүүхэд тоглоомтой байгаа нь надад аятайхан юм шиг санагдав. Гэхдээ тэрээр тоглоомоо их нууна. Юунд тэгж ичиж байгааг би мэддэг байлаа. Эхний хайрцгийг нээж, тэндээс нүдний шилний хүрээ гаргаж, хамартаа тохоод над руу их л сүрхий гэгч харж

	— Шилгүй байгаа нь хамаагүй, угаасаа ийм шил гэж хэлэв.

	— Алив, над үзүүлээч!

	— Чиний нүдэнд зохихгүй ээ. Энэ чинь хар нүдэнд зориулсан шил, чиний нүд нэг л тунгалаг юм гэж Саша эзэн хүний янзаар хэлснээ тэр даруй эмээсэн байдалтайгаар гал зуухны өрөөг тойруулан харав.

	Гутлын тосны хайрцагт зүсэн зүйлийн товч байх бөгөөд,

	— Эднийг би цөмийг нь гудамжнаас цуглуулсан юм. Гучин долоо болоод байна... гэж их л бахархан өгүүлэв.

	Гурав дахь хайрцагт мөн л гудамжнаас түүж цуглуулсан том том зэс битүү зүү, гутлын бүтэн, хугархай, элэгдсэн янз бүрийн тах, шаахай, туфлийн төмөр гархи, саваа таягийн хэмхэрхий, ясан бариул, эмэгтэй хүний үсний сам, «Сонник и оракул» өөр бусад элдэв зүйл байв. Би бүс даавууны өөдөс, яс цуглуулдаг байсан шигээ л нэг сар ийм хэрэггүй новш түүвэл арав дахин ихийг цуглуулах байсан. Сашагийн хогшлыг үзээд, сэтгэл минь гонсойж, эвгүй оргин, хөөрхий түүнийг би өрөвдөж билээ. Харин тэрээр өөрөө тоглоом бүрээ их л нямбай эргүүлж тойруулж, хуруугаараа илж суухдаа дамбагар уруулаа сүртэй ёрвойлгон, бүлтгэр нүдэнд нь энхрийлж, хайрласны тэмдэг тодорно. Нүдний шил хүүхэд царайг нь хачин инээдтэй харагдуулна.

	— Энүүгээр яах гэсэн юм бэ? гэж миний асуухад тэрээр нүдний шилний хоосон хүрээний цаанаас над руу хяламхийн харж, чичрэнгүй нарийн дуугаар:

	— Би чамд эднээс аль нэгийг нь бэлэглэх үү?

	— Үгүй, хэрэггүй... гэв.

	Түүний хөрөнгө хогшил, эд баялгийг төдий л тоохгүй байгаад... басхүү бэлгээс татгалзсанд гомдсон бололтой хэсэг зуур дуугүй сууснаа алчуур аваад өг, арчъя, өлөн тоос дарчихжээ гэв.

	Эд юмныхаа тоосыг арчиж, далд хийчхээд, тэрээр орондоо орж тахиралдсан, хана руу буруу харж хэвтэв. Бороо орж, дээврээс дусаал гоожно. Цонхоор салхи сийгнэ. Буруу харсан чигээрээ Саша над,

	— Цэцэрлэгт, газар хатахаар би чамд ёстой нэг догь юм үзүүлэмз! гэв.

	Би унтахыг хичээж юм ч дуугарсангүй. Хэдэн хором өнгөрөхөд тэрээр гэнэт өндөсхийн босож, гараар хана маажлан,

	— Би айж байна... Ээ бурхан өршөөж хайрла! Энэ чинь юу вэ? гэж хүн ёстой итгэмээр ярив.

	Хашаа руу харсан цонхны дэргэд тогооч авгай цааш харан духаа шилэнд нааж, доош тонгойгоод азарган тахианы зодолдохыг хараад зогсож байх шиг санагдсанд сүнсээ гартал айж билээ. Саша хөлөө тийчлэн, хана маажилж орь дуу тавив. Тэгэхэд нь халуун цог дээгүүр явж байгаа мэт хөнгөн гишгэсээр эргэж ч харалгүйгээр гал зууханд орж, Сашагийн хажууд хэвтэв. Цуцталаа орилолдож ядраад унтаж орхив.

	Эл явдлаас хойш хэд хоногийн дараа нэг баяр болж бид худалдаагаа үдэд зогсоож, гэртээ үдийн хоол идээд, гэрийн эзэд хажуулахад, Саша сэмхэн надад,  — Явъя! гэж хэллээ. Одоо өнөөх яриад байсан мэл гайхаж хоцром сонин зүйлээ үзүүлэх нь дээ гэж таав. Бид хоёр цэцэрлэгт оров. Хоёр байшингийн дунд зурвас газарт арав гаруй хөгшин далдуу мод байх бөгөөд хар хар нүцгэн гишүү мөчир нь ёрдойж, бүдүүн гол нь ногоон хөвдөөр битүү хучигджээ. Тэнд нэг ч хэрээний үүр байсангүй. Тэр моднууд оршуулгын газрын хөшөө шиг л харлан харагдах аж. Цэцэрлэгт эл далдуу модноос өөр ногоо, бут, сөөг ер байхгүй, зам гарсан газар ширэм адил тас харлан, хүний хөлд бүр талхлагдаж дуусжээ. Өнгө зүсээ алдсан хуучин навчис доороос замын нүцгэрсэн зурвас цухуйж, тогтонги ус, унаган түрүү өвсөөр дүүрсэн шиг зам хөгцөөр тас хучигджээ. Саша булан тойрч, хашааны гадна талд очиж нэгэн далдуу модны доор зогсож, зэргэлдээ байшингийн бүүдгэр цонх руу ширтэн харснаа, явган суугаад, газраар хөглөрөх бөөн навчсыг хоёр гараараа хаман, доороос нь бүдүүн үндэс гаргаж, хажуугаас нь газарт лав шигтгэсэн хоёр туйпуу сугалахад доороос нь хэсэгхэн гөлмөн төмөр цухуйж түүний доороос жижиг хавтгай мод тэгээд модны үндэс дагуу том нүх харагдав. Саша чүдэнз зурж, лавын лааны хугархай асаан, нүх уруу хийж,

	— Битгий л айгаарай, сайн хараарай!... гэж надад хэлэв. Тэр өөрөө айж байгаа бололтой, лаатай гар нь салганан чичирч, царай нь цонхийн амаа эвгүй ангайж, нүдээр нь нулимс гүйлгэнэж, нөгөөх сул гараа ардаа сэм үүрчээ. Түүний ийнхүү айхад би ч нэг адил их л болгоомжтойгоор үндсэн дундуур хөндийлж ухсан нүх уруу тонгойж харахад үндэс нь «агуйн» багана болж, гүнд нь Саша гурван лаа асаасан нь агуйг хөхөөр гэрэлтүүлнэ. Нүх нэлээд зайтай, гүнээрээ хувингийн доторх шиг, арай ч өргөвтөр хажуу тал нь цайны савны паалан, өнгө бүрийн шилний хэлтэрхийгээр нилд нь шигтгэж дундах овгордуу хэсгийг пансаар бүтээж, тугалган цаас нааж, саатай төстэй даавууны өөдсөөр дунд нь хүртэл бүтээж хийсэн жижигхэн авс тавиастай үзэгдэв. Бүтээлэг доороос шувууны бор савар, шонхор хошуут бор шувууны толгой цухуйж байлаа. Шарилын цаад талд тусгайлан зассан тавиур дээр зэс загалмай тавьжээ. Тавиураа тойруулан чихрийн алт, мөнгөн цаасаар ороож хийсэн суурь дээр гурван цагаан лавын лаа барьжээ. Дөл нүхний аманд тулан нүхэн дотроо өнгө бүрээр гялалзан, харлан бараантаж бүүдийнэ. Цагаан лавын болон шорооны үнэр нүүр өөд цоргиж, гэрэл нүдэнд солонгорон үзэгдэнэ. Эл бүхэн миний хачин гайхлыг төрүүлж, би айхаа болилоо.

	— Догь биз? гэж Саша асуув.

	— Үүнийг яах гэж ингэж хийсэн юм бэ?

	— Бунхан шиг байна уу?

	— Мэдэхгүй ээ!

	— Бор шувуу бол талийгаач!

	Хөөрхий, ямар ч гэм зэмгүй шаналсан амьтан болохоор түүнээс их хүч чадал ч гарч болох юм.

	— Чи түүнийг үхсэн хойно нь олсон уу?

	— Үгүй ээ, саравчинд нисэж ороод ирэхээр нь түүнийг малгайгаараа дарж алсан юм.

	— Яах гэж?

	— Зүгээр л...

	Тэрээр миний нүд руу харснаа

	— Догь биз дээ? гэхэд би

	— Үгүй! гэв.

	Тэгэхэд Саша нүх уруу тонгойж түүнийг мод, төмрөөр хааж, газарт туйпуу шигтгээд босож, өвдөгнийхөө шороог гөвж,

	— Юу нь муу байгаа юм бэ? гэж ширүүхэн асуув.

	— Бор шувуу өрөвдөлтэй юм.

	Саша сохор юм шиг гөлийсөн нүдээр намайг ширтэж байснаа, цээж руу минь түлхэж,

	— Ээ, тэнэг минь. Санаанд чинь хүрэхгүй байна! гэж чи атаархсандаа л хэлж байна. Канатын гудамжны цэцэрлэгт чиний хийсэн чинь энэнээс дээр байсан гэж чи бодоо юу? гэв. Би өөрийнхөө хийсэн сүүдрэвчээ санаж,

	— Тэгэлгүй яах вэ. Хамаагүй дээр гэж итгэл дүүрэн өгүүлэв. Саша сюртукээ тайлж газар чулуудаад, дотуур цамцныхаа ханцуйг шамлаж, гарынхаа алга руу нулимаад

	— За тэгвэл хоёул үзэлцье? гэв.

	Зодолдох дур хүрсэнгүй, нэг л уйтгартай оргиж, Сашагийн уурлачихсан царайг харахад эвгүй л байлаа.

	Тэрээр над руу дайрч толгойгоороо хэнхдэг руу минь мөргөж унагаад, над дээр мордож,

	— Үхэх үү? Сэхэх үү? гэж хашхирав.

	Гэвч би түүнээс бяраар илүү, бас уур их хүрч байсан болохоор хормын дараа Саша гараа дэрлэн түрүүлгээ харан ойчоод яраглаж хэвтэв. Айсандаа би түүнийг өндийлгөх гэхэд тэрээр хөл, гараараа савчин, намайг бүр ч их айлгав. Би яахаа мэдэхгүй дэмий л холдсонд, тэрээр толгойгоо өндийлгөж,

	— За, чи дийлэв үү? Эзнийг хартал ингээд л хэвтээд байна. Тэгээд намайг гомдол мэдүүлэхэд, чамайг эндээс хөөж явуулна даа гэлээ. Саша хараал тавьж, занаж гарав. Түүний хорон үгэнд гэнэт шар хөдөлж, өнөөх нүх рүү нь гүйж очоод чулуунуудыг сугалж, бор шувууны шарилыг гудамж руу давуулж шидээд, нүхэн доторхыг онгичин, нүхийг нь гишгэчин, юу ч үгүй болгоод:

	— Хохь чинь! Ямар байна?  гэлээ.

	Намайг тэгж агсамнаж байхад, Саша юу ч хэлэлгүй намайг хараад газар сууж байлаа. Дараа нь алгуурхан босож, шороогоо гүвээд, сюртукээ мөрөн дээгүүрээ тохоод, тайван хорсонгуйгаар:

	— Юу болохыг мөдхөн чи үзнэ ээ хөө! Би зориуд энэ бүхнийг хийсэн юм. Энэ чинь илбийн ид шид! Мэдэв үү!... гэв. Тэр үгэнд нам цохиулсан мэт, дотор хүйт оргиод, би доороо суучхав. Гэтэл Саша эргэж ч харалгүй яваад өгөхөд нь түүний тийнхүү тайван явж байгаад их гайхаж билээ. Хотоос, эзнээсээ, ид шидтэй Сашагаас, энэхүү залхуу хүрэм тэнэг амьдралаас маргааш л зугтаая! гэж шийдэв.

	Маргааш өглөө шинэ тогооч намайг сэрээгээд,

	— Ээ, бурхан минь! Наад нүүр ам чинь юу болчихоо вэ? гэхэд, «За өнөөх л ид шидээрээ л дөнгөж дээ» гэж бодов. Харин тогооч учиргүй тас тас хөхрөхөд өөрийн эрхгүй, би ч дагаж инээн толинд харахад нүүр минь битүү хөө болсон байлаа.

	— Саша ингээ юу?

	— Тэгээд би тэгээ юу? гэж тогооч тохуурхав.

	Дараа нь би гутал цэвэрлэх болж, гараа дотуур нь хийтэл битүү зүүнд хуруугаа хатгачхав.

	«Өнөөх ид шид нь энэ байх нь». Бүх гутал битүү зүү, зүү ч мэдэгдэмгүйгээр хийж орхисноос би гарынхаа алга руу хатгуулчхав. Тэгэхэд би шанагаар хүйтэн ус утгаж аваад унтаж байгаа ч юм уу, эсвэл унтсан дүр үзүүлж буй Сашагийн толгой руу сайхан цутгалаа.

	Гэвч миний бие нэг л барагтай оргиж, бор шувууны авс, махийсан бор бор шувуу, өрөвдөлтэйгөөр дээшээ ёрдойх цагаан хамар тэргүүтэн цөм санаанд орж ирээд, эргэн тойронд солонго татах гээд болохгүй байгаа юм шиг өнгө өнгийн оч тасралтгүй гялалзах мэт болж, авс аажмаар томорч, шувуу савраа дэлгэж татганан амилж, өндийх шиг санагдана.

	Тэр өдрөө орой нь оргохоор шийдэв. Үдийн хоолны өмнө керосин дэн дээр ногоотой шөл халааж байхдаа элдвийн юм бодож суугаад бүр буцалгачхаад, галаа унтрааж байгаад гар руугаа халуун шөлтэй сав унагаж гараа түлэхэд, намайг эмнэлэгт хүргэлээ.

	Эмнэлэгт айдас хүрэм муухай юм нүдэнд үзэгдэх шиг болж байсан нь санаанаас ер гардаггүй юм: шаргалтсан сэвсгэр энэ хоосон зайд үхээрийн нөмрөгтэй цагаан зэгзгэр дүрсүүд овгонолдон, ёолж бархиралдан, соёо сахал шиг хөмсөгтэй урт хүн суга таягтай явж, бавгар хар сахлаа сөрвөлзүүлэн,

	— Гэгээнтэнд мэдүүлнэ! гэж исгэрэн байж архирна.

	Орнууд авс шиг, дээшээ харан хэвтэж байгаа өвчтөнүүд үхсэн бор шувуу шиг санагдана. Шар шар хананууд ганхан, адар цүлхийн унжиж, шал намалзан, орнууд хоорондоо нийлж салах шиг болоод, юм бүхэн аймаар, нэг л найдваргүй. гадагш цонхоор харахад модны мөчир туйван шиг ёрдойж, хэн нэг хүн түүгээр ороолгох мэт.

	Үүдэн дээр улаан үстэй, туранхай талийгаач богинохон гараараа цагаан нөмрөгөө чангааж

	— Над галзуу хүн хэрэггүй! гэж чарлаж байсан. Таягтай хүн түүний дээрээс: — Гэ-гэ-эн-тэнд... гэж бархирав. Өвөө, эмээ, ер нь улс цөм л эмнэлэгт өлсгөж алдаг гэдэг болохоор би ч өөрийгөө өнгөрлөө гэж бодож байв.

	Нас барагсдад нөмрүүлдэг, цагаан хувцастай, нүдний шилтэй нэг эмэгтэй над руу хүрч ирээд миний толгойн тушаах хар самбарт шохойгоор юм тэмдэглэж байтал шохой нь үүрч, толгой руу минь асгарав.

	— Чиний нэр чинь хэн бэ? гэж тэрээр асуув.

	— Хэн ч биш. 

	— Чамд нэр гэж юм байна уу?

	— Байхгүй.

	— За битгий тэнэглэ, гөвшөөд хаячихна шүү!

	Зодно гэж би урьд бодож байсан болохоор түүний асуултад хариулахаа болив. Тэрээр мигуй адил тургиад, мөн мигуй шиг сэмхэн гэтсээр гарч одов. Хоёр дэнлүү асаж, шаргал гэрэл нь тасалгааны адар доор хэн нэгэн хүний гээсэн нүд адил анивчин, бие биедээ ойртохыг хичээн, гунигтайяа ёлтгонох аж. Булангаас нэг хүн,

	— Хөзөрдөх үү? гэхэд

	— Гаргүй яаж тоглох вэ?

	— Ээ! Гарыг чинь тайрчихсан бил үү! гэх нь дуулдав.

	Тэр хүний гарыг хөзөр тоглолоо гээд тас тайрчихсан юм байна шүү гэж даруй би бодов. Намайг өлсгөж алахаас урдаар яах л гэж байгаа бол.

	Гар минь янгинан хорсож, дотроос нь ясыг нь суга татаад байх шиг оргиход, өвдөж, айсандаа би мэгшин уйлав. Нулимсаа хүнд харуулахгүй гээд нүдээ анихад, нулимс зовхиор дүүрч, шанаа даган урсаж, чих руу орно.

	Шөнө дүл болоход хүмүүс цөм ор орондоо орж, орог саарал бүтээлэгтээ шургахад улам ч чимээ аниргүй оргих бөгөөд гагцхүү нэг хүн л тэртээ буланд

	— Шал дэмий, эр нь ч эм нь ч өөрцгүй новшнууд! гэж бувтнах нь сонстоно.

	Амьд дээр минь намайг эндээс оргуулж гэртээ аваачаач гэж эмээдээ захиа бичих сэн. Даанч болохгүй, гар хөдлөхгүй, тэгээд ч юун дээрээ бичих вэ дээ! Эндээс сэмхэн явчхаж болохгүй л байх даа? Мөнх үргэлжлэх юм шиг улам бүр чимээ аниргүй аймаар болсоор байлаа. Орноосоо сэмхэн бууж, үүд рүү очиход хаалганы нэг хавтас онгорхой байв. Хонгилоос, чийдэнгийн доор түшлэгтэй урт модон сандал дээрээс арзайсан буурал үстэй хүний толгой цухуйж, тэрээр утаа баагиулан хүнхгэр хар нүдээрээ намайг олж харснаа, намайг нуугдаж амжаагүй байхад

	— Хэн яваад байна? Нааш ир! гэх дуу гарав. Тэр дуу намуун зөөлөн, аймаар биш болохоор ойртож очвол битүү тачир үсэн дундаас дугуй царай харагдана. Толгойтой үс нь урт бөгөөд бууралтаж сэгсийжээ. Бүсэнд нь холбоотой түлхүүр хавчуулаастай байв. Сахал үс нь арай уртхан бол бурхны ном айлдагч шавь Петртэй төстэй байх сан.

	— Энэ чинь өнөөх түлэгдсэн гар уу? Шөнөжин унтахгүй юу хийгээд дэмий тэнээд яваа юм бэ? Ямар ёс вэ? Тэрээр цээж, нүүр рүү тамхины утаа үлээж, намайг бүлээхэн гараараа хүзүүгээр минь тэвэрч, бие рүүгээ татаж:

	— Айж байна уу? гэхэд

	— Айж байна.

	— Энд ирсэн хүмүүс эхлээд дандаа эмээж байдаг. Уг нь айхын хэрэггүй. Надаас бол бүр ч айх хэрэггүй, хэнийг ч гомдоодоггүй. Тамхи татах уу? Үгүй юу? Боль боль! нэг хоёр жилдээ азна... балчир байна. Аав, ээжтэй юу?, — Байхгүй ээ? яах вэ, аав ээжгүй ч амьдарч болно. Гол нь хулчийхгүй л байх хэрэгтэй. Мэдэв үү? гэв.

	 Энгийн, ойлгомжтойгоор, нөхөрсөг ярьдаг хүнтэй уулзалгүй удсан болохоор, түүний ярихыг сонсоход надад нэн аятайхан байлаа. Намайг ор руу минь хүргэж ирэхэд нь:

	— Надтай хамт жаахан суугаач! гэж миний гуйхад

	— Бололгүй яах вэ! гэж тэрээр зөвшөөрөв.

	— Та чинь юун хүн бэ?

	— Би юу? Цэрэг, ёстой жинхэнэ Кавказын цэрэг, тулалдаж ч явлаа, өөр яах вэ, цэрэг хүн байлдахын тулд л байдаг юм чинь. Би мажарууд, черкес, польшчуудтай, ер нь зөндөө л тулалдлаа.

	Дайн гэдэг чинь их дүрсгүйтэх л гэсэн үг, дүү минь.

	Хором зуур нүдээ аниад харахад өнөөх цэргийн байранд бараан хувцастай нагац ээж сууж, цэрэг хажууд нь зогсоод:

	— Тэгээд бүгд өөд болчихсон хэрэг үү? гэж байв. Эмнэлгийн өрөөнд нар тусаж, бүх юм шаргалтан гялалзаж, гэрэл анивчин, тасалдан, зүггүй хүүхэд тоглох адил ахин бүх юман дээр хурцаар тусах аж.

	Эмээ над руу тонгойж:

	— Яагаа вэ хүү минь, сэглэчхэв үү? Би улаан үст чөтгөрт хэлээд л байсан юм... гэв.

	— Одоохон би бүх юмыг ёсоор хийчихье! гээд өнөөх цэрэг гарч одоход, эмээ нулимсаа арчин байж:

	— Энэ цэрэг манай Балахоны хүн юм байна, хөөрхий... гэв. Би зүүдэлж байна гэж бодоод дуугүй л байв. Тэгтэл эмч ирж, түлэнхийг минь боож өгөхөд, нагац бид хоёр хотын гудамжаар хөлсний морин тэргэнд суугаад явлаа. Зам зуураа эмээ өгүүлрүүн:

	— Манай хөгшин бүр зөнөж, харахад ч ой гутам, харамч болсон! Саяхан бас өвөөгийн чинь шинэ танил элдүүрчин ташуур Псалтыр номын завсраас зуун рублийг нь хулгайлчихсан. Юу болсон гэж бодно оо!

	Наран хурцаар ээж, тэнгэрт бөөн бөөн цагаан үүл нүүнэ. Бид Ижил мөрөн дээрх гүүрээр явж байхад мөс шаржигнан гүүрний банзан доор ус шал шалхийн дуугарч, яармагийн махан улаан өнгөтэй сүмийн алтан загалмайнууд наранд гялалзан харагдах ажгуу. Нэг хавтгай нүүртэй эхнэр гартаа хонин бургасны гөлчгөр бөөн мөчир тэврээд явж байх нь хавар болж, улаан өндөгний баяр ойртож байгаагийнх.

	Цээж баяраар дүүрч:

	— Эмээ, би танд их хайртай шүү! гэж өөрийн эрхгүй хэлэхэд минь тэрээр ер гайхсангүй, тайван дуугаар,

	— Сайн байдаг чинь төрсөн гарсных. Чамд гэж хэлэхэд надад хүний хүн ч сайн л байдаг шүү, эх дагина минь! гэж инээмсэглэснээ:

	— Мөдхөн, хүү нь амилж, эх дагина баясна. Харин Варюша, охин минь... гэснээ дуугүй болов.

	 

	
II

	 

	Хашаан дотор нагац аав сөхрөн суугаад шаантаг мод цавчиж байлаа. Толгой руу чулуудах гэж байгаа юм шиг сүхээ далайснаа, малгайгаа авч, тохуурхан:

	— Гэгээнтний амгаланг айлтгая! Алба хаачих нь энэ үү? Одоо өөрсдөө л амь зуугаарай! Ээ дээ, та нарыг... гэхэд,

	— Мэдэж байна аа, бид! гэж нагац ээж гараараа боль, боль гэсэн дохио өгөөд тасалгаандаа орж, халуун тогоо тавихдаа,

	— Одоо нагац аав чинь бүр хоосорсон, загалмайлсан хүү Николайд хамаг байсан мөнгөө хүүтэйгээр өгөөд, баримт аваагүй бололтой, юу болсныг бүү мэд, ямар ч гэсэн үгүйрч, тэр мөнгө алга л болсон дог... Энэ бүхэн цөм бид үгээгүйчүүдэд туслаагүй, золгүй улсыг тэтгээгүй, өрөвдөөгүйгээс л болж байгаа юм. Ер нь би яах гэж Кашириныхныг тэтгээд байгаа билээ? гээд бурхан багш бүх юмнаас нь салгачхаж байгаа хэрэг!... гэж баахан юм ярив.

	Тэрээр эргэж харснаа,

	— Муу өвгөнийг хэт бүү зовоогоосой гэхдээ би бурхдыг жаахан тайтгаруулах гэж хичээж байгаа. Олсон мөнгөнөөсөө шөнө хишиг хүртээдэг болсон. Над мөнгө байна, өнөөдөр надтай цуг явбал яваарай гэв.

	Нагац аав хүрч ирээд нүдээ онийлгон харж

	—  Хоолоо гудрах гэж байна уу? гэхэд, нагац ээж,

	—  Чиний хоол биш ээ! Юм идмээр байвал суу л даа, чамд хүрэх л байх гэв. Нагац аав ширээнээ сууж, чимээгүйхэн,

	— Алив, хийгээдэх! гэв.

	Тасалгаа дахь эд юмс хуучин янзаараа, гагцхүү ээжийн байсан булан л эзгүй ханхайж, нагац аавын орон тушаа хананд том том үсэгтэй нэг хуудас цаас өлгөөтэй байна. Тэнд «Исусе Спасе едино живый! Да пребудет святое имя твое со мною по вся дни и часы живота моего2» гэсэн үг бичээстэй байв.

	— Үүнийг хэн бичсэн юм бэ? гэж намайг асуухад, нагац аав дуугарсангүй, нагац ээж баахан хүлээж байснаа инээмсэглэн

	— Энэ цаас зуун рублийн үнэтэй эд дээ! гэхэд

	— Чамд ямар хамаатай юм! Хамаг юмаа гаднын хүмүүст тарааж өгнө гэж нагац аавын хэлэхэд:

	— Одоо юугаа тараах вэ дээ! Байхад нь тараагаагүй юм чинь гэж нагац ээж тайвнаар хэлэхэд,

	— Дуугүй бай! гэж нагац аав зандрав.

	Энд бүх юм хуучин хэвийн янзаараа л байлаа. Булангийн авдар дээр, цагаан хэрэглэлийн сагсан дотор унтаж байсан Коля сэрж, нааш харахад зовхи доороос нь нүд нь цэнхэр зурвас төдийхөн харагдав. Тэрээр улам үлбэгэр, дорой, царай муутай болж, намайг ч таньсангүй, цааш эргэж, нүдээ анив. Гадаа гараад гунигтай мэдээ дуулав. Вяхирь үхсэн, улаан өндөгний баярын өмнөх долоо хоногт «салхин тээрэмд орчихжээ», Хаби хотод суухаар явчихсан, Язийн хөл татчихсан, гадуур явж чадахаа больсон гэж энэ бүхнийг хар нүдэн Кострома хүү над ууртайгаар хэлээд цааш нь,

	— Хөвгүүд дорхноо үхчхээд байх юм! гэхэд,

	— Ганцхан Вяхирь л үхсэн шүү дээ.

	— Манай гудамжнаас л яваад өгсөн хойно, үхсэнтэй адил. Дөнгөж найзлаад, овоо дасаад ирэхээр л нөхрийг маань ажилд явуулчихна, эсвэл үхчих юм. Энд танай хашаанд Чесноковынд Евсеенкийнх гэдэг айл суух болсон. Тэдний хүү Нюшка гэдэг залуу давгүй, сэргэлэн эр. Хоёр охин дүүтэй, нэг нь бүр жаахан, нөгөө нь суга таягтай, доголон боловч царайлаг охин. Кострома жаахан бодолхийлснээ:

	— Чурка бид хоёр түүнд дурлачхаад дандаа л маргалдаж байгаа гэж ярив.

	— Хэнтэй маргалдаж байна гэж? Тэр охинтой юу?

	— Хаанаас. Өөр хоорондоо л. Тэр охинтой хааяа л нэг... Том залуус, тэр ч байтугай эрчүүд дурладгийг би мэдэх бөгөөд түүний бүдүүлэг утгыг ойлгодог байлаа. Тэгээд Кострома над өрөвдөлтэй санагдаад түүний болхи бие, ширүүн харцтай хар нүд руу нь харахад эвгүй оргино.

	Доголон охиныг тэр өдрийнхөө орой л би харлаа. Тэрээр байшингийн үүдний шат уруу бууж яваад таягаа алдчихаад яаж ч чадахгүй, шатны сараалжнаас турьгүй нарийнхан гараараа зуурч зогсов. Би таягийг нь авч өгөх гэтэл гар боолттой болохоор болж өгөхгүй байхад тэр охин над руу харж эелдгээр инээмсэглэж,

	— Чиний гар яачихсан юм бэ? гэв.

	— Түлчихсэн юм.

	— Би доголон. Чи энэ хашаанд байдаг уу? Эмнэлэгт удаан хэвтсэн үү? Би их удаан хэвтсэн гээд шүүрс алдан,

	— Зөндөө удаан хэвтсэн шүү! гэж давтан хэлэв.

	Тэр охин цэнхэр тахан хээтэй хуучин боловч цэвэрхэн цагаан платье өмсөж, тачир үсээ цэмцийтэл самнаж бүдүүн гэзэг болгож сүлжин энгэр уруугаа унжуулжээ. Түүний нүд том, хэрсүү байдалтай бөгөөд шонхор хамартай эцэнхий нүүрээ гэрэлтүүлэн цэнхэр цог гялалзуулах аж.

	Тэр ялдам инээмсэглэх авч, над сайхан санагдахгүй, түүний шаналгаат бие нь «намайг зүгээр байлгаач!» гээд байх шиг. Миний найз нь энэнд юунд нь дурласан юм бол?

	— Би доголоод удаж байна. Манай хөрш авгай ээжтэй муудалцаад, тэр хорондоо намайг хорлосон юм гэж сайрхах мэт илэн далангүй ярьж байснаа,

	— Эмнэлэгт чамд аймшигтай байсан уу? гэж асуув.

	— Тийм ээ... гэчхээд ер нь над түүнтэй ярихад нэг л эвгүй байсанд би тасалгаандаа оров.

	Шөнө дундын үед нагац ээж намайг зөөлөн дуудаж сэрээгээд,

	— Хоёул явах уу? Хүн амьтанд тус хийвэл наад гар чинь мөдхөн эдгэнэ... гээд сохор хүнийг хөтлөх мэт гараас минь хөтлөн харанхуйд орж явчхав. Чийгтэй хав харанхуй шөнө байлаа. Голын ус түргэн урсах лугаа адил салхи тасралтгүй үлээж, хүйтэн элс хөлөөс зуурна. Нагац ээж хотын борчуудын байшингийн хар хар цонх руу сэмхэн очиж, гурвантаа загалмайлан залбираад цонхны тавцнаа тав таван зоос, гурав гурван мушгиа боов тавьж, од мичид харагдахгүй харанхуй огторгуй өөд харан, ахин залбираад амандаа:

	— Ариун тэнгэрийн дагина минь, хүн ардад туслаач! Бид цөм таны өмнө нүгэлтэн билээ, эх дагина минь! гэж шивнэв. Гэрээсээ цаашлах тусам улам эл хуль, эзгүй оргиж байлаа. Тас харанхуй шөнийн тэнгэр, сар, оддыг биднээс үүрд нуучихсан юм шиг.

	Хаа нэгтэйгээс нохой гарч ирээд, бидний зам дээр зогсож архиран, харанхуйд нүд нь гялалзахад, би айхдаа нагац ээждээ наалдав.

	—  Айлтгүй, энэ чинь зүгээр л нохой байна. Ад зэтгэр одоо ирэхээ өнгөрсөн, тахиа дуугарчихсан шүү дээ! гээд нохойг дуудаж үсийг нь илж:

	—  Нохой чи! Ач хүүг минь бүү айлга! гэж хэлэв.

	Хөлд минь тэр нохой хоншоороороо хүрснээ, цаашаа биднийг дагаад явав. Нагац ээж арван хоёр айлын цонхон дээр очиж «чимээгүй өглөгөө» тавиад, цааш явахад харанхуйн дундаас зэгэл саарал байшингууд тодрон, Напольный сүмийн хонхны байр ёотон шиг цайрч, оршуулгын газрын тоосгон хашаа муу чийрс адил унаж сарайж сэрийж харагдана.

	— Эмээ нь ядарлаа. Гэртээ харъя!  гэнэ.

	Өглөөгүүр авгайчуудын босоход, хүүхдэд нь эх дагина өчүүхэн өчүүхэн хишиг хүртээсэн байх болно. Бүгдэд хүрэхгүй бол бага бага ч болно. Олеша хүү минь, улс амьтан мөн ч ядуу зүдүү аж төрж байна, тэднийг анхаарах хүн гэж даанч алга даа!

	 

	Бурхныг баячууд бодох ч үгүй, 

	Бурангуй шүүхийг зүүдлэх ч үгүй, 

	Ах дүү, анд нөхөр ч биш тэдэнд, ядуу хүн. 

	Алт л цуглуулж байвал боллоо тэр, 

	Харин алт нь тамд нүүрс л гэсэн үг.

	 

	Хүн хүнээ бодож явах ёстой, бурхан бүгдийн тухай санаа тавьж л амьдрах ёстой. Би чамайг надтай хамт байгаад баяртай байна гэж нагац ээж ярьж явлаа. Би ч гэсэн ямар нэг зүйлд оролцож, нэгэн мартагдашгүй юм болж байгааг бүдэг бадаг ч болов мэдэрч байгаадаа баяртай байлаа. Миний хажууд улан шаргал үстэй үнэгэн хоншоортой, зөөлөн нүдтэй нохой гүйж явлаа.

	— Энэ нохой манайд байх уу?

	— Байвал байг л даа! Би түүнд үлдсэн хоёр мушгиа боовоо өгье. Алив, бандан дээр жаахан суугаадахъя, нэг л ядраад байна... гээд биднийг суухад, нохой бидний хөлийн дэргэд хатсан боов мэрж хэвтэв.

	Нагац ээж надад:

	—  Энд нэг еврей авгай байдаг юм. Тэднийх жижиг есөн хүүхэдтэй. «Мосеевна, яаж амьдарч байна даа?» гэхэд: «Бурхантайгаа л амьдарч байна даа, өөр хэнтэй амьдрах вэ дээ!» гэдэг юм даа гэж ярив. Би нагац ээжийн бүлээн ташааг налж суугаад унтчихжээ.

	Үйл явдлаар дүүрэн өдрүүд түргэн өнгөрсөөр л байлаа. Гайхах, сэтгэл түгших, гомдоох, юм бодуулсан зүсэн зүйл сэтгэгдэл өдөр болгон санаа сэтгэлд хоногшино. Мөдхөн би бас л өнөөх доголон охинтой аль болох олонтоо уулзаж, хашааны хаалганы хажуугийн бандан дээр дуугүй зэрэгцэн суух (түүнтэй дуугүй суухад ч таатай сан), эсвэл энэ тэрийг хүүрнэхийг тэсгэлгүй хүсэх боллоо. Тэрээр дууч шувуу адил их л цэвэр цэмцгэр агаад Донын казакуудын амьдралаас тун эвлэг ярьдаг сан. Донд сүү тосны заводын машинч авгындаа олон жил суусан бөгөөд слесарь эцэг нь хожим Нижний хотод нүүн иржээ. Хоёр дахь авга ах нь эзэн хааны дэргэд алба хаадаг.

	Баярын үеэр үдэш болоход улс амьтан цөм «хашааныхаа гадаа» гарч суугаад, харчууд, хүүхнүүд оршуулгын газар руу очиж тойрон бүжихээр явж, эрчүүд нь архины гуанзанд очиж, авгай хүүхдүүд л гадаа хоцорно. Эхнэр хүүхнүүд хашааны хаалганы дэргэд элс юм уу бандан сандал дээр элдэв хов ярьж, хэрэлдэж, маргаж, шуугилдан, хүүхдүүд «гахай» цохиж, бөмбөг шидэж «шармазло» болж тоглоход цовоо самбаалаг хүүхдийг сайшаан талархаж, дорой мууг нь элэглэж тэдний тоглохыг харж сууна. Хүүхдүүд чих дүлийртэл шуугилдан, их л баяр хөөр болж, томчууд харж байгаад бүгд л их сэргэж, байдаг чадлаараа өрсөлдөнө. Кострома, Чурка бид гурав тоглоомдоо хэчнээн ч улайрсан, тэр хоёрыг ээлжлэн харснаа доголон охины өмнө гүйж очоод,

	— Людмила, намайг тавуулыг нь цохиж, тэгээс гаргахыг харав уу? гэж сайрхана. Цаадах нь толгойгоо дохин, ялдам инээмсэглэж сууна. Урьд нь бид гурав үргэлж л цуг тоглодог байсан бол, одоо Чурка, Кострома хоёр өөр өөр тал болж хүч, авхаалж самбаагаараа өрсөлдөн заримдаа уйлаан майлаан, зодоон цохион болно. Нэг өдөр, тэр хоёр айхавтар ширүүн зодолдож, томчууд оролцож байж нохойг салгах адил усаар шүршиж байж сая нэг салгаж билээ.

	Людмила бандан дээр суугаад эрүүл хөлөөрөө газар дэвсэлж байснаа, өнөөх хоёрыг өнхөрсөөр ойртоход, тэрээр таягаараа тэднийг цааш нь түлхээд, айн эмээсэн дуугаар, — Больцгоо! гэж хашхирав. Царай нь цонхийж хөхрөөд, нүд нь унадаг өвчтэй хүнийх шиг бүдгэрэн анилдаад явчихлаа.

	Хожим Кострома Чуркад «гахай» цохиж байгаад шившигтэй хожигдчихоод, хүнсний мухлагийн дэргэдэх овьёостой авдрын ард, явган суучхаад чимээгүйхэн уйлж суухыг харахад айдас хүрэм байж билээ. Тэрээр шүдээ тас зууж, шанааны яс нь ёрдойж, янхигар нүүр нь хөдөлгөөнгүй гөлийж, гунигтай хар нүднээс нь том том бараан нулимс бөмбөрөн унаж байв.

	Түүнийг тайвшруулж аргадахад Кострома нулимсандаа хахан цацан байж:

	— Гайгүй ээ! Толгойг нь тоосгоор хага цохино доо! Үзнэ ээ, гайгүй! гэж шивнэв.

	Түүнээс хойш Чурка ихэмсэг болж, халаасандаа гараа хийж. саравчтай малгайгаа хазгай тавин, гэрлэх гэж байгаа том харчуул шиг гудамжны тэг дундуур хөндөлсөн, шүднийхээ цаанаас нэг л омголон, нулимж сурчээ.

	— Мөдхөн би тамхи татаж сурна. Хоёр ч удаа татаад үзсэн. Дотор муухай оргиж байна лээ гэнэ. Чуркийн энэ байдал над эвгүй санагдаж, ер нь би нэг найзаасаа саллаа гэдгээ мэдэрч, энэ бүхний буруутан нь Людмила л гэж бодлоо.

	Нэг орой хашаан дотор цуглуулсан яс, даавууны өөдөс, элдвийн хогийг ялгаж байхад Людмила ганхан, баруун гараа даллан над руу хүрч ирээд,

	— Сайн байна уу? гэж гурвантаа толгой дохин, Кострома чамтай цуг явсан уу? гэж асуухад,

	— Явсан.

	— Чурка яасан бэ?

	— Чурка бидэнтэй найзлахаа больсон. Чамаас болоод. Тэр хоёр чамд сэтгэлтэй болчхоод, зодолдоод байгаа юм гэчхэв.

	Людмилагийн царай улайснаа тохуурхсан янзаар,

	— Үгүй, ер өө! Би ямар буруутай юм бэ? гэв.

	— Чи юу гэж тэднийг өөртөө сэтгэлтэй болгосон юм?

	— Би ямар тэднийг над сайн бол! гэж гуйсан юм уу? гэж уцаарлан хэлээд,

	— Энэ бүхэн тэнэг явдал. Би арван дөрөвтэй, тэднээс эгч шүү дээ. Эгч хүнд хэзээ дурлаж байсан юм... гэв. Түүнийг гомдоох гэхдээ би,

	— Чи бас их юм мэднэ ээ! Мухлагийн худалдагч авгай, Хлыстийн эгчийг хар л даа, хөгшин байж залуустай сэмбэгэнээд л байдаг шүү дээ гэхэд,

	— Чи өөрөө юу ч мэдэхгүй байна гээд хоолой нь зангирч, торомгор нүдээ дүрэлзүүлэн,

	— Мухлагийн худалдагч чинь завхай авгай, би ямар тийм юм уу? Би бага байна, намайг оролдож, татаж чангааж болохгүй... Чи ядахдаа «Камчадалка» гэдэг романы дэд дэвтрийг уншчихаад ярьдаг ч болоосой! гэж хэлээд мэгшин уйлаад явахад нь би түүнийг өрөвдөж билээ. Түүний үгэнд миний мэдэхгүй нэг үнэн байх шиг бодогдлоо. Миний нөхөд хөөрхийг яах гэж оролдоод байдаг юм бол..., бас ч үгүй сэтгэлтэй боллоо гэнэ шүү...

	Маргааш нь буруугаа наманчлах гэхдээ түүний дуртай «арвайн ёотонтой» мөсөн чихэр долоон мөнгөөр аваад,

	— Идэх үү? гэж асуухад, Людмила зориуд уурлаж,

	— Холд, би чамтай найзлахгүй гэснээ, удалгүй мөсөн чихэр авснаа,

	— Ядахдаа цаасанд боочихгүй дээ! Наад гар чинь заваан байгааг нь гэж над хэлэхэд,

	— Би гараа угаасан л даа, энэнээс илүү арилж өгөхгүй юм гэхэд, ширүүн, бүлээн гараараа гарыг минь барьж үзэн,

	— Яасан их эвдэрсэн юм бэ? гэв.

	— Чиний гарын хуруу зөндөө хатгуулчихсан юм аа?

	— Би зүүгээр хатгачихсан юм. Юм их оёдог болохоор... Хэсэг зуур дуугүй байснаа эргэж харан,

	— Нэг тийш орж нуугдаад «Камчадалкийг» унших уу? гэв.

	Бид нуугдчихмаар газар зөндөө эрсэн боловч аятайхан газар олдсонгүй. Тэгж тэгж халуун усны байшингийн үүдний өрөөнд очихоор шийдэв.

	Тэнд харанхуй боловч, хажуугийн яргын газар, саравч хоёрын завсрын бохир булан руу харсан цонхны дэргэд сууж, уншиж болох байлаа.

	Людмила хажуугаараа цонх налж суугаад, вандан сандал дээр өвчтэй хөлөө жийж, эрүүл хөлөө шал уруу унжуулж, суугаад үнгэгдэж урагдсан номоор нүүрээ халхлан, үл ойлгогдох уйтгартай олон үгийг догдлон уншина. Миний сэтгэл бас хөдөлж байв. Би шалан дээр суугаад харж байхад түүний хянуур хэрсүү нүд номын хуудаснаа бэлчиж, нэгэн үе нулимс цийлгэнэн, хоолой нь зангирч, миний сонсоогүй үг өгүүлбэр яаран уншина. Би үгсийг шүлэг болгож ойлгох гэж элдвээр оролдоод, сүүлдээ номд юуны тухай гарч байгааг ч ойлгохоо болив. Миний өвөр дээр нохой зүүрмэглэн хэвтэнэ. Нохойгоо би «Салхи» гэж дуудна. Тэгж нэрлэсний учир нь, тэрээр урт биетэй, сэгсгэр үстэй, намар цагийн салхи яндангаар үлээх шиг хүнгэнэн дуугарч их л хурдан гүйнэ.

	— Чагнаж байна уу? гэж Людмила асуухад, би дуугүй л толгой дохив.

	Замбараагүй хөврөх үгс намайг улам сэргээж, дуунд үг болгон нь гэрэлтэн, учир утгатай байдаг шиг тэднийг өөрөөр байрлуулж тавих дур минь хүрч байлаа. Харуй бүрий болоход цайрч харагдаж байгаа номтой гараа доош буулгаад,

	— Гоё байгаа биз дээ? гэж асуув.

	Тэр үдшээс эхлэн халуун усны байрын үүдний өрөөнд бид хоёр үе үе очиж суудаг болов. Миний азаар, Людмила өнөөх «Камчадалка» гэдэг номоо мөдхөн уншихаа болив. Тэр эцэс төгсгөлгүй номд юуны тухай гарч байгааг би түүнд хариулж чадахгүй байв. Эцэс төгсгөлгүй гэдэг нь бидний уншиж эхэлсэн хоёрдугаар дэвтрийн араас гурав дахь нь гарч ирэв. Бас дөрөв дэх дэвтэр нь бий гэж Людмила ярьсан. Бүрхэг өдрүүдэд тэнд их аятайхан. Бямба гариг л биш бол. Бямба гаригт бол халуун усаа галладаг байлаа.

	Гадаа усан бороо цутгаж, хэн ч орж гарахгүй, бидэн дээр ирэх хүнгүй, бидний харанхуй буланд байхыг хэн нэг хүн «мэдчих» бий гэж Людмила эмээнэ.

	— Хүмүүс юу гэж бодох бол? гэж тэрээр нам дуугаар асууна. «Хүнд баригдчихгүйг» би хичээнэ. Энэ тэрийг ярьж заримдаа эмээгийн ярьдаг үлгэрээс би хэлж, Людмила, Медведица голын хасгуудын тухай ярина.

	— Тэнд ч мөн догь доо. Энд ч дээ... Ёстой гуйлгачны газар байна даа! гэж тэрээр шүүрс алдана. Том болохоороо Медведица голыг ямар ч гэсэн очиж үзэхээр би шийдэв.

	Тэгтэл мөдхөн халуун усны үүдний өрөө бидэнд хэрэггүй боллоо. Людмилагийн эх элдүүрчний ажилд ороод, охин дүү нь сургуульд явж, ах нь паалантай тоосгоны заводод ажилладаг байлаа. Бүрхэг өдөр болохоор би тэднийд очиж, гэр орноо янзлах, гал зуухныхаа өрөөг цэвэрлэх, хоол. унд хийхэд нь тусална. Людмила инээж,

	— Чи бид хоёр тустаа л унтдаг болохоос, эр эм хоёр шиг л байна. Бид авгай нөхөр хоёроос ч илүү байна. Нөхөр нь авгай нартаа ингэж тусалдаггүй шүү дээ... гэнэ.

	Мөнгөтэй бол би амтат боов авна. Дараа нь цай ууж дуусаад Людмилагийн орилоо ээжид халуун тогоо залгаснаа мэдэгдэхгүй, гэхдээ хүйтэн ус хийж хөргөнө. Заримдаа нагац ээж маань бидэнтэй цуг байж, тор нэхэнгээ гайхалтай сонин үлгэр домог. Нагац аавыг хот явчихлаар Людмила манай гэрт ирж, бид гурав ёстой нэг найрлаж гарна даа!

	— Бид ч догь сууж байна! Өөрийнхөө мөнгөөр юугаа ч авсан дур! гэж эмээ хэлдэг сэн.

	Тэрээр бид хоёрыг үерхэхийг дэмжиж,

	— Хөвгүүд, охидтой үерхэх сайн хэрэг. Ганцхан саваагүйтэж болохгүй... гэнэ.

	«Саваагүй» гэж юу болохыг энгийн үгээр бидэнд тайлбарлаж өгнө. Түүний гоёор, цог заль төгсөөр ярих үгнээс «цэцгийг цоморлогоо дэлгээгүй байхад нь хүрч болохгүй, эс тэгвээс үр жимс ч үгүй, үнэр танар ч үгүй болно» гэдгийг би сайн ойлгосон билээ.

	«Саваагүйтэх» ч дургүй байлаа. Гэсэн ч ярихгүй байх ёстой тэр зүйлийн тухай Людмила ч, би ч ярих юмаа ярьж байлаа. Ярихгүй байхын ч аргагүй, эр эмийн харьцаа хэтэрхий бүдүүлгээр, нүднээ улиг болтлоо тусаж, биднийг их гомдоодог сон.

	Людмилагийн эцэг, дөч эргэм настай, царайлаг, сахалтай эр, өтгөн хөмсгөө онцгой сүртэйеэ хөдөлгөнө. Үс буржгар. Тэрээр нэг л хачин дуу шуугүй, юм ярьж байхыг нь би санахгүй байна. Хүүхдээ эрхлүүлж байхдаа, хэлгүй хүн шиг мөөрөх чимээ гаргаж, авгайгаа ч таг дуугүй зодно.

	Баярын үеэр, үдэш оройн цагаар цэнхэр цамц, хилэн шалбуур өмд, гялайтал арчсан савхин гутлаа өмсөөд, суран оосортой том гармони хөгжмөө үүрч хаалга руу явж очоод, «харуулд» гарч байгаа цэрэг шиг зогсоно. Яг тэр үеэр манай хашааны хаалганы дэргэдүүр «баяр цэнгээн» эхэлж, авгай хүүхнүүд ар араасаа цуван, зарим нь Евсеенкийг сэмхэн харж, нөгөө хэсэг нь түүнийг илэн далангүй, өлөн нүдээр харж өнгөрөхөд, Евсеенк доод уруулаа цорвойлгон тэднийг хар нүдээрээ шилж сонжин харж зогсоно. Эдний ийнхүү нүдээрээ чимээгүй ярилцахад, эр хүний хажуугаар аажим өнгөрөн явахыг харахад цаанаа нэг л өөдгүй, тэдний хэнд нь ч тэр эр тушаангуйгаар нүдээ ирмэхэд л тэдний хэн нь ч ялгаагүй гадаа гудамжны хогтой элсэн дээр үхсэн мэт хүлцэнгүй хэвтээд өгмөөр юм шиг санагдана.

	— Ичих нүүрэндээ илэг наасан амьтан, муу ухна, гөлрөөд салахгүй! гэж Людмилагийн ээж нь дэмий л үглэнэ. Тэрээр өндөр нарийхан биетэй, гонзгой, барзгар нүүртэй, хижиг өвчин туссанаасаа хойш үсээ богинохон тайрсан нэгэн билээ. Тэрээр элэгдэж тожийсон шүүртэй төстэй харагдана.

	Эхийн дэргэд Людмила охин суугаад анхаарлыг нь сарниулах гэж ядахдаа, юм шалгааж асуув.

	— Нойтон хамуу шиг зовлонт үр минь больж үз! гэж эх нь уурлан үглэж нүдээ цавчлахад, түүний жийтгар нүд ер бусаар гэрэлтэн, хөдөлгөөнгүй харагдах нь нэг юманд тээглэн, бүрмөсөн зогсчих шиг санагдана.

	— Ээж ээ, та дэмий уурлаад яах вэ! Ямар хэрэг байна. Та тэр чийрсчний авгайн яаж гоёж гоодсоныг хараач! гэж охин нь хэлэхэд,

	— Та гурав л байхгүй бол би энэнээс ч дээр хувцаслах л байсан. Та нар миний махыг идсэн улс гэнгээ, өнөөх том бүдүүн эхнэрийг ширтэн шуудхан, уйлан байж хэлэх шиг ярьж байв.

	Чийрсчний бэлэвсэн эхнэр бага шиг байшин шиг, хөх нь байрны үүдний саравч шиг урагшаа түрж, ногоон алчуураа хагаслан далдалж боосон улаан царай нь нарны туяа туссан дээврийн цонхыг санагдуулна.

	Евсеенко гармони хөгжмөө сунган татаж тоглоно. Гармони өдий төдий товчтой, ая нь тэртээд хангинахад ойр хавийн хүүхдүүд цугларч, хөгжимчнийг тойрон хөлийн нь дэргэд, түүнийг бишрэн, чив чимээгүйхэн элсэнд шигдэн сууцгаана. Евсеенко авгай,

	— За гайгүй, бөндгөрийг чинь цаадуул чинь мулт цохиод өгнө өө! гэж муу амлана. Цаадах нь дуугүй л хялайна.

	Чийрсчний бэлэвсэн эхнэр хөгжимчнөөс холгүй, Хлыстовын мухлагийн гадаах сандал дээр хажуулдан налж суугаад сэтгэл догдлон хөгжим чагнах аж.

	Оршуулгын газрын цаадах талбайд үдшийн гэгээ тасарч, гадаа гудамжаар голоор хөвөх лугаа адил тод өнгийн хувцастай томчуул цувж, хүүхдүүд салхи татуулан гүйлдэж, бүлээн агаар таатай агаад согтоом... Өдөржин наранд халсан элснээс нэгэн хачин хурц үнэр ханхалж, ялангуяа яргын газрын, тослог, амтлаг цусны үнэр илт ялгарч, элдүүрчдийн хашаанаас арьсны шар махны давсалсан эхүүн үнэр ханхална. Авгай хүүхдийн яриа, согтуу эрчүүдийн хашхирах, хүүхдийн цангинасан дуу шуу, гармонийн аргил эгшиг дээр энэ бүгд холилдон нэгэн нүргээнт чимээ болж, цуцахыг мэдэхгүй бүтээгч газар дэлхий хүчтэй амьсгалах бөлгөө. Юм бүгд эл ичгүүр сонжуургүй, адгуусны хар бор амьдралд баттай итгэх, сэтгэлийг итгүүлж шингээхийг бүдүүлгээр илэн далангүй зүтгэнэ.

	Тэрхүү ичгүүр сонжуургүй бүдүүлэг амьдрал байдаг хүчээ хааш нь яаж цацахаа олж ядан, гунигтайгаар, хүчлэн зүтгэх аж.

	— Ганц хүнийг бүгдээрээ нэг зэрэг зодож болохгүй, ээлжлэх хэрэгтэй...

	— Өөрөө өөрсдийгөө хайрлахгүй бол хэн биднийг хайрлах вэ?...

	— Эсвэл эм хүнийг бурхан тоглоом тохуу болгож төрүүлсэн үү?... гэх мэтийн цочмоор хачин үгс тархи толгойд шингэн орж, заримдаа их шуугиан чимээн дундуур ч зүрх сэтгэлд хоногшино.

	Шөнө болж, агаар цэвэршин, чимээ шуугиан намдаж, модон байшингууд сүүдэртэн, харанхуйн дунд овойн сүртэй том болж харагдана. Хүүхдүүдийг унтуулахаар гэр гэртээ авч ороход, зарим нь хашааны ёроолд, эсвэл ээжийнхээ хөл доор, өвөр дээр нь унтчихсан байна. Оройхон болоход томоохон хүүхдүүдийн дүрсгүйтэх нь хумигдана. Евсеенко хайлчих шиг нэг мэдэх нь ээ алга болж, өнөөх чийрсчний бэлэвсэн эхнэр ч бараа туруугүй болон, гармонийн аргил дуу оршуулгын газрын тэртээгээс дуулдана. Людмилагийн эх мигуй адил биеэ хураан бөгтийж, вандан дээр суусаар байлаа. Эмэг эх маань хөршийнхөө нэг эр хүн шиг хавтгай цээжиндээ «Амь үрэгдэгсдийг аварсны төлөө» гэсэн үсэгтэй алтан медаль зүүдэг, нугасан хамартай, шөрмөслөг том биетэй зууч эхнэр, эх баригч авгайнд цайлахаар оров. Манай гудамжныхан илбэч эм гэж түүнээс цөм эмээнэ. Их түймэр гарахад нэг хурандаагийн гурван хүүхэд өвчтэй эхнэрийг нь галаас гаргасан гэлцэнэ.

	Манай эмээ түүнтэй дотно байдаг байлаа. Тэр хоёр гадаа гудамжнаа дайралдахдаа холоос бие бие руугаа харж инээмсэглэн, цаанаа л нэг дотно байдаг сан.

	Кострома, Людмила бид гурав хаалганы дэргэдэх вандан сандал дээр сууж байтал, Чурка, Людмилагийн дүүтэй барилдах юм болж, тэврэлдэн, шороо тоос босгож, элсэн дээр ноцолдож гарав.

	— Болиоч! гэж Людмила эмээсэн янзтай тэднийг гуйна.

	Кострома түүний хар нүд руу хялайн харж, сууриныхны анддаггүй сайн мэдэх, нэр муутай, зальжин нүдтэй, буурал анчин өвгөн Калинины тухай элдвийг ярьж байв. Түүнийг саяхан үхэхэд нь оршуулгын газар элсэнд булалгүй, авсыг нь бусад шарилуудаас зайдуу ил тавьжээ. Түүний шарил нь өндөр хөлтэй, тагыг нь цагаан будгаар эрээлж, загалмай, жад, таяг, бас хоёр яс зуржээ.

	Харуй бүрий болонгуут, шөнө болгон өвгөн авснаас гарч оршуулгын газар дундуур явж, үүр цайтал нэг юм эрж явдаг гэж ярихад нь Людмила Костромагаас

	— Аймаар юм бүү яриач! гэв.

	— Аль тавиач! гэсээр Людмилагийн дүүгийн гараас мултарч, Чурка өнөөх Костромад хандаж,

	— Юу гэж худлаа яриад байгаа юм? Авсыг нь булж байхыг би өөрөө харсан. Харин дээд тал нь шороогүй, хөшөө хийх гэж байгаа юм. Талийгаачийг шөнө явдаг гэж согтуу дархнууд л зохиосон юм... гэв.

	— Тийм юм бол, чи оршуулгын газар очоод хоноод үз л дээ! гэж Кострома түүн руу харалгүйгээр ууртай хэлэв

	Тэд маргалдаж гарахад, Людмила, толгойгоо гунигтайгаар сэгсрэн,

	— Ээж ээ, нас нөгчсөн хүн шөнө босдог юм уу? гэж асуухад, ээж нь цуурайг давтах адил,

	— Босдог юм гэж хэлэв.

	Мухлагийн эзний хүү, хориод насны, бүдүүн улаан залуу Валёк бидний маргахыг чагнаж байснаа,

	— Та гурвын хэн нэг үүр цайтал тэр авсан дээр хэвтвэл, хорин мөнгө, цаастай тамхи арваадыг өгнө, хулчийсны чинь чихийг нь ханатлаа урна гэв.

	Бүгд самгардан дуугүй байхад, Людмилагийн ээж нь,

	— Ямар тэнэг юм ярьж байгаа юм бэ? Хүүхдүүдийг ингэж өдөөж болох уу? гэв.

	— Нэг рубль өгвөл, би тийшээ явлаа! гэж Чурка уруу царайлан хэлэхэд Кострома егөөтэйгөөр,

	— Хорин мөнгөөр бол хулчийж байна уу? гээд, Валёкэд хандаж,

	— Рублиэ энэнд өгчих, чадахгүй ээ хий л сүр үзүүлж байгаа юм... гэв.

	— Май, рубль ав! гэхэд Чурка газраас босож, хашааны ёроолоор дув дуугүй, аажуухан яваад өгөв. Кострома амандаа хуруугаа хийж, араас нь шүгэлдэхэд Людмила тэвдэн,

	— Ээ, бурхан минь, ямар онгироо амьтан гээч вэ? гэв. Тэгтэл Валёк биднийг тохуурхаж,

	— Хулчгарууд та нар юу чадах вэ! Муу сайн зулзагууд, бас тэгээд энэ гудамжны тэргүүн зэргийн эрчүүд гээд байгаа! гэв.

	Түүний элэг доог хийхийг сонсоход гомдмоор. Энэ баян цатгалан хархүү бидэнд эвгүй санагддаг байсан юм. Тэрээр дандаа хүүхдүүдийг элдэв муу юманд уруу татаж, авгай хүүхнүүдийн тухай шившигтэй гүжир, хов жив ярьж, тэднийг элэглэж, шоолохыг зааж өгнө. Хүүхдүүд түүний үгэнд орж, дараа нь түүнийхээ шанг «бузгай» авдаг байлаа. Валёк, яагаад ч юм, миний нохойг үзэн ядаж, чулуугаар шидэж, нэг удаа талхан дотор зүү хийж өгсөн.

	Чурка биеэ хураачхаад, шившигтэйгээр яваад өгөхийг харахад гомдмоор байсан тул, би Валёкэд.

	— Рубль өгчих, би тэнд чинь очъё! гэв. Валёк намайг сүрдүүлж шоолж байснаа, Евсеенкова авгайд рублиэ өгсөнд цаадах нь урдаас нь,

	— Үгүй ээ, авахгүй! гээд уурлаад яваад өгөв. Людмила ч тэр мөнгийг нь авахыг зүрхэлсэнгүйд Валёк улам их тохуурхаж гарав. Тэр хархүүгээс мөнгийг нь нэхэхгүй явахыг завдаж байтал эмэг эх хүрч ирээд юу болж байгааг сонсоод, рублийг нь авч, надад хандаж, маш тайвнаар,

	— Пальтогоо өмсөөд, дулаан бүтээлэг авч яваарай, өглөөгүүр хүйтэрнэ гэв.

	Эмээгийн энэ үг надад муу юм учрахгүй гэж намайг зоригжуулж өглөө.

	Валёкийн тавьсан хатуу болзлоор би үүр цайтал авсан дээр хэвтэх, эсвэл сууж байх хэрэгтэй боллоо. Юу ч болсон, Калинин өвгөн авснаас гарч ирэх гээд авс доргиж хөдөлсөн ч доош бууж болохгүй. Доош буучихвал л би ялагдах ёстой байлаа.

	— Би чамайг шөнөжингөө харах болно шүү! Сайхан мэдээрэй! гэж Валёк над анхааруулав.

	Намайг оршуулгын газар руу явах болоход, эмээ над хандаж,

	— Элдэв юм үзэгдэх шиг, дуулдах шиг болбол битгий хөдөл, эх дагинын сургаалаас л амандаа уншаарай! гэв.

	Шалавхан эхэлж даруй дуусгачихыг бодож би хурдан явав. Надтай цуг Валёк, Кострома, бас хэдэн залуу явлаа. Тоосгон хашаагаар шурган орохдоо бүтээлэгтээ тээглэж ойчоод, даруй босон харайв. Хайсны цаана хүмүүс инээлдэв. Цээжин дотор нэг юм доргиж, ар нуруугаар эвгүй хүйт оргив.

	Би бүдчин явсаар өнөөх хар авсан дээр хүрч очив. Авсыг өрөөсөн талаас нь элсээр булсан, нөгөө талаас нь авсны богинохон, бүдүүн хөл нь цухуйх нь хэн нэг хүн өргөх гээд даалгүй алдчихсан юм шиг санагдлаа. Хаа нэгтээ загалмайнуудын дунд нарийн тачирхан хус модод ёрдойн, салангид байгаа шарилуудыг мөчрөөрөө холбон, тэдний сүүдрийг нэвт өвсний шилбэ, маш аймаар арзайн үзэгдэх аж. Тэнгэр өөд сүм цасан хунгар шиг гозойн, хөдөлгөөнгүй үүлсийн дунд жижиг саран гэрэлтэнэ.

	Язийн эцэг олиггүй эр гэж хочтой өвгөн манааны байрандаа хонхоо залхуутайгаар уяанаас нь угзрахад, уяа нь дээврийн төмөр хүрч, чахран дуугарч, жижиг цонхны цангинасан дуу огцом, гунигтайгаар гарах бөлгөө. «Бурхан минь нойр л хүрээсэй!» гэдэг тэр манаач өвгөний хэлэх дуртай зүйр үг санаанд оров.

	Нэг л эвгүй, шөнө хэдийгээр жихүүн байсан боловч, над бүгчим оргиж, хөлс чийхарч байлаа. Калинин өвгөн шарилаасаа босож гарах гэвэл манааны байр руу гүйж очиж амжих болов уу?

	Язь болон бусад хүүхэдтэй цуг шарил дунд зөндөө л тоглодог байсан болохоор би оршуулгын газрыг сайн мэднэ. Тэнд сүмийн дэргэд ээжийгээ нутаглуулсан...

	Суурингаас хүмүүсийн инээлдэх, дуулах чимээ гарах нь хөл тасрах болоогүй бололтой. Толгодын дунд элс авдаг төмөр замын хайрганы газарт ч юм уу, эсвэл Катызовка тосгонд гармони хангинан, хайсны цаагуур дандаа согтуу явдаг Мячов дархан улиг болсон нэг дуугаа л аялан явж байв,

	Тэрээр:

	 

	Хонгорхон эжий минь

	Хорвоод нүгэл багатай.

	Амраглаж бусдад дасалгүйгээр

	Аавыг минь ганцхан хайрлажээ...

	 

	гэж дуулна.

	Ийнхүү тосгоны энэ үдшийн амьдралын сүүлчийн дуу чимээг сонсоход таатай боловч, хонхны цохих бүр улам анир чимээгүй болсоор, нам гүм байдал, нуга уруу урсан орж, ирэх гол адил, бүхнийг бүрхэн авсаар байв. Энэхүү эцэс ёроолгүй хоосон зайд харанхуйн дунд сүүмэлзэх чүдэнзний гал лугаа адил, ул мөргүй уусан арилж, тэрхүү хоосны далайд гагцхүү хүрэхийн аргагүй одод гялалзан байхад, харин газар дэлхий дээр бүх юм харанхуйд уусан алга болж, амьгүй мэт болов. Би бүтээлгээр биеэ ороож, шарил дээр гарч, сүм руу харж хөлөө нугалан суулаа. Биеэ хөдөлгөхөд шарил шажигнан дуугарч, доошоо элс нурах аж.

	Миний ард нэг хоёр удаа газар юм ойчих чимээ гарсны дараа нь бүр ойрхон тоосгоны хэлтэрхий унав. Валёк, түүний нөхөд л намайг айлгах гэж хайсны цаанаас шидэж байна гэдгийг би даруй мэдэв. Харин ч хүмүүс ойрхон байна гэж бодоход аятай байлаа.

	Гэнэтхэн над ээж санагдав. Нэг удаа би тамхи татах гэж байгаад ээжид баригдаж зодуулахдаа,

	— Зодохоо болиоч! Тэртэй тэргүй дотор муухай оргиод муу байна! гэж би түүнд хэлсэн юм. Алганы амт үзчихээд пийшингийн ард сууж байхад, ээж эмээд,

	— Манай энэ, хүнийг хайрладаггүй, өрөвдөх сэтгэлгүй хүүхэд, гэж хэлэхийг сонсоод гомдож л байлаа. Ээжийг намайг шийтгэхэд би түүнийг өрөвддөг сөн. Голдуу аргагүй л болохгүй юман дээр намайг зодно.

	Ер нь амьдралд гомдмоор юм зөндөө, энэ хайсны ард байгаа улс, энд намайг гав ганцаараа аймаар эвгүй байгааг мэдэж байж, улам их айлгах гээд байх ямар хэрэг байна. Тэдэнд,

	— Чөтгөр руугаа тонилцгоо! гэж хашхирмаар санагдав. Гэтэл бас энэ аюултай, чөтгөр яах бол? Бодвол, чөтгөр, хаа нэгтээ ойрхон байгаа биз.

	Элсэнд гялтгануур элбэг, сарны гэрэлд бүдэгхэн гялалзахад нь нэг удаа би Ока мөрөнд салан дээр хэвтээд ус руу харж явтал... загас над руу бүр тулж хөвж ирээд, хажуугаараа эргэж, хүний хацартай адилхан болж, над руу дугуй, шувуун нүд гарган харснаа, усны гүнд шумбан, агч модны ойчиж байгаа навч лугаа адил дайвалзан хөвж одсоныг гэнэт санав.

	Аймшигт бодол төрүүлээд байгаа төсөөлөн бодохын эсрэг хамгаалах гэсэн аятай амьдралын янз бүрийн тохиолдлуудыг сэргээн бодож, ой ухаан минь их л шаргуу ажиллаж байлаа.

	Элсэн дундуур хатуу савраараа тогшлон, зараа өнхөрч явах нь гэрийн онгон адил жижиг, сэгсгэр аж.

	Пийшингийн аман дээр явган суучхаад л нагац эх маань,

	— Эелдэг эзэн та, жоомнуудыг гаргаач! гэж амандаа үглэж байдаг санаанд орлоо.

	Над харагдахгүй байгаа хотын дээгүүр тэртээ алсад саруултан гэгээрч, өглөөний жавар хайрч, нүд анилдахад, юу л болбол болог! гээд бүтээлгээ битүү нөмөрч, цагариглан хэвтэв. 

	Хажууд минь зогсоод, бүтээлгийг хуулан,

	— Бос, бос? Даарав уу? За аймаар байв уу? гэж асууж нагац эх намайг сэрээв.

	— Аймаар байлаа, харин та хүүхдүүдэд энэ тухай хэлж болохгүй шүү!

	— Юуг нь нуух юм? Аймаар биш гэвэл юугаараа чи гайхуулах болж байна? гэж тэрээр гайхав.

	Бид хоёр харьж явах замдаа нагац эх эелдэгхнээр,

	— Аливаа зүйлийг биеэрээ үзэж, мэдсэн байх хэрэгтэй, хонгор үр минь!... Өөрөө сураагүй, мэдээгүй бол хэнийг сургах вэ? гэж ярив.

	Үдэш болоход би гэдэг хүн гудамжиндаа «баатар» болж, бүгд л надаас,

	— Аймаар байсангүй гэж үү? гэцгээхэд нь «Аймаар, аймаар!» гэж толгой сэгсрэн ярихад, тэд,

	— Харав уу, ийм л байгаа юм даа! гэж уулга алдана. Мухлагийн худалдаачин авгай,

	— Калининыг шөнө босдог гэж худлаа хэлж байсан байна аа. Босдог л байсан бол энэ хүүгээс л айв гэж үү дээ. Босдог ирдэг л бол хүүр оршуулгын газраас хааш нь хамаагүй хөөчихнө гэж чангаар итгэлтэйеэ хэлэв.

	Людмила намайг гайхсан янзтай энхрийлэн харна. Өвөг эцэг баяртай байгаа бололтой мушилзан инээнэ. Ганцхан Чурка л уруу царайлан,

	— Нагац эх нь илбэч увдисч юм чинь, энэ юундаа айх вэ? гэв.

	III

	Үүр цайхад үзэгдэхгүй болдог жижигхэн од адил дүү Коля чимээгүйхэн алга болов. Нагац ээж, дүү, бид гурав жижигхэн амбаар дотор даавуугаар бүтээсэн хураалттай түлээн дээр унтана. Бидний хажуугийн завсар заалхайтай муруй саруй дүнзэн хананы цаана эзний тахианы байр бий. Тарган цатгалан тахиа унтангаа биеэ сэгсрэн яраглах нь оройноос бидэнд сонсогдсоор байна. Өглөө алтан залаат орилоо эр тахиа биднийг сэрээнэ.

	— Өө, тасдуулмар, чамайг! гэж үглэсээр эмэг ээж сэрнэ. Сэрчхээд түлээний пингийн хананы завсраар нарны гэрэл миний ор руу тусаж, тэр гэрэлд мөнгөлөг тоос үлгэрийн үг шиг бүжиглэн байхыг би ажиглан хэвтдэг сэн. Хураалттай түлээн дотор хулгана түрчигнэн, далавчин дээрээ хар толботой улаан хорхой гүйлдэж байдаг.

	Заримдаа тахианы баасны эхүүн үнэрээс зугтаж, пин дээр гарч, нойрондоо хөөж пэмбийгээд, нүдгүй юм шиг болсон хүмүүсийн нойрноос сэрж байгааг ажигладаг сан.

	Дүнсгэр царайт архичин, завьчин Фермановын арзгар толгой цонхоор цухуйж, бөлцийж, цэлхийсэн онигор нүдээрээ над руу харан, зэрлэг гахай шиг шуухирч байна. Улаан шаргал халимгаа гараараа илэн илэн, хүйтэн усанд биеэ булхах гэж яарсаар өвөө хашаанд орж ирлээ. Байшингийн эзний тогооч авгай шонхор хамартай, чалчаа, нэл сэвх болсон нүүртэй, хөхөөтэй төстэй, харин эзэн гэж тарган хөгшин хөх бух л гэсэн үг. Хүн бүхэн л амьтан, араатан, шувууны аль нэгийг санагдуулна.

	Тунгалаг сайхан өглөө байлаа. Харин над нэг л гунигтай, эзгүй хээр тал руу явмаар санагдана. Хүмүүс энэ саруул сайхан өдрийг завааруулна гэж би мэдэж байлаа.

	Нэг удаа намайг дээвэр дээр хэвтэж байтал, эмээ намайг дуудан, ор руугаа толгойгоороо дохин:

	— Колягаа алдчихлаа гэж зөөлхөн хэлэв.

	Дүү улаан жинтүүнээс доош гулсаж, дэвсгэр эсгий дээр хэвтэж байхыг харахад бие нь нүцгэн, хөхөрч, цамц нь хүзүү руугаа бөөгнөрч, цүдгэр гэдэс, шарх сорви болсон майжгар хөл ил гарч, гараа бэлхүүс доогуураа хачин эвгүй хийсэн нь өөрөө өөрийгөө өргөх гэсэн мэт. Толгой нь үл мэдэг гилжийжээ.

	— Өнгөрчихлөө дөө. Хөөрхий минь. Хүн болохгүй амьтан байсан даа! Тэнгэр минь! гэж эмээ үсээ самнангаа хэлэв.

	Өвөө бүжиглэх мэт сэм гэтэн явж ирснээ, дүүгийн аньсан нүдэнд хуруугаа болгоомжтой хүргэхэд, эмээ ууртайгаар:

	— Угаагаагүй гараараа юу гэж хүрээд байгаа юм бэ? гэхэд нь өвөө:

	— Төрүүлсэн,...идэж уугаад л байсан, хоёрын хооронд амьтан! гэж бувтнав.

	— Ухаантай шиг байгаарай! гэж эмээ түүнийг болиулахад, өвөө тоомсоргүй хараад, гадагшаа гарч:

	— Надад оршуулах юм байхгүй... Чи л өөрөө мэд... гэхэд,

	— Ээ, муу золгүй тархи чи! гэж эмээ хэлэв.

	Би гадагш яваад, бүр орой болтол гэртээ эргэж ирсэнгүй. Коляг маргааш өглөө нь оршуулав. Би сүмд очсонгүй, мөргөл хийх үеэр ээжийн ухчихсан шарилын дэргэд нохойтойгоо, Язийн эцгийн хамт байв. Язийн эцэг шарилын нүхийг төсөрхөн үнээр ухсанаа надад:

	— Үүнийг танилын хувьд л гэхээс биш, рубль гэсэн үг хэмээн үглэнэ.

	Эвгүй үнэр ханхлан буй шаргал нүх руу хараад, өрөөсөн хана нь харлачихсан, чийгтэй модон хавтас байхыг үзэв. Миний сууж буй овоолсон шороон дээрээс дөнгөж хөдөлмөгц, шарилын нүхний амсраар элс зурайтал асгарахад хажуу ханаар нь сэтэрхий гарч байв. Тэгэхээр нь модон ханыг булах гэж би албын хүчээр хөдөлж байлаа.

	— Битгий зүггүйтээд бай! гэж Язийн эцэг тамхи татангаа хэллээ. Эмээ жижиг цагаан авсыг хоёр гар дээрээ өргөн авчрахад Өөдгүй эр нүх уруу харайж ороод авсыг авч, хар модон хананы дэргэд тавьж, дээш гарч ирээд, хөлөөрөө элбэн хүрзээр булш руу элс буулгаж гарав. Түүний ганснаас сангийн бойпрын адил утаа суунаглана. Эмээ, өвөө хоёр түүнд чимээгүйхэн тусалж байв. Хар лам, гуйлгачин, ер нь хэн ч алга, зөвхөн талийгч нарын загалмай хэрээсэн дунд бид дөрвүүлхнээ байлаа.

	Нагац эх манаачид мөнгө өгөхдөө:

	— Чи Варягийн гэрийн онгоныг түйвээлээ шүү! гэж ширүүхэн хэлэв.

	— Өөр бусдын газраас авчихсан хүн чинь өөрөөр яах вэ дээ? гэлээ.

	Нагац эх шарилд мөргөхдөө газар хүрэн тонгойж, гиншиж уйлаад, гэрийн зүг явахад, араас нь өвөө малгайныхаа саравчаар нүдээ халхавчлан, элэгдэж хуучирсан сюртук дээлээ татаж алхалснаа:

	— Хагалаагүй газар үр суулгалаа, гэж хэлээд тариалангийн газар яваа хар хэрээ адил гэнэт урагш гүйхэд,

	— Өвөө юу гэсэн бэ? гэж би эмээгээс асуухад,

	— Тэнгэр өршөө! Тэр өөрийн бодолтой хүн гэлээ. Халуун байлаа. Эмээ арай гэж явна. Хөл нь халуун элсэнд шигдэнэ. Тэр нүүрээ алчуураар арчин үе үе зогсоно.

	Би жаахан зориглон,

	— Шарилын нүхэн дэх хар самбар ээжийн авс уу? гэж түүнээс асуув.

	— Тийм ээ гэж ууртай хэлээд, ухаангүй хар нохой,... жил ч болоогүй өмхөрчихжээ. Ус нэвтрүүлдэг энэ элснээс болж байгаа юм. Шавар байсан сан бол илүү сайн байх сан.

	— Бүх хүн ялзарчих уу?

	— Бүгд. Зөвхөн эрхэм дээдсийнх л өмхөрдөггүй.

	— Таных ялзрахгүй юу?

	— Энэ тухай битгий бод, хэрэггүй!

	Гэлээ ч гэсэн би «үхэл гэдэг ямар харамсалтай, өөдгүй муухай эд вэ?» гэж бодож явлаа.

	Надад маш эвгүй байв.

	Биднийг гэртээ ирэхэд өвөө халуун тогоогоо зэхчихсэн, ширээ засчихсан:

	— Цай ууцгаая. Халуунд горьгүй. Би өөрийнхөөрөө бүгдэд чанаж байна.

	Тэрээр эмэг эх руу хүрч ирээд, мөр руу нь цохиж,

	— Тийм үү, хөгшөөн! гэв.

	— Юу гэхэв дээ! гээд эмэг эх гараа дохив.

	— За тэр дээ. Дээдэс бидэнд уурлаж, хэсэг хэсгээр нь тасалж...нэг гарын хуруу шиг гэр орон эвтэй байсан бол гэнэ. Нагац эцэг эелдэг найрсаг ярих нь ойрын үед үзэгдээгүй. Тэрээр гомдлыг минь зөөллөж, өнөөх нүхний ханан дахь нойтон хар банзыг мартахад надад тусална гэж би хүлээж чагнаж суулаа. Гэтэл эмээ гэнэт нагац эцгийн яриаг ширүүнээр зогсоогоод,

	— Та боль л доо! Амьдралынхаа л турш ингэж ярилаа, ямар тус болж байна вэ? Амьдралынхаа турш чи төмрийн зэв адил бүгдийн толгойг залгилаа гэхэд нагац аав хэржигнэн түүн тийш хараад чимээгүй болов.

	Би орой хаалганы дэргэд өглөөнийхөө үзсэнийг Людмилад харамсан ярьсан авч, түүнд мэдэгдэхээр сэтгэгдэл төрүүлсэнгүй.

	— Өнчин байсан бол дээр. Аав ээж нас барчихвал, би дүү охиноо ахдаа өгчхөөд, өөрөө сүмд бүрмөсөн очно. Өөр хаачих вэ. Хүнтэй суухгүй. Хазгар юм чинь ажил хийж чадахгүй. Бас олон доголон хүүхэд төрүүлэлтэй биш гэж тэр манай гудамжны авгайчууд адил зөв ярьсан боловч, тэр үдшээс хойш би түүнийг сонирхохоо ч больж, амьдралын эрхээр түүнтэй дайралдах нь ч цөөрсөн билээ.

	Дүү нас барсны дараа хэд хонож байтал, нагац эцэг надад:

	— Өнөөдөр эрт унт, үүрээр сэрээнэ. Ой руу түлээнд явна гэв.

	— Би ургамал түүнэ гэж нагац эх хэллээ. Тосгоноос гурван мод газрын зайд намаг бүхий хус, гацуур холилдсон ой бий. Тэнд унасан хуурай мод, унасан дархи элбэг. Ойн нэг тал Ока мөрөн хүрч, нөгөө тал нь Москва хүрдэг засмал замыг даван үргэлжилнэ. Ойн зөөлөн мандал дээгүүр «Савелийн дэл» хэмээх нарсан шугуй харлан дүнхийнэ.

	Энэ бүх баялаг Шувалов гүнгийнх бөгөөд муу хамгаалдгаас Кунавины борчууд өөрийнхөө юм шиг үзэж унасан дархийг цуглуулж, хуурай модыг хөрөөдөхдөө залуу модыг бас хайрладаггүй билээ. Намар намарт л өвлийн түлшээ базаах гэж бүсэндээ сүх, олс дээс хавчуулсан олон арван хүн ой руу явна.

	Үүрээр бид гурав мөнгөлөг шүүдэрт ногоон тал дундуур явахуй бидний зүүн талд Окийн цаана Тоншуулт уулын хүрэн бэл, цайран харагдах Доод Новгородын дээгүүр, ногоон шугуйт гүвээ толгод, сүм дуганы алтан шаргал орой дундаас орос газрын залхуу наран алгуурхан мандах бөлгөө. Дөлгөөн, булингарт Окийн зүгээс зөөлөн салхи үлээж, шүүдрээр дүүрэн алтлаг холтсон цэцэг найган ганхаж, хөх ягаан хонхон цэцэг чимээгүй доош тонгойн, өнгө өнгийн мөнх наст цэцэг үржил шим бага хөрсөнд ёрдойн ургаж, «шөнийн дагина» - лиш цэцэг гал улаан дэлбээгээ дэлгэн байна.

	Ой бидний өмнөөс харлан хөшиглөнө. Сагсгар гацуурууд том шувуу шиг, хус модод бүсгүй лугаа адил. Намгийн эхүүн үнэр тал дээгүүр тархана. Ягаан хэлээ унжуулсан нэг нохой зогсож, юм шиншлэн, үнэгнийхтэй төстэй толгойгоо тээнэгэлзэх адил сэгсрэн миний хажуугаар явж байлаа.

	Өвөө, эмээгийн кацавейк - дээл, саравчгүй хуучин малгай өмсөж, нэгийг бодон инээмсэглэн, нарийхан хөлөөрөө мяраах мэт болгоомжтой алхална. Эмээ цэнхэр ноосон цамц, хар банзал өмсөж, цагаан алчуур зангидан, гүйцэж очиход бэрх шалмаг алхална.

	Ой ойртох тусам нагац эцэг баяр баясгалантай болж, хамраараа агаар сорон, гангар гунгар ярихдаа эхлээд тасалдангуй, ойлгомжгүй байснаа дараа нь архинд халсан шиг наргиантай сайхнаар:

	— Ой мод, бурхны цэцэрлэгийг хэн ч тариагүй, ганцхан тэнгэрлэг салхи, түүний ариун амьсгаа... Залуу цагт Жигульд онгоц чирэгчээр явж байх цаг сан. Лексей, чи миний үзсэн туулсныг үзэж харж чадахгүй. Касимовоос Муром хүртэл, Ижилийн тэртээ, Урал ортол Ока мөрөн нэл ой. Зах хязгаар байхгүй, нүд алдам сайхан...

	Эмээ түүнийг хулгай нүдээр хараад над руу сэмхэн ирмэв. Өвөө сондуулд бүдчин, миний тархи толгой руу сонирхолгүй үгс тасалдангуй цувуулан:

	— Саратоваас бид Макарийн яармаг орохоор тос ачсан модон онгоцоор гарлаа. Онгоцны ахмад, онгоцонд бидний захирагчаар Пурехо нутгийн Кирилло, ачаа чирэгчдийн ахлагчаар Касимовын татар Асаф бил үү, нэг хүн явсан. Жигуль хүрэхэд ширүүн салхи биднийг угтаж, хүч тамиргүй болгон үхлийн даваан дээр очиход онгоц далбилзан далбилзан явсаар, будаагаа чанаж идэхээр эрэгт буув. Хуурай газарт тавдугаар сар гарчихсан байлаа. Тэгэхэд Каспий тийш хөвж яваа мянга мянган хун юм уу гэлтэй давлагаа бөөн бөөнөөрөө зугаацан, Ижил маань далай адил цэлэлзэнэ. Жигулийн уулс хавраараа ногоон, цав цагаан үүл огторгуйд хөвсөлзөн нүүж, алтан нар орчлонг таална. Мөрөн дээгүүр хүйтэн сэрүүн, эрэг дээр дулаан анхилам, бид ч таашаан бүгд л бие биедээ зан ааш сайтай болдог сон. Оройхон манай Кирилло гэдэг настайвтар ширүүн эр босож ирээд, малгайгаа аван, «Эрчүүд ээ! Би одоо та нарын дарга ч биш, зарц ч биш болсон, би ой руу явлаа» гэв. Энэ чинь яаж болох вэ. Бид эзний өмнө хариуцах хүнгүй байж болохгүй, хүмүүс толгойгүй явдаггүй шүү дээ! Хэдийгээр Ижил мөрөн ч гэсэн улаан зам дээр юу эс тохиолдох вэ. Улс амьтан гэдэг чинь ухаангүй араатан, яахаас ч буцахгүй... гэлцэхэд, Кирилло өөрийнхөөрөө зүтгэж,

	— Та нарыг маллаж ингэж амь зуушгүй! Ой руу явъя! гэсээр байлаа. Бид нэг хэсэг улс, түүнийг барьж зодоод хүлэхийг завдахад, зарим нь түүнийг өмгөөлж «Больцгоо!» гэж хашхирав. Гэтэл ахлагч татар «Би ч явлаа!» гэх нь тэр. Бүр ч баларлаа. Тэр татарт эзэн загас агнуурын хоёр бүтэн, нэг хагас явсан хугацааны хөлсийг өгөөгүй аж. Тэр үедээ бол их л мөнгө байсан. Тэд шөнө орой болтол хашхиралдаж байгаад долоон хүн явж, бид арван дөрөв бил үү, арван зургаа ч бил үү хүн үлдсэн юм.

	— Тэд чинь ойд орж дээрэмчин болсон уу?

	— Дээрэмчин ч болсон байж мэднэ. Эсвэл даяанч болсон юм бил үү, бүү мэд. Тэр цагт үүнийг нэг их ялгадаггүй байсан... Тэгтэл нагац ээж загалмайлан залбирч:

	— Ариун эх дагина минь! Хүнийг юу гэж л бодно, хөөрхийс түүгээр болдог юм! гэв.

	— Бүх хүнд адилхан ухаан заяасан, гэтэл ад зэтгэр л татаж чангааж байгаа юм...

	Нарийн гацуур ой, намагтай довон дундах устай зөргөөр явсаар бид гурав ой руу оров. Пурехо нутгийн Кирилло шиг ой руу нэг мөсөн яваад өгөхөд сайхан юм шиг санагдана. Ой дотор элдэв долоон чалчаа улс, зодоон цохио, архидах наргих гэх юмгүй, тэнд очиход л нагац эцгийн ой гутам сувдаг сэтгэл, ээжийн элстэй шарил, зүрх сэтгэлд уйтгарт дарамт болж, гомдоодог бүхнээ умартдаг бөлгөө.

	Нагац ээж хэсэг хуурай газар дээр очоод,

	— Алив, суугаач та нар, юм идэж ууя! гэлээ. 

	Бургасан сагсанд нь хар талх, ногоон сонгино, өргөст хэмх, давс, даавуун хүүдийтэй аарц байгааг нагац эцэг зовсон янзтай харж,

	— Өө, би идэх юм юу ч авсангүй, ээ харла! гэж нүдээ ирмэнэ.

	— Бидэнд хүрнэ ээ...

	Бид цэх нарсны хар хүрэн голыг түшин суухуй, агаарт давирхай ханхалж, талбайн зүгээс намуун салхи гаран, мөчир гишүү ганхахад, нагац эх бор гараараа нарсан өвс зулгааж, таван салаа, бэлчээрс, алтан цэгцүүхэйн анагаах чадал, сэлээхэй, оймын ид шидийг ярьж гарлаа.

	Нагац аав унасан дархи хагалж, би тэр хагалсан түлээг нь нэг доор зөөж хураах ёстой байв. Гэвч би өтгөн ширэнгэ руу сэмхэн орж, эмээгийнхээ араас дагав. Тэрээр бүдүүн бүдүүн модон дундуур аажуухан алхлан явах нь битүү шилмүүсээр хучигдсан газар руу шигдэн орох мэт харагдах аж.

	— Хороо мөөг дахиад л эрт ургачхаж, мөөг арвитай гарахгүй нь. Тэнгэр чи, ядуу биднийг бага л болгоох юм даа! Бидэндээ мөөг араанаас салгашгүй амттан л гэсэн үг.

	Би эмээгийн араас болгоомжтой, чимээгүй, мэдэгдэхгүйг хичээн явна. Хөөрхий түүнийг бурхан тэнгэртэй, өвс ногоотой, өт мэлхийтэй ярилцахад нь саад болохгүйг бодно. Гэвч тэрээр намайг олж харчхаад,

	— Өвөөгөөсөө зугтаад ирэв үү? гэснээ, ургамалан хээтэй гоёмсог нөмрөг бүхий харлан буй газар уруу тонгойн ийнхүү өгүүлрүүн:

	— Нэг удаа бурхан хүмүүст хилэгнэж, газар дэлхийд үер буулган усан галав юүлүүлсэнд амьтай бүхэн живчхэж гэнэ.

	Тэгтэл ариун эх дагина бүх л үрийг түүж хадгалаад, сагсанд хийж нуучхаад, газрыг хатааж өгөхийг нарнаас гуйж, ачийг нь хүн хариулж алдаршуулан дуулна гэдгийг түүнд хэлжээ. Наран, газар дэлхийг хатаачхаад, эх дагина хадгалсан үрээ цацжээ. Газар дэлхийг ахин өвс ургамал бүрхэн, хүн малаар дүүрснийг бурхан хараад,

	— Хэн миний эсрэг ингэв? хэмээн асуухад, эх дагина буруугаа хүлээсэнд, бурханд ч өөрт нь газар дэлхий эл хуль оргиод эвгүй байсан болохоор,

	— Чи зөв юм хийжээ! гэж түүнд хэлж гэнэ ээ!

	Энэ үлгэр над сайхан санагдсан боловч, би гайхаж их л ноцтойгоор эмээгээсээ ийнхүү асууруун:

	— Нээрэн тийм гэж үү? Эх дагина усан галаваас бүр хойно мэндэлсэн гэдэг биш бил үү? гэсэнд тэрээр,

	— Ингэж хэн чамд хэлэв? гэж ихэд цочив.

	— Номд л байна билээ... гэхэд тайвширч,

	— Чи түүнийг март, номд худлаа юм гардаг юм!.. гээд хөгжилтэй цовоо байдлаар:

	—  Мунхгууд санаанаасаа зохиожээ! Бурхан байж байдаг. Гэтэл эх нь байдаггүй, тэгээд хэнээс гараав?

	— Мэдэхгүй.

	—  За, тэр! «Мэдэх юм байхгүй» хагас дутуу сурсны гай.

	—  Эх дагиныг Иоаким, Анна хоёроос төрсөн гэж хар лам ярьсан. Тэгэхлээр Мария Якимовна болох уу? гэхэд нагац ээж миний нүд рүү муухай харж, ууртай янзаар:

	— Чамайг тэгж бодоод байвал чинь зодно шүү! гэснээ мөдхөн л,

	— Эх дагина л хамгийн түрүүнд байсан, түүнээс л бурхан мэндэлсэн гээд учрыг тайлбарлав.

	— Тэгвэл Христос яасан байх вэ?

	— Христос уу? Тийм дээ! гээд эмээ зовсон янзтай нүдээ аньж чимээгүй болов.

	Бурхны нууцад оруулж түүнийг төөрөлдүүлчихсэндээ би зовов.

	Бид хоёр нарны шаргал туяанд хөхрөн униартах ойн гүн рүү цаашлан явсаар байлаа. Ойн бүлээн дулаан тав тухад хүсэл мөрөөдөл төрүүлэм нэг ер бусын чимээ намуун зөөлхнөөр гарах бөлгөө. Загалмай бялзуухай шар шур хийн, хөх бух цангинан дуугарч, хөхөө шувуу найртай донгодон, гургалдай исгэрэн, урин жиргээ зогсоо чөлөөгүй, атаархан жиргэж, нарсны божирго хэмээх хачин шувуу бодлогошрон шагшрах нь нэн соньхон. Ногоон мэлхийнүүд хөлийн доор үсрэлдэн, модны үндэсний зав зайгаар могой шаргал толгойгоо цогнойлгон тэднийг отож хэвтэнэ. Хэрэм тас няс хийлгэн нарс моддын саглагар мөчир дундаас сагсгар сүүл нь цухуйн нүднээ тусаж, улам их зүйл олж харах сэтгэлдээ хөтлөгдөж ойн гүн рүү цаашилсаар явлаа.

	Нарсны завсраар аварга том хүмүүсийн тунгалаг, хийн дүрс гарч, нов ногоон ойд шингэн уусаж, түүнийг нэвтлэн мөнгөн цагаан үүлтэй хөх тэнгэр гэрэлтэнэ. Хөлийн доор аньс, цангис алагласан, хөвд зузаан хивс мэт үргэлжлэн, ногоон дунд ойн улаагана, цусны дусал лугаа адил бөнжийлдөн, мөөгний тод үнэр хамар цоргино.

	— Ариун эх дагина минь, хорвоогийн гэгээн гэрэл! хэмээн нагац эх шүүрс алдан залбирна.

	Тэрээр ойн эзэгтэй л гэсэн үг, бүх юм түүнд ойр дотно, баавгай шиг алхлан, юм болгоныг магтаж сайшаана. Ой тэр чигээрээ эмээгээс бүлээсэх шиг болж, түүний гишгэсэн хөвд өндийн босож ирэхийг харахад би дуртай сан.

	Элдэв юм бодож явлаа. Баян чинээлэг, ховдог шунахай улсыг дээрэмдэж ядуучуудад өгдөг сайн эр болбол догь оо. Амьтан хүн цөм тарган цатгалан, баяр хөөртэй, атаа жөтөөгүй, ярдаг нохой адил бие бие рүүгээ дайрахгүй болог. Нагац эхийн ярьдаг бурхан, эх дагина дээр очиж, хүмүүс муу амьдарч, бие биеэ санаа зовмоор бохир элсэнд нутаглуулж байдгийг хэлэх юм сан. Ямар ч хэрэггүй, гомдмоор юмаар хорвоо ертөнц дүүрчээ.

	Тэгээд эх дагина миний үгэнд итгэвэл энэ бүхнийг яаж ийгээд засаж залах ухаан над заяаг. Яавал сайн амьдрахыг эрэлхийлэх сэн! Хүмүүс миний үгэнд орог! Миний бага байгаа нь хамаагүй, Христосыг надаас ганц ах байхад л цэцэн мэргэн хүмүүс үгэнд нь орж л байсан... Нэг өдөр тийнхүү элдвийг бодоод явж байгаад нүх уруу ойчиж, өрөөсөн хажуу талаа гишүүнд урж, шилэн хүзүүгээ шалбалав. Давирхай шиг зууралдсан хүйтэн шаварт нүхний ёроолд уначхаад, өөрөө гарч чадахгүйгээ мэдрэвч, эмээг дуудахаас зовов. Гэвч аргагүйдэж түүнийг дуудав.

	Эмэг ээж хүрч ирээд намайг нүхнээс даруй татаж гаргаад, загалмайлан залбирч,

	— Ээ, бурхан минь! Харин ч хоосон ичээ тааралдаж, түүнээс биш, эзэн нь байсан бол уу? гэж нааш харан инээж, цааш харан уйлж суулаа.

	Дараа нь намайг горхи руу аваачиж нүүр гарыг минь угааж, цамцаа урж өвчин намтгах навч тавьж шархыг минь боож, гэртээ хүртэл явж чадахгүй болохоор төмөр замын манааны шовгор дээр аваачив.

	— Ой руу явъя! гэж би нагац ээжийгээ өдөр болгон шахуу хоргоодог байлаа.

	Тэрээр уриалгахан зөвшөөрнө. Тэгж л бид хоёр намар орой болтол өвс, жимс, мөөг, самар түүж билээ. Түүснээ зарж эмээ бид хоёр хоолныхоо мөнгө олно. Бид хоёр нагац аавын хүнснээс огтхон ч хэрэглэдэггүй байхад л тэрээр биднийг,

	— Хоолны савнууд! гэж шүдээ хавиран хашхична.

	Ой мод надад тав тух, сэтгэлийн тайван байдалд оруулж, гутарч гомдож байсан минь арилж, хамаг эвгүй сэтгэгдэл арилж мартагдан, тэр мөртөө хамаг сэрэхүй хурцдан, сонсгол, хараа хурц болж, ой ухаан сэргэж, сэтгэгдлийг улам ихээр хураан авах боллоо.

	Нагац ээж намайг улам ихээр бишрүүлж, би түүнийг хүний дээд, цэцэн мэргэн хүн гэж ямагт бодно. Энэхүү итгэлт бодлыг тэрээр үргэлж батжуулсаар байв. Нэг үдэш бид хоёр цагаан мөөг түүгээд харьж явахдаа ойн цоорхойд гараад эмэг эх хөлөө амраахаар суух зуур би мод руу орж мөөг үзэж явтал, намайг дуудахад нь хартал тэрээр мөөгний үндэс тайрч суух бөгөөд дэргэд нь нэг бор саарал хагссан нохой хэлээ унжуулаад зогсож харагдав.

	— Яв, яв, зайл! Бурхныг бодож явж үз! гэж нагац ээж хэлж байлаа.

	Энэ явдлын өмнөхөн Валёк миний нохойд хор өгч алчихсан болохоор тэр нохойг дасгаад авчих юм сан гэж би бодов. Би зөрөг рүү гүйж гартал, өнөөх нохой хүзүүгээ эргүүлэлгүй, хачин мурийж над руу өлөн ногоон нүдээр харснаа сүүлээ хавчаад мод руу харайж оров. Байр байдал нь нохойтой адилгүй, намайг шүгэлдэхэд бут руу зэрлэгээр харайж далд оров.

	— Харав уу? гэж инээмсэглээд, эхлээд би нохой гэж эндүүрээд хартал соёо нь чоно оо, хүзүү нь ялгаагүй! Айлаа шүү! Тэгээд л хэрэв чи чоно юм бол, зайл! гэлээ. Азаар, чоно зун номхон байдаг юм... гэж билээ.

	Нагац ээж ойд төөрнө гэж ер байхгүй, харих замаа алдахгүй, өвс ногооны үнэрээр хаана ямар мөөг байгааг андахгүй.

	— Ямар модонд сархиаг ургах дуртай вэ? Иддэг мөөгийг хортойгоос яаж ялгах вэ? Ойн ямархуу мөөгөнд дуртай вэ? гээд л намайг шалгааж гарна.

	Модны холтсон дээрх үл мэдэгдэм зураасаар нь хэрмийн үүр байгаа газрыг зааж өгөхөд, би мод өөд авирч үүр онгичиж, өвөлдөө нөөсөн самрыг нь авахад, заримдаа арваад фунт хүртэл самар гарна.

	Нэг өдөр намайг хэрмийн үүр ухаж байтал нэг анчин баруун тал руу минь хорин долоон хараалжийн үрлэн сум зоочхов. Нагац ээж арван нэгэн сум зүүгээр ухаж гаргаад, бусад нь олон жилийн турш биеэс минь цувж гарсаар байж билээ.

	Миний тэвчээртэй байгааг нагац ээж маань хараад, их таашааж,

	— Эр хүн! Тэсвэртэй байхад чадвартай болдог! гэлээ.

	 Мөөг, самар зарж хэдэн мөнгөтэй болбол эмээ өнөө л «өглөг»-төө сэмхэн өргөж, айлын байшингийн цонхны доор тарааж тавьчхаад баярын өдрүүдэд нөхөөс болсон муу хувцастай явахад,

	— Гуйлгачнаас доор явж, чи намайг гутааж байна гэж нагац аав үглэнэ.

	— Санаа зоволтгүй, би ямар чиний охин юм уу, сүйт бүсгүй болох гэж байгаа биш!

	Хоёр хөгшин түр тар гэх нь ихсэж,

	— Би хүнээс илүү нүгэлтэй биш, харин үйлээ л их эдэлсэн хүн гэж нагац аав гомдон өгүүлэв.

	— Хэн ямрыг чөтгөр ялгана аа! гэж түүнийг эмээ дооглоно. Тэгээд надтай хоёулхнаа байхдаа,

	— Өвөө чинь чөтгөрөөс айж байна. Хөөрхий, айсаар байгаад амархан өтөлж байгаа юм гэж ярив.

	Тэр зун би их өсөж, ойд явсаар нөхдөөсөө хөндийрч, зожгирч, Людмила ч уйтгартай санагдах болов. Намрын нэг бороотой өдөр, нагац эцэг хот орж ирээд, босгоны тэнд бор шувуу шиг дэрхийн зогсож, сүртэй нь аргагүй,

	— За, хө, банди чи, маргааш явахад бэлтгэ! гэв.

	— Бас хаашаа явах юм? гэж нагац ээж уцаарлав.

	— Чиний дүү Матренагийнд, хүүгийнд нь...

	— Өвгөн чи дэмий л юм хийжээ.

	— Тэнэг минь чи амаа тат! Шугам зурагчин ч болгоод өгч мэдэшгүй.

	Нагац эх чимээгүй доош харав. Орой нь би энэ тухайгаа Людмилад хэлэхэд, тэрээр,

	— Намайг ч бас мөдхөн хот руу аваачна гэсэн. Миний өрөөсөн хөлийг тайрах юм гэнэ лээ. Тэгвэл намайг эрүүл болно гэж аав хэлсэн.

	Энэ зун Людмила тураад нүүрийн нь арьс хөхөмдөг болж, нүд нь томорчээ.

	— Чи айж байна уу? гэж асуухад тэрээр,

	— Айж байна, гэж хэлээд чимээгүй уйлав.

	Би өөрөө бас хотод суухаас эмээж байсан болохоор тайтгаруулах аргаа олсонгүй. Хий дэмий л бид хоёр бие биедээ. наалдан, гуниглан чимээгүй, удаан суув.

	Зун цаг сан бол гуйлгачлан явъя гэж эмээгээ ятгах сан. Тэгвэл Людмилаг аваад, тэргэнд суулгаад явах сан... Гэтэл намар болчхоод, гадаа тэнгэр бүрхэг, чийглэг салхитай, газар үрчийж хорчийж, улам ч шавар шавхайтай болжээ...

	IV

	Би хотод анх ирээд, олон хүнд зориулсан байдаг австай төстэй хоёр давхар цагаан байшинд байв. Байшин шинэ ч гэлээ гуйлгачин гэнэт баяжаад идсээр таргалчихсан адил нэг л жавхаагүй хөөнгө харагдана. Байшингийн хажуу тал гудамж руу харсан бөгөөд давхар бүр нь найм найман цонхтой, байшингийн нүүр тал байх ёстой нь дөрөв дөрвөн цонхтой, доод цонхнууд хашаа руу, нарийн гарц тийш чиглэж, дээд цонхнууд хашааны цаад талд байгаа угаагч хүүхний жижиг байшин болон хогийн жалга тийш харжээ.

	Миний ойлгож дассан шиг гудамж алга, байшингийн урдуур заваан жалга үргэлжлэн, түүнийг хоёр газраар нарийн далан хэрчжээ. Энэ жалга зүүн тийшээ хоригдлын суманд тулж очжээ. Хашааныхан хогоо жалга руу асгана. Ёроолд нь өтгөн хар ногоон шавартай шалбааг байна. Жалгын баруун төгсгөлд лаг шавартай Одон нэрт цөөрөм ёлтойн байдаг. Жалгын дунд тал нь байшингийн яг эсрэг талд нэг хэсэг нь хогт дарагдан халгай, даливс, том хурган чих ургаж нөгөө хэсэгт нь санваартан Доримедонт Покровский цэцэрлэг байгуулсны тэнд савх банзаар хийж ногоон будгаар будсан сүүдрэвч бий. Энэ сүүдрэвч руу чулуу шидэхэд банз нь тас няс хийн хугарна.

	Энэ газар заваан нь хэтэрчихсэн, туйлын уйтгартай, хөлөөс зуурах улаан давирхай шиг болтол нь хогтой, шаварлаг хөрсийг намар сүрхий эвдэлжээ. Ийм жижиг газар ийм их шавар шавхай байхыг би урьд нь хэзээ ч үзээгүй, ой талын цэвэр цэмцгэрт дасчихсан болохоор хотын ийм булан газар уйтгар төрүүлнэ.

	Жалгын цаад талаар өгөршсөн, саарал хашаа үргэлжилж байгаагийн дунд биед жижиг хүрэн байшин харагдсан нь өвөл дэлгүүрт ажиллаж байхдаа сууж байсан байшин байв. Энэ байшинд ойр байгаа нь надад улам их дарамт учрууллаа. Яагаад би энэ гудамжинд ахин аж төрөх болов? Би өөрийн эзнийг санаж байна. Тэр, «Андрей аваа, Андрей аваа» гэж инээдэмтэйгээр гонгинон суудаг дүүтэйгээ хамт манайд ирдэг сэн. Тэд хоёулаа тэр л янзаараа байлаа. Ах нь шонхор хамартай, урт үстэй, аятайхан бас эелдэгхэн, дүү Виктор нь нөгөө л унжгар, сэвхтэй царайтай хэвээрээ байлаа. Тэдний ээж, манай эмэг эхийн эгч, их ууртай, орилоо. Ах нь эхнэртэй, эхнэр нь талх шиг цэмбэгэр цагаан, том хар нүдтэй хүүхэн.

	Эхний хэд хоногт тэр надад хоёр ч удаа,

	— Би чиний ээжид өнгө өнгийн шилэн чимэгтэй торгон нөмрөг бэлэглэсэн гэв.

	Яагаад ч юм бэ тэр бэлэглэж ээж бэлгийг нь авсан гэхэд, би итгэсэнгүй. Ахиад л нөгөө нөмрөгийн тухай надад сануулахад би:

	— Бэлэглэчихээ л биз, битгий сайрх гээд хэлчхэв ээ. Нөгөөдөх чинь миний дэргэдээс год үсрэн холдоод,

	— Юу гэнэ ээ? Чи хэнтэй ярьж байгаа вэ? гээд нүүр нь улаан цоохор болж, нүд нь эргэлдэн, нөхрөө дуудчихав аа.

	Нөхөр нь чихнийхээ ард харандаа хавчуулж, гортиг барьчихсан чигээрээ гал зууханд орж ирээд эхнэрийнхээ ярихыг сонсоод, надад хандан:

	— Энэнд болон бусдад та гэж ярих хэрэгтэй, шазруун загнасны хэрэггүй гээд эхнэртээ,

	— Чи дэмий юм ярьж намайг битгий зовоогооч гэж яаралгүй хэлэв.

	— Юун дэмий юм гэж, чиний төрөл садан хэрвээ, гэтэл

	— Чөтгөр ав, тэр садан төрлийг чинь гэж хашхираад, эзэн маань гараад явчхав.

	Эмэг ээжийн төрөл садны эдгээр хүмүүс надад аятай санагдсангүй. Миний ажигласнаар төрөл хүмүүс өөрсдийнхөө инээдтэй муу талыг бусдаас илүү мэдээд хоорондоо эв түнжин муутай байж, хов жив хөөцөлдөн маргалдах нь их юм.

	Эзэн маань надад аятайхан санагдсан. Тэр халимгаа хойш нь илэн аятайхан сэгсрэхэд надад «Таатай хэрэг» гуайг санагдуулдаг сан. Сэтгэл ханамжтай инээн, бор нүдээрээ байнга нигүүлсэнгүй харахад монхор хамрын нь тэнд инээд хүрмээр үрчлээ гарч ирнэ.

	— Аашилж ханаа биш үү, зэрлэг тахианууд минь! гэж жижиг нягт шүдээ яралзуулан хөнгөн инээмсэглээд эхнэр, ээж хоёртоо хэлнэ. Өдөр бүр хадам эх, бэр хоёр хэрэлдэхэд, тэд ямар амархан хурдан маргадагт би маш гайхдаг сан. Өглөөнөөс эхлээд үсээ ч самнаагүй, нөмгөн, гэрт түймэр авалцсан юм шиг тасалгаануудаар гүйлдэж гарна. Өдөр оройн цай хоолны үеэр ширээний ард амарч суухаас бусад үед өдөржингөө үймнэ. Согтож, ядартлаа их идэж ууна. Үдийн хоолны үеэр идэх юмны тухай яриад томоохон хэрүүлд бэлтгэн залхуу хүрмээр үг хаялцана. Хадам эх нь юу ч бэлтгэлээ гэсэн бэр нь заавал:

	— Миний ээж үүнийг чинь ингэж хийдэггүй юм гэнэ.

	— Тэгвэл энэнээс муу байх уу?

	— Үгүй, сайн болдог юм.

	— Тэгвэл өөрийнхөө ээж руу яв л даа.

	— Би энэ гэрийн эзэгтэй шүү!

	— Тэгвэл би юу болох вэ? гэхэд эзэн дундуур нь орж

	— Боллоо, зэрлэг тахианууд минь. Юу болчхов оо, солиорчихоо юу? гэнэ.

	Гэртээ бүх юм тайлбарлаж болмооргүй хачин инээдтэй гал зуухны өрөөнөөс хооллох өрөөнд орохдоо байшиндаа байгаа цорын ганц давчуу жорлонг дайрч явах бөгөөд мөн хооллох өрөө рүүгээ нөгөөхийгөө дамжин халуун тогоо, хоолоо зөөнө, иймд хөгжилтэй хошин яриа, инээдтэй явдлын эх үүсвэр эндээс гарна. Миний нэг гүйцэтгэх үүрэг бол жорлонд буй лаазанд ус хийнэ. Би, гол хаалга руу гардаг шатны дэргэдэх хаалганы эсрэг харж буй гал зуухны өрөөнд унтана. Гал тогооны пийшингээс толгой халахад, үүдний хаалганаас хөл рүү салхи сэнгэнэ. Унтахдаа бүх шалавчийг цуглуулан хөл дээрээ давхарлаж тавина.

	Алтан гуутай «Нива» сэтгүүлийн шагналт зурагтай хоёр толь хатавчинд өлгөсөн, хөзөр тоглох хос ширээ, арван хоёр матмал сандал бүхий том танхимд хоосон уйтгартай байлаа. Зочлох жижиг тасалгаа эрээн мяраан зөөлөн эдлэл, «инжний» юмс, цайны сав суулга, мөнгө эдлэл битүү тавьж, нэг нь нөгөөгөөсөө том гурван чийдэнгээр өрөөг чимжээ. Цонхгүй учир харанхуй, унтлагын өрөөнд өргөн орноос гадна авдар, шүүгээ байна. Тэндээс навчин тамхи, перс хамба шарилжийн үнэр ханхална. Эдгээр гурван тасалгаа байнга хоосон, гэтэл эзэд нь бие биедээ саад болон хооллох өрөөндөө чихэлдэн байна. Өглөөний цайны дараахан 8 цагт дүүтэйгээ хамт эзэн ширээнүүдийг зэрэгцүүлээд, түүн дээрээ цагаан цаас, гортиг, харандаа, бэхтэй дийз тавьж ширээний хоёр талд өөд өөдөөсөө харан ажилдаа ордог. Ганхсан ширээ бүх тасалгааг таглачих учир хүүхдийн тасалгаанаас асрагч, эзэгтэй хоёр гарч ирээд, ширээний буланг дайрч хөдөлгөнө.

	— Та нар үүгээр битгий тэнүүчлээч! гэж Виктор хашхирахад, эзэгтэй гомдонгуйгаар нөхөртөө:

	— Вася, над руу бүүр бархир гээд наадахдаа хэлээд өгөөч!

	— Чи ширээ бүү чичгэнүүлээд бай л даа гэж эзэн эвлэрэнгүйгээр зөвлөхөд:

	— Би их гэдэстэй шүү дээ, энд чинь давчуу байна.

	— Тэгвэл бид их танхимд очиж ажиллая.

	— Дээдэс минь, хэн тэгж их танхимд ажиллаж байсан юм бэ? гэж эзэгтэй зэвүүцэн хашхирдаг.

	Жорлонгийн хаалганы цаанаас пийшингийн галд шаруулчихсан Матрена Ивановна эмгэний уурласан нүүр цухуйн:

	— Вася хараач, чи ажиллаж байдаг гэтэл цаадах чинь дөрвөн өрөөн дотор тухалж чадахгүй байна. Урт үстэй, ухаан богинотой амьтан...

	Виктор егөөтэй инээхэд, эзэн:

	— Боллоо, боллоо гэж хашхирдаг.

	Гэтэл бэр нь хадам эхийгээ хорон үгээр дайрч дайрчхаад, ёолон сандал дээр унаад:

	— Зайлна аа зайлна. Үхээд өгнө! гэхэд эзэн цав цагаан болчихсон:

	— Ажилд битгий саад хийгээч, чөтгөр авмарууд минь! Солиотнууд минь та нарын төлөө, хооллож ундлах гэж нуруугаа тэнийлгэх завгүй ажиллах юм. 

	Эхлээд би энэ маргаанаас айдаг байв. Ялангуяа эзэгтэй хутга шүүрэн авч, жорлон руу зугтан ороод үүдийг нь түгжчихээд зэрлэгээр бархирч байхад би ухаан алдчихсан. Гэрт хоромхон зуур чив чимээгүй болсноо эзэн хаалгыг түлхэж үзсэнээ, бөхийн над руу:

	— Авираад шилийг нь хэмхэлж, түгжээг мултал! гэж хашхирав. Би, шалмагхан эзний нуруун дээр үсрэн гарч хаалганы дээд талын шилийг цөм цохиод доош тонгойтол эзэгтэй хутганыхаа ишээр толгой руу минь балбаж гарав. Гэлээ ч гэсэн би үүдний түгжээг мулталж амжив. Эзэн эхнэрээ суга татан гаргаж, хооллох өрөө руу аваачаад хутгыг нь салгав. Би гал тогооны өрөөнд сууж балбуулсан толгойгоо арчингаа хутга нь мохоо, талх арай хийж зүсдэг, юу ч даадаггүй шүү дээ. Эзний нуруун дээр миний гардаг ч хэрэггүй, би сандал дээрээс тэр шилийг цөм цохичхож чадахаар шүү дээ. Том хүний гар урт, юман дээр гаралгүй зүгээр л түгжээг мулталчхаж болно. Дэмий тэгтлээ үймлээ гэдгээ ойлгов. Энэхүү явдлаас хойш намайг маргаан айлгахаа болив.

	Ах дүү хоёр сүмийн найрал дуунд байсан. Тэд ажлынхаа үеэр зөөлөн гунганаж эхэлснээ ах нь баргил хоолойгоор:

	 

	Охид хүүхнүүдийн сэтгэлийн бөгжийг

	Осолдохгүй би тэнгист унагаачихсан 

	 

	гэхэд дүү нь цээлхэн хоолойгоор:

	 

	Тэр л бөгжтэй хамт би

	Тэнгэрлэг жаргалыг гээсэн юм 

	 

	гэж түрэхэд хүүхдүүдийн тасалгаанаас эзэгтэй зөөлөн дуугаар, — Та нар чинь солиорчихоо юу? Хүүхэд унтаж байхад гэх эсвэл

	— Вася чи ханьтай, охидын тухай дуулахгүй байж болно. Юунд үүнийг дуулна вэ? Удахгүй оройн мөргөлийн хонх дуугарна.

	— Тийм ээ, тэгээд бид сүмийн дуу л...

	Харин эзэгтэй, иймэрхүү газар шашны дуу дуулж болохгүй гэж ятгаад жижиг хаалган тийш гараараа заав. Тэгэхэд нь эзэн

	— Байраа сольчих юм хуна, тэрнээс ер амар заяа алга! гэнэ.

	Ширээгээ солих хэрэгтэй гэж тэр гурван жилийн турш ярьсан.

	Хүмүүсийн тухай гэрийн эздийн ярихыг сонсоод, гутлын дэлгүүрт бас л тиймэрхүү юм ярьдаг гэдгийг санадаг байв. Эзэд маань өөрсдийгөө хотын сайчууд гэж тооцдог, тэгээд хотынхны зан заншлыг нэгд нэггүй мэддэгтээ түшиглэн миний танихгүй бүх хүмүүсийг хайр найргүй шүүн ярьж байгаа нь над тодорхой байв. Ийнхүү шүүн хэлэлцээд ирэхлээр би үхтлээ уйдаж харамсан, түүнийг нь эвдэх сэн гэхээс миний дотор загатнадаг байлаа.

	Миний ажил ихээ их, би зарц хүүхний оронд гал зуухны шалыг Лхагва гариг бүрд угааж, тогоо, зэс сав суулгыг цэвэрлэж, бямбад бүх өрөөний шал, хоёр шатыг угаадаг. Галлах түлээ хагалж оруулан, сав суулга угааж, ногоо цэвэрлэн, эзэгтэйтэй хамт худалдаж авсан зүйлээ хийсэн сагсыг нь барьж захаар тэнэн эмийн сан, мухлагаар явна.

	Миний хамгийн том захирагч бол нагац эхийн дүү болох дуу шуутай, догшин ширүүн эмгэн. Тэр, өглөө эрт зургаан цагт босож, нүүр гараа угаачхаад дан цамцтай байж, бурхны хөргийн өмнө сөхөрч суугаад амьдрал, үр хүүхэд, бэрийнхээ тухай гомдол мэдүүлэн, мэдүүлэн сууна.

	— Дээдэс минь! гээд хуруунуудаа духан дээрээ адислаад уйлагнасан зөөлөн дуугаар:

	— Дээдэс минь! Надад юу ч хэрэггүй, ид шидээрээ зөвхөн намайг тайван амрааж болгоогооч, би өөр юу ч гуйхгүй гэнэ.

	Түүний гэмшсэн дуунаар би сэрж, хөнжил доороосоо харан, улайран залбирч байхыг олж сонсоно. Бороонд угаалгасан гал тогооны өрөөний цонхоор намрын гэрэл бүдэг туссан өглөөний зэврүүнд саарал дүрс сүүдгэнэн, айж түгшсэн гараараа зангана. Түүний жижигхэн толгой дээрх алчуур доороос шингэвтэр өнгөлөг үс, хүзүү, мөр рүү нь орж ирэн алчуур нь хэлтийж үргэлж унахад эмгэн зүүн гараараа түүнийг цочмогхон засаад шивгэнэн,

	— Уруулмар чамайг! хэмээн гараа далайн дух, мөр, гэдэс рүүгээ цохилон, хэржигнэж:

	— Дээдэс минь! Миний бүх гомдлыг тулган, миний төлөө бэрийг цээрлүүлээч! Хүү Викторын маань нүдийг нээж өг, Дээдэс минь!, Викторт минь тусалж, ерөөл хайрла... гэнэ.

	Виктор энэ үед галын өрөөнд ханзан дээр унтаж байснаа, эхийнхээ гиншээгээр сэрчхээд нойрмог дуугаар:

	— Ээж минь, хар өглөөгүүр бас л хашхичаад... Зовлонтой юм аа!

	— За, за унт, хүү минь гэж эмгэн гэмшингүй шивгэнэнэ. Тэр, хоёр минут хэртэй чимээгүй хөдөлж байснаа, дахин өшрөнгүйгээр: 

	— Тэдний яс махыг няцлан, толгой хөлгүй болгоосой, тэнгэр минь! гэж занана.

	Миний нагац аав ч гэсэн ийм аймшиг төрмөөр мөргөж байгаагүй. Мөргөж байхдаа, эмгэн намайг дуудан:

	— Бос, унтаахай чи, ямар унтах гэж амьд яваа биш, халуун тогоо тавьж, түлээ авчир. Өчигдөр цуулдас бэлтгэсэн үү? Аа! гэнэ. Эмгэний гиншин үглэхийг сонсохгүйг бодон би бүхнийг түргэн хийхийг чармайвч, түүний сэтгэлд нийцүүлнэ гэдэг бүтэшгүй. Тэр, гал тогоогоор өвлийн шуурга шиг гиншин орж эргэлдэн шуухитнаж:

	— Чимээгүй бай, муу чөтгөр, Викторыг сэрээв ээ! Үзүүлээд өгнө шүү! Мухлаг руу гүйгээд ир!... гэнэ.

	Ердийн өдрүүдэд өглөөний цайгаар хоёр фунт (1 фунт нь 409,5 граммтай тэнцэх оросын хүндийн хэмжээ. Орч) талх мөн залуу эзэгтэйд өгөх гэж хоёр копейкийн үнэтэй хямдхан талх худалдаж авдаг. Намайг талх авч ирэхэд эмэгтэйчүүд сэжиглэхгүйгээр түүнийг эргүүлж тойруулж үзээд, алган дээрээ дэнслээд

	— Унжиж наалдсан хэлтэрхий байгаагүй гэж үү? Алив амаа ангай, наалдсан хэлтэрхийг нь цусалчхаж, харахгүй юу, шүдний завсарт нь үйрмэг байна гээд л орилолдон хашхиралдана даа.

	Би гэрийн хир буртаг арилган шал, зэс сав суулга, хий татах нүх, хаалганы бариул зэргийг угаан ажиллах дуртай. Тайван үед авгайчууд миний тухай:

	— Хичээнгүй.

	— Цэвэрч.

	— Гагцхүү шазруун даа.

	— Ээжээ, үүнийг хэн хүн болгосон юм бэ! гэж ярилцахыг нэг биш удаа сонслоо.

	Нөгөө хоёр чинь намайг өөрсдийгөө хүндэтгэдэг болгох гэж чармайхад, би тэднийг солиотой улс гэж үзээд сонирхдог ч үгүй, яриаг нь сонсож, тэдэнтэй хэл амаа авалцан ярьдаг ч үгүй байлаа. Залуу эзэгтэй ярьсан зарим зүйл надад ойшоогдохгүй байгааг ажигласнаас зайлахгүй бололтой үргэлж л:

	— Чи ядуу гаралтайгаа санах хэрэгтэй! Би чиний ээжид торгон нөмрөг бэлэглэсэн. Шилэн чимэгтэй гээч! гэж ярина.

	Иймд нэг удаа би:

	— Тэр нөмрөгийнхөө төлөөсөнд миний арьсыг хуулж авах гээ юу? гэчхэв ээ.

	— Хүүе, энэ чинь шатаачхаж мэдэх нь ээ гэж эзэгтэй бачимдан хашхирлаа.

	Яагаад шатаачихдаг билээ? гэж би гайхахын ихээр гайхлаа.

	Нөгөө хоёр чинь миний тухай эзэнд гомдол мэдүүлж гардаг байна. Гэтэл эзэн надад:

	— Дүү минь, чи сайхан мэдээрэй! гэж ширүүн хэллээ. Гэсэн ч тэр нэг удаа эх, эхнэр хоёртоо, тоомсоргүйгээр:

	— Та нар ч өөрсдөө ялгаагүй! Энэ хүүг морь шиг эдэлж байдаг, өөр амьтан байсан бол аль хэдийнээ ажлаас чинь болж зугтаачих юм уу, амьсгаагаа хураачихсан байгаа даа гэлээ.

	Энэ үг тэднийг уйлтал уурлуулав. Эхнэр нь шал дэвслэн, тэсэж ядан:

	— Дэргэд нь тэгж ярьж болдог юм уу, мангуу хар, сэгсгэр минь! Үүнийг чинь дуулсны дараа тэр яах вэ? Би бие давхар хүн хэмээн хашхирав. Эх нь уйлагнан гиншиж:

	— Тэнгэр минь өршөө! Василий чи миний үгийг санах болно, чи энэ хүүгийн занг эвдэж байна гэв.

	Тэднийг явсны дараа эзэн уурсан надад:

	— Чамаас болж ямар шуугиан тарьж байгааг харж байгаа биз? Золиг минь! Чамайг өвөг эцэг рүү чинь явуулна. Хуучин даавуу худалдагч байсан чинь дээр гэхэд нь гомдсондоо:

	— Хуучин юм худалдсан нь ч дээр. Танай энд байснаас. Шавь оруулчхаад, юу зааж байгаа юм? Угаадас л зөөхөөс өөр гэчхэв. Эзэн миний үснээс өвтгөхгүйгээр бариад, нүд рүү минь болгоомжлон харж, гайхан:

	— Ярдаг амьтан! Дүү минь чи над таарахгүй, үгүй... гэв. Намайг хөөх нь гэж бодож байтал, нэг өдрийн дараа эзэн, шугам, харандаа, өнцөг хэмжигч, хуйлаастай зургийн цаас барин галын өрөөнд орж ирээд:

	— Хутга цэвэрлэчхээд үүнийг зур! гэв. Хуудас цаасан дээр олон цонхтой, наамал чимэгтэй хоёр давхар барилгын нүүрэн талыг зуржээ.

	— Май энэ гортиг. Бүх зураасыг хэмжиж, үзүүрүүдийг цаасан дээр цэгээр тэмдэглээд, дараа нь цэгүүдийг шугам хэрэглэн харандаагаар тат. Эхлээд хэвтээ тийш дагууд нь, дараа нь босоогоор хөндлөн татаж хий! гэв.

	Би ийм цэвэрхэн ажил хийх болж, ном үзэх болсондоо баярласан ч юу ч ойлгоогүйдээ цаас, багажийг хараад эмзэглэн айлаа.

	Гэлээ ч гэсэн тэр доороо гараа угаагаад хичээллэхээр суув. Цаасан дээр бүх хэвтээ шугамыг татаад хэмжтэл гурван шугам илүү болсон ч сайн болжээ. Босоо шугамуудыг татчихаад хартал байшингийн нүүрэн тал хачирхмаар хазгай, цонхнууд хатавчны хана руу шахцалдаж, нэг цонх бүр дээшээ хананаас гараад зэргэлдээ байшинтай зэрэгцчихсэн үүдний гол шат хоёр давхарт тултал дээш болж, мөг нь дээврийн дунд оччихсон, дээврийн цонх яндангийн дээр гарчихжээ.

	Би, хэрхэн ийм болчихдог сон бил ээ? хэмээн ойлгож ядан засаж болшгүй энэ гайхлыг нулимс унагаах шахуу харан харан зогслоо. Ингээд ойлгосонгүй, үүнийгээ уран зөгнөлийн аргаар засахаар шийдэж, байшингийнхаа нүүрний бүх мөг, дээврийн хянга дээр хэрээ, тагтаа, бор шувуухай, цонхны харалдаа газарт эрэмдэг зэрэмдэг байдлыг халхалж чадаагүй байдалтай шүхэр барьсан майга хөлтэй хүмүүсийг зурлаа. Дараа нь энэ бүхнийхээ наагуур ташуу шугам зураас татаад, багшдаа аваачиж үзүүлэв.

	Тэр хөмсгөө өргөн, үсээ сэгсийлгэн царай муутайхан:

	— Энэ чинь юу гээч вэ? гэж лавлав.

	— Бороо орж байна. Бороо орж байх үед бүх байшин хазгай юм шиг байна, яагаад гэвэл бороо ташуу ордог. Энэ бүх шувуу гэвэл, тэд мөг доор нуугджээ. Борооны үеэр тийм байдаг юм чинь. Харин эдгээр хүмүүс гэрээдээ гүйж байна. Энэ эзэгтэй ойчлоо. Нимбэг барьсан дамнуурчин... хэмээн би тайлбарлав.

	— Мэхийн талархъя гэж эзэн хэлээд, ширээн дээгүүрээ тонгойн халимгаараа цаасанд хүрэн:

	— Харцага чамайг тасчин аваачаасай гэж хөхрөв.

	Эзэгтэй ирж торх шиг гэдсээ цүндгэнүүлэн байж миний бүтээлийг хараад:

	— Чи үүнийг ороолгоод өгөөч! гэв.

	Гэтэл эзэн эвлэрэнгүйгээр:

	— Яах вэ, би ч эхлэхдээ энэнээс дээргүй байсан гээд буруудсаныг нь улаан харандаагаар тэмдэглээд надад өөр цаас өгч:

	— Дахин буулгаж зур! Учрыг нь олж суртлаа зур гэв.

	Хоёр дахь хуулбар аятайхан болсон ч зөвхөн ганц цонх үүдэн шатны хаалганы дээхэн талд гарчихжээ. Гэлээ ч гэсэн хоосон байшинг би таашаасангүй. Цонхон дээр нь дэвүүр барьсан хатагтай нар, пүүшиг зуусан ноёдыг зураад, тамхи татдаггүй нэгийн хамрыг үзэгдэхүйцээр урт болгов. Гадаа шатны дэргэд хөлсний тэрэгч зогсоож, хэвтэж байгаа нохой байгаагаар зүсэн зүйлийн юмс зурав.

	— Яагаад чи ахин завааруулчихаа вэ? гэж эзэн ууртайгаар асуулаа.

	Би, хүн амьтангүй болохоор уйтгартай гэдгийг тайлбарласан боловч тэр харааж гарав.

	— Чөтгөр ав! Сурахыг бодож байвал сур! Энэ чинь төрхгүйтэл...

	Явж явж миний зурсан хуулбар зураг эхтэйгээ төсөөтэй болсонд түүний сэтгэлд нийцсэн.

	— Харж байна уу? Чаджээ. Ингэхлээр бид чамтай удахгүй ажилдаа орно гээд надад:

	— Сууцны тасалгаанууд яаж байрладаг, хаана нь хаалга, цонх байдаг, хаана юу байдгийг гаргаж зургийг гарга. Би чамд юу ч зааж өгөхгүй, өөрөө хий гэв.

	Би галын өрөөнд ороод юунаас эхлэх вэ? хэмээн бодож гарав.

	Харин шугам зургийн урлагийг судалсан миний судалгаа яг үүгээр зогслоо.

	Над руу эмгэн ирээд ёрын муухайгаар:

	— Зурахыг хүсэж байна уу? гээд үснээс шүүрэн авч нүүрээр минь ширээ мөргүүлтэл хамар, уруул хэгзрэв. Тэр зургийг минь урж ширээн дээрээс багаж хэрэгслийг хамж хаяад гарыг минь хажуу талдаа бариад ялсандаа бахархан:

	— Чи зур л даа! Үгүй, чамайг ингүүлэхгүй. Гаднын хүн ажиллаж, ганц дүүгээ, яс махны тасархайг минь зайлуулах уу? гэж хашхирав. Эзэн гүйж ирэв. Түүний эхнэр халбаганан иржээ. Тэд шившгээ тарьж гарлаа. Гурвуулаа бие бие руугаа дайрч давшлан, нулимж орилолдон байснаа хүүхнүүд уйлалдаж эхлэхээр энэ явдал төгсөж, эзэн:

	— Чи одоохондоо үүнийгээ орхи, юу болохыг харж байгаа биз дээ. Сурахаа боль гэж надад хэллээ.

	Эхнэр хүүхнүүдийн хашхираан орилоонд үргэлж дөжирч, хайр найргүй элдүүлсэн энэ эрийг би өрөвдлөө.

	Намайг суралцахад эмгэн дургүйцэж албаар саад болж байгааг би урьд нь ойлгосон юм. Зурахаар суухынхаа өмнө би түүнээс үргэлж,  — Хийх юм байхгүй юу? гэж асуудаг.

	Тэр дүнсгэрхэн л:

	— Бий болохоор нь хэлнэ. Ширээнийхээ цаана эрхэл... хэмээн хариулна. Хэсэгхэн хугацаа өнгөрсний дараа намайг нэг тийш нь явуулах юм уу эсвэл:

	— Гол хаалганы шатыг яаж шүүрдээ вэ? Өнцөг буланд нь хог тоос байна, яв, шүүрд... гэнэ.

	Би явж үзээд,

	— Хоггүй байна гэхэд,

	— Чи надтай маргалдах уу? гээд хашхирна.

	Нэг удаа миний зураг дээр квас асгасан, дараа нь лавын тос хөмрөн онхолдуулсан, тэгээд бас хүүхэд шиг залилан нууж далдлах гэж дүрсгүйтэхчээн болох гэснийг яана. Урьд ч сүүлд ч энэ эмгэн шиг хурдан амархан цухалдаж, бүх юмны төлөө гомдол мэдүүлэх дуртай тийм хүн нэгийг ч би үзээгүй. Хүмүүс бүгдээрээ гомдол мэдүүлэх дуртай л даа. Гэхдээ энэ эмгэн гомдол мэдүүлэхийг дуу дуулж байгаа мэт амтархан гүйцэтгэдэг байв.

	Тэр хүүгээ ухаангүй хайрлахыг үзээд миний инээд ч хүрэх шиг, айх шиг ч болдог бөгөөд хайрлах хүчийг нь догшин хүч гэж нэрлэхээс өөр аргагүй. Өглөөний мөргөлийн дараа тэр пийшингийнхээ гишгүүр дээр зогсчхоод, тохойгоороо ханзны ирмэг түшин:

	— Надад олдсон тэнгэрлэг халуун цэвэр, алмас эрдэнийн цус махны тасархай минь, наддаа сахиуст тэнгэрийн зөөлөн өд минь бил ээ! Унтаж байна, унт, унт, хүү минь, сэтгэлийг нь хөгжилтэй зүүд эзэмдэж, хосгүй гоё сүйт охин, хааны охин, баян язгууртан юм уу, худалдаачны охиныг зүүдлэнхэн амар! Чиний дайснууд төрөлгүйгээр үхэж, найз нөхөд нь зуу наслаг! Охид бүсгүйчүүд чиний араас хун галуу шиг хошууран хошууран дагаасай! хэмээн их улигдуу шивгэнэдэг сэн.

	Гэтэл Виктор нь тоншуултай ижил, алаг цоохор, том хамартай, бүдүүлэг, залхуу, бас зөрүүд тэнэг гэж бодохоос миний инээд тэсгэлгүй хүрнэ.

	Эхийн нь энэ шивнээ заримдаа түүнийг сэрээчихэд, тэрээр нойрмогоор:

	— Чөтгөр аваг, ээж ээ, юу гэж та энд миний яг нүүр рүү тургиад байдаг юм бэ? Амар заяа ч үзүүлэхгүй! гэж бувтнахад, эмгэн заримдаа дуулгавартайгаар гишгүүрээс буугаад инээмсэглэн:

	— Унт даа унт, уурт минь! гэдэг. Тэр пийшингийн дэргэд пид хийтэл сөхөрч суугаад, амаа ангайн хэлээ түлчихсэн адил, сүржин амьсгаадан, хорсолтой үгс урсгах үе.

	— Тийм гэж үү? Муу гөлөг чи эхийгээ чөтгөр рүү яв гэнэ ээ! Үүр шөнийн нүгэл, ичгүүр минь, булай өргөс дөө чи, шуламс чамайг миний ухаан санаанд оруулснаас зайлахгүй, төрөхөөсөө өмнө ялзрахгүй дээ!

	Эмгэн бузар булай үг, архичдын үгээр ярьж байхыг сонсоход аймшигтай. Тэр бага унтана, шөнө заримдаа пийшин дээрээсээ хэд хэдэн удаа босон харайж, миний орон дээр сууж, намайг сэрээчихнэ!

	— Та яав? гэхэд,

	— Дуугаа тат! гэж шивгэнэн загалмайлаад харанхуй тийш ширтэн:

	— Дээдэс минь, зөнч Илья... Тарчлан зовогч Варвара... Гэнэтийн үхлээс авар...

	Тэр, салганасан гараараа лаа асаана. Түүний хамар томтой дугариг царай сэлхрэн пэмбийж, айсан байдалтай бор нүд нь анивчин бүрэг харанхуйд сүүдгэнэсэн юмсыг ширтэнэ. Гал тогооны өрөө том боловч, шүүгээ сав мэтийн тавилга ихтэйгээс шөнийн цагт давчуу мэт санагдана. Тэр өрөөнд сарны гэрэл чимээгүйхэн орогнон, бурхны хөргийн урд талд бөхөшгүй зулын дөл чичгэнэн байхад хананд нь хутганууд унжсан мөс адил гялалзаж, тавиур дээр хайруулын хар таваг, нэгэн битүү нүүр шиг харагдана.

	Эмгэн голын эрэг дээрээс ус уруу орж байгаа мэт болгоомжтой гэгч пийшин дээрээс буугаад нүцгэн хөлөөрөө шал пал хийлгэн угаадасны хувингийн дээр өлгөөстэй, тас цавчуулсан толгой гэмээр гар нүүрийн хоёр талдаа сэнжтэй угаалтуур байгаа булан тийш явна. Тэнд устай торх байна.

	Цацаж амьсгаадан ус уугаад шилэн дээр угалзлан тогтсон цэнхэвтэр цантай цонхоор хараад:

	— Тэнгэр минь өршөөж хайрла, өршөөж хайрла! гэж шивгэнэнэ. Заримдаа лаагаа бөхөөж, доош болгоод гомдонгуйгаар:

	— Дээдэс минь хэн намайг хайрлаж байна вэ? Би хэнд хэрэгтэй юм бэ? гэнэ.

	Тэр, пийшин дээрээ гарч яндангийн хаалтыг хаагаад түүнээ сайн хаасан эсэхийг тэмтэрч гараа хөөдөж орхиод хараал тавьж байснаа далдын хүч цохиод авсан юм шиг дорхноо унтчихна. Намайг гомдоохоор нь би, өвөө түүнтэй гэрлээгүй нь ямар харамсалтай вэ?, эмгэн ч түүнийг мэрэх байсан гэж бодно. Эмгэнд ч бас зүгээр өнгөрөхгүй сэн. Эмгэн намайг үе үе гомдоох боловч түүний цэлхэрсэн, хөх царай гунигтай болж, нус нулимстайгаа холилдсон үедээ сүрхий итгэмээр:

	— Надад амар байна гэж чи бодож байна уу? Би хүүхдүүдээ төрүүлж, асарч хөл дээр нь босголоо. Юуны тулд тэр вэ? Гэтэл эдний тогоог барьж амь зууж байна. Надад сайхан байдаг гэж үү? Хүү маань эхнэр шүү юм авчирчхаад, түүндээ амиа тавих юм. Энэ сайхан гэж үү дээ? хэлээд өгөөч гэхэд:

	— Ямар сайн байх вэ? гэж би үнэн санаанаасаа хэлдэг сэн.

	— Тийм үү? Тийм, тийм гээд тэр бэрийгээ ичих ч үгүй муучилж,

	— Түүнтэй хамт би усанд орж байгаад харсан! Түүний юунд нь тэгтлээ хорхойтсон бол! Тийм юмнуудыг гоё ганган гэдэг гэж үү дээ! хэмээн ярьж гарна.

	Эмэгтэйчүүдтэй харьцах эрэгтэйчүүдийн харьцааны талаар тэр үргэлж бузар булай зүйл ярихаар нь эхлээд би дургүйцдэг байснаа удалгүй түүний энэ ярианд нэлээд үнэний талтайг мэдэж их л сонирхон анхааралтай сонсдог болов.

	— Эмс их аргатай улс. Тэд чинь бурхныг хуурсан юм. Ямар байна даа! гэж ширээ руу алгаараа цохин дүнгэнэж, Евагаас болж бүх хүмүүс там руу явж байна, бод л доо гэнэ.

	Хүүхнүүдийн арга залийн тухай тэр, эцэс төгсгөлгүй ярьж чадах бөгөөд энэ яриагаараа хүнийг айлгахыг бодож байгаа юм шиг надад санагддаг. «Ева, бурхныг хуурсан» гэдгийг би онцгойлон тогтоов.

	Хашаан дотор манай байшинтай ижилхэн том зэргэлдээ байшин бий. Хоёр байшингийн найман сууцны дөрөвт нь офицерууд, тав дахид нь хорооны лам суудаг. Хашаа дүүрэн хөтөч, зарлага нар бий. Тэдэн рүү угаагчид, үйлчлэгч хүүхнүүд, тогооч нар ирнэ. Гал тогоо бүрд нус нулимс, зодоон цохион, хараал хэрүүл болсон элдэв явдал байнга гарна. Цэргүүд хоорондоо зодолдохоос гадна, газар ухаж байгаа ажилчидтай зодолдож, эмс охидыг нүднэ.

	Идэр залуусын завхай зайдангийн хүсэл тачаалын араатны догшин цангаа, өлсгөлөнгөөр манай хашаа дүүрчээ. Давагчдын бузар сайрхал, утга учиргүй шаналал, хатуу ширүүнээр дүүрсэн энэ амьдралыг манайд эзэд үдийн хоол, орой өглөөний ундны үеэр эрээ цээргүй тодорхой хэлэлцэнэ. Эмгэн хашаанд болсон бүхнийг мэддэг учир, шамдуу, тавласан янзтай ярина.

	Залуу эхнэр пэмбэгэр уруулаа үл мэдэг хөдөлгөн инээмсэглэж энэ яриаг чимээгүй чагнана. Виктор тачигнатал хөхрөн, эзэн үрчийж:

	— Болно оо болно, ээж ээ... гэхэд:

	— Бурхан минь, үг хэлж болохгүй гэж үү? хэмээн гомдол  мэдүүлэхэд, Виктор түүнийг урамшуулан:

	— Бушуулаач, ээж ээ, юундаа зовсон юм бэ? Бүгдээрээ өөрийн улс... гэнэ.

	Том хүү нь эхтэйгээ тоомсоргүй харьцаж, түүнтэй хоёулхнаа үлдэхээс зайлсхийнэ. Хэрвээ хоёулаа байвал эх нь бэрийнхээ тухай гомдол гаргаж, мөнгө нэхнэ дээ. Хүү нь түүний гарт хоёр гурван рубль, хэдэн мөнгөн зоос атгуулчхаад яаран:

	— Ээж мөнгө хэрэггүй байж авч байх юм, надаас гараад байх юмгүй, гэхдээ, шал дэмий гэхэд:

	— Ядуучуудын тулд шүү, зул авч сүм рүү...

	— Тэнд ямар ядуус байдаг юм бэ? Та эцэстээ Викторыг эвдэнэ дээ.

	— Чи дүүгээ өрөвдөхгүй байна. Энэ чинь том нүгэл шүү! Хүү нь гараараа зангаж үгүйсгээд эхээсээ холдоно.

	Виктор эхтэйгээ бүдүүлэг атлаа инээдэмтэй харьцана. Тэр их идэмхий, үргэлж өлсөж явна. Эх нь ням гариг бүрд сам боорцог хайраад, хэдэн ширхгийг хоовонд хийгээд миний унтдаг ханзны доор нууна. Виктор үдийн мөргөлөөс ирж хоовонг эрж олоод үрчилзэн:

	—  Ахиухныг үлдээчхэж чадаагүй юм байх даа, хадааснууд чинь.

	—  Хүн амьтан бүү үзээсэй билээ гэж бодоод л гударчих гэхэд,

	— Чамайг надад боорцог хулгайлж өгдөг гэж би зориуд хэлнэ дээ! Алганы амт үзнэ дээ, чи!

	Нэг удаа би хоовонг аваад хоёр боорцог идчихсэн чинь Виктор намайг зодов. Би ч түүнд дургүй, тэр ч надад дургүй. Өдөрт надаар гутлаа гурван удаа цэвэрлүүлэх гэнэ. Бас миний дээдэх ханзан дээр унтахаар хэвтэхдээ, банзанд нь зай гаргаад, толгой руу нулимж, намайг даажигнана.

	«Зэрлэг тахиа» гэж хэлэх нь ахыгаа дуурайж байгаа бололтой, янз бүрийн зүйр цэцэн үг ч хэрэглэнэ. Гэхдээ тэр нь авцалдаагүй, утгагүй үгс байна.

	— Ээж-ээ, ээ-рэг, баруун тийш! Миний оймс хаана байна? гэнэ.

	— Алёша, яагаад хөхөвтөр гэж бичдэг атлаа гөхөвтөр гэж хэлдэг юм бэ? Онх-онууд гэдэггүй яагаад хонхнууд гэдийм? гэх зэргээр асуудаг.

	Эмээ, өвөө хоёрын зөв орос хэлээр хүмүүжсэн надад тэдний ярих нь сэтгэлд минь тохирдоггүй. Хоорондоо холбогдож болмооргүй «аймшигтай инээдэмтэй», «үхтлээ идмээр байна», «аймаар хөгжилтэй» гэсэн холбоо үгсийг нь би эхлээд ойлгодоггүй байв. Надад бол инээдтэй зүйл аймшигтай биш, хөгжилтэй юм аймаар биш, хүн бүр л үхэн үхтлээ иддэг гэж санагдана. Би тэднээс:

	— Ингэж ярьж болох гэж үү? гэхэд, тэд хараал тавин:

	— Үгүй, энэ чинь нэг сүрхий багш гарах нь! Чихийг чинь таслах хуна...гэнэ.

	«Чих таслах» гэдэг нь минийхээр бол буруу юм. Цэцэг, ногоо, жимс л тасалж болдог. Чихийг тасалж болно гэж тэд нотлохыг оролдсон ч би итгэсэнгүй, бахархангуйгаар:

	— Гэлээ ч чих тасалж чадахгүй! гэв.

	Эргэн тойрон «Янхны газар», «Зугаацдаг» бүсгүйчүүдээр элбэг Кунавина гудамжнаас энд хэмжээлшгүй илүү ичгүүр сонжуургүй, төрхгүй авирлах аж.

	Кунавинд бол хүнд хүчир ажилтай өлөн зэлмүүр хоолтой, төрхгүйтэж заваарахаас өөр нөхцөлгүй байдаг. Энд бол хөнгөн хялбар цатгалан сууж ажлаа солин, ойлгомжгүйгээр үймж бужигнаж байх юм. Энд газар сайгүй хачин цухалдсан гунигтай. Миний амьдрал энд муу, тэгээд ч над дээр нагац ээжийг ирэх үед бүр ч эвгүй байна. Түүний бараа үүдний хар шатан дээр үзэгдмэгцээ галын өрөө руу орж ирэн бурхны зургийн өмнө загалмайлаад, дүүдээ мэхийн ёсолно. Ийнхүү ёслох нь олон жингийн туухайгаар намайг дарах шиг болон амьсгал давхцуулна.

	— Энэ чинь Акулина шив дээ! гэсээр эмэг ээжийг гэрийн эзэгтэй хайхрамжгүй хүйтнээр угтана даа. Нагац ээж уруулаа жимийн, царай нь танигдашгүй болчихсон үүдний дэргэдэх угаадастай савны ойролцоо чимээ аниргүйхэн суугаад гэм хийчихсэн юм шиг дүүгийнхээ асуултад дуулгавартай гэгчийн хариулна. Энэ нь намайг зовоож, би ширүүнээр:

	— Та яагаад тийм газар сууж байгаа юм бэ? гэхэд над руу эелдгээр нүд ирмээд, сүртэйгээр:

	— Дуугүй бай, чи эндэхийн эзэн биш гэхэд:

	— Зодлоо ч, аашиллаа ч тэр ялгаагүй хүний хэрэгт хөндлөнгөөс орж байдаг юм гэж эзэгтэй гомдол мэдүүлж гарав.

	Эгчийгээ тавлангуйгаар:

	— Акулина ядуухан амьдарч байгаа биз дээ? гэхэд

	— Зовлонтой, зовлонтой...

	— Ичихгүй л бол зовлон бишээ.

	— Христос хүртэл гуйлга гуйж амь зууж байсан гэж ярьцгаадаг шүү...

	— Тэрс үзэлтэн мануухайнууд үүнийг ярьж байхгүй юу, зөнөсөн тэнэг минь! Христос чинь ядуу биш, бурхны хүү, амьд үхэгсдийг алийг ч тэр шүүж чадах чадалтан. Үхэгсдийг шүү. Мэдэж байгаа биз! Үнс чандруу боллоо ч түүнээс хэн ч бултаж чадахгүй. Василийтай хамт таны энэ омгийг тэр хариулна даа. Би чадалтай та нараас тусламж гуйсан.

	— Би чадах ядахаараа тусалсан, дээдэс ч бидэнд хариу өгснийг чи мэднэ дээ гэж нагац ээж хэнэггүй хэлэв.

	— Та нарт багадлаа гэж үү, багадлаа...

	Хүүхэн эмээ ээжийг хэл амаар цөхрөлтгүй мэр мэрсээр байхуй, би үүнийг нагац ээж яаж тэсэж чадаж байна вэ? хэмээн гайхан хорт үгсийг нь гунигтай сонсож байдаг. Ийм үед би түүнд дургүй.

	Залуу эзэгтэй өрөөнөөс гараад эмэг ээж руу толгойгоороо дохин:

	— Хооллох өрөө руу оръё, явъя гэхэд дүү нь түүний хойноос:

	— Гутлаа арчаарай, гацуур модон тосгон чинь гайтай намагт байдаг шүү! гэж араас нь хашхирав. Гэрийн эзэн, нагац ээжийг хөгжилтэйгөөр угтан:

	— Ухаалаг Акулина гуай та яаж шүү амь зууж байна даа! Каширин өвгөний бие данги биз дээ? гэхэд нагац эх үнэн сэтгэлээсээ инээмсэглэн:

	— Борви бохисхийлгүй ажилласаар байна уу?

	— Ажиллаж л байна, яг л хоригдол гэсэн үг гэнэ.

	Эмэг ээж түүнтэй эелдэг сайхан ахмад хүний намбатай ярина. Заримдаа ээжийг минь дурсан:

	— Варвара Васильевна... ямар бүсгүй байсан гээч, биерхүү... хэмээнэ.

	Эхнэр нь эмэг ээж руу хандан:

	— Би түүнд шилэн шигтгээтэй хар торгон нөмрөг бэлэглэснийг санаж байна уу?

	— Саналгүй дээ...

	— Шив шинэ нөмрөг байсан...

	— Тийм тийм нөмрөг мөмрөг, амьдрал луйвар! гэж эзэн бувтнав.

	— Чи юу гэж хэлэв? хэмээн эхнэр нөхрөөсөө сэжиглэн асуув.

	— Би юу? Өөртөө л... Наргиантай өдрүүд өнгөрсөөр л, сайн хүмүүс дуусаад л...

	— Би ойлгохгүй байна, юунд чи үүнийг ярина вэ? хэмээн эзэгтэй тэвдэв.

	Дараа нь эмэг ээжид гарсан хүүхдээ үзүүлэхээр дагуулаад гарахад би ширээн дээрх заваарчихсан сав суулга цэвэрлэж байтал эзэн бодлогошронгуй зөөлөн дуугаар надад:

	— Чиний эмэг ээж сайн эмгэн... гэж ярилаа. Ийм үг хэлсэнд би түүнд гүнээ талархаад, эмэг ээжтэйгээ хоёулхнаа хоцроод, сэтгэл зовнин түүнд:

	— Та юу гэж наашаа ирнэ вэ? Юу гэж вэ? Эднийхэн ямар болохыг та харж байгаа биз дээ... гэхэд:

	— Ээ, Олёша минь ээ, би бүгдийг харж байна гэж над руу харан сайхан царайдаа эелдэг инээмсэглэл тодруулан хариулахад миний дотор уужран, энэ үед миний сэтгэлд юу болж байгааг, тэр бүхнийг бүгдийг мэдэж хардаг байна гэж боддог.

	Тэрээр хүн ирж байна уу? хэмээн болгоомжтойхон эргэж хараад, намайг тэврэн чин сэтгэлээсээ

	— Хэрэв чи энд байгаагүй сэн бол би ирэхгүй шүү дээ. Би юунд эднийг гэх вэ? Өвгөн өвдсөн, түүнтэй нооролдоод ажиллаагүй, мөнгөгүй болсон. Хүү Михаил Сашаг хөөчихсөн, түүнийг ундалж хооллох хэрэгтэй. Эд нар чамайг ажиллуулаад жилд зургаан рубль өгнө гэж амласан юм. Ганцыг ч болсон өгдөггүй юм болов уу гэж би бодож байна. Чи хагас жил шахам эднийд байлаа шүү дээ гээд миний чихэнд шивгэнэн, — Эд нар чамайг үргэлж аашилсан, хэний ч үгийг сонсохгүй юм гэж байна. Миний амин сүнс минь чи тэвчиж байж, биеэ торнитол хоёр жил болоо ч дээ. Тэвчиж үзээч хүү минь! гэв. Би тэвчихийг амлав. Энэ маш хүнд. Энэ уйтгартай ядуу амьдрал намайг дарангуйлан бүхнийг бужигнуулан, зүүдэлж буй мэт би аж төрж байлаа.

	Заримдаа би зугтах хэрэгтэй гэж боддог. Гэтэл энэ гайтай өвлийн шөнө цасан шуурга улин, дээвэр дээгүүр салхи сэнгэнэн, шувуу нуруу шажигнан хүйтэн жаварт атгаастай байхад хаашаа зугтах сан бил ээ?

	Намайг гадагш салхинд гаргадаггүй, гаргах ч цаг байсангүй. Өвлийн богино өдөр гэрийн ажлын оволзоон дунд мэдэгдэхгүй хурдан өнгөрнө. Би бас сүм рүү явах үүрэгтэй, бямба гаригт оройн мөргөл, баярын үдийн мөргөлд очно.

	Сүмд байх надад аятай, ууживтар харанхуй буланд зогсон тавцангийн саарал чулуун шаланд шав шаргал гэрлээ тусгасан олон зулын туяанд халин нисэж буй мэт байх бурхны хөрөгт ханыг алсаас харах дуртай, бурхдын бүдэг дүрс үл мэдэг дайвалзан эзэн хааны нүдний алтан хүрээ зугаатай чичгэнэн, алтан зөгий адил зулын дөл хөхөвтөр туяат агаарт хөвхөлзөн, эмэгтэй, бүсгүйчүүдийн толгой цэцэг адил харагдана. Эндэхийн юм бүхэн найрал дууны аятай яруу зохицож, бүх зүйлс үлгэрийн орных шиг сүм бүхэлдээ нүх шиг харанхуй дунд бүүвэйлэн буй өлгий шиг зөөлөн дайвганана.

	Заримдаа надад энэ сүм гүн нуурын уснаа умбан аливаа амьдралтай ижилгүйгээр онцгой аж төрөх гэж дэлхийгээс нуугдсан юм шиг санагддаг. Энэ бодол Китеж хотын тухай эмэг ээжийн ярьсан ярианаас бий болсон бололтой, мөргөлийн чимээ, хүмсийн санаа алдах, найрал дууны аялгуунд умбасан олонтой хамт би байнга зүүрмэглэн найгаж байхдаа, гуниглангуй аялгуут шүлэглэлийг ийнхүү санана.

	 

	Хорт хар хүчээрээ

	Гайт татаарууд бүсэлжээ. 

	Алдарт Китеж хотыг тэд

	Аль өглөөгүүр бүсэлжээ.

	 

	Бурхад дээдэс түмэн минь 

	Буянт эх Дагина минь! 

	Өглөөний мөргөлд ирж 

	Өнө мөнх сургаал сонсох 

	Өчүүхэн боолчуудаа чөлөөлж соёр! 

	 

	Ариун шүтээнийг доромжлох 

	Авхаалжит охидыг бузарлах 

	Алдрайхан жаалуудыг тохуурхах 

	Ахас дээдсийг алан хядах 

	Андгайт татааруудад боломж бүү өг!

	 

	Христиан шашинтны харамслыг 

	Харц ардын санаа алдалтыг 

	Эзэн Саваоф сонсож л гэнэ 

	Эх дагина сонсож л гэнэ.

	Бүхнийг чадагч Михаилд 

	Буянт Саваоф ийнхүү хэлэв:

	 

	— Михиал чи яваад 

	Китежийн доорх газрыг сэгсэрч 

	Китежийг нуурт умбуулан 

	Өглөөнөөс үдшийн мөргөл хүртэл 

	Өл хоол, амралтыг умартан 

	Өнө мөнхийн мөнхөд 

	Үйл ёслол, шашин ариун 

	Үеийн үед үүрд мандаг

	 

	Тэр жилүүдэд миний оюун дүүрэн балтай зөгийн үүр шиг, нагац эхийн ярьдаг шүлгээр бялхаж, тэр шүлгийн хэлбэрээр сэтгэдэг байлаа.

	Сүмд би мөргөдөггүй, нагац ээжийн сахиусны өмнө өвөг аавын сүржин уншлага, уйлагнасан аялгууг хэлэх аятай биш.

	Энэ уншлага нь надад аятай байдаггүйтэйгээ адил түүний сахиусанд тохирохгүй, бас тэр нь сударт байдаг учир ном мэддэг бүх хүний адил бурхан ч түүнийг цээжээр мэднэ гэдэгт би итгэв.

	Сүмд байх энэ үед өнгөрсөн өдрүүдэд олж авсан гомдол саналаас үүссэн хөнгөн уйтгар зүрхийг базлан байхуй, хувь заяагүй амьдралаа бодон бодон өөрийн мөргөлийн уншлагыг зохиохыг чармайхад хүч чармайлт ч оролгүйгээр:

	 

	Ухаант дээдэс минь ээ? 

	Удахгүй эрийн цээнд хүрэх 

	Унаган бие уйтгараар дүүрэн 

	Амьдаръя гэтэл тэвчээр алдан 

	Амиа хорловол дээдэс минь өршөө 

	Сургаж гийгүүлэх юу ч үгүй 

	Чөтгөрийн чүүчил Матрина эмээ 

	Чоно шиг улин над руу дайрахад 

	Чухамдаа амьдрахад үнэхээр бэрх.

	 

	гэсэн гоморхлын үгс цуврав. Миний зохиосон олон «уншлага» өнөө хүртэл сэтгэлд байна. Хүүхэд насны оюун ухааны ажил сэтгэл зүрхэнд дэндүү лав орж, амьдралын турш эдгэрэхгүй шарх болж үлддэг байна.

	Сүмд байхад сайхан, тэнд ой мод, талд байгаа мэт би амардаг сан. Бүдүүлэг амьдралын уур хилэнд бузарлуулж, олон олон гомдлыг мэдэх бяцхан зүрх минь бүдэг халуун мөрөөдлөөр цэвэршдэг сэн.

	Гэхдээ би сүм тийш их жавартай байхад юм уу, цасан шуурга галзуурсан мэт нүдэн, огторгуй хөлдөн, салхин түүнийг цасан үүл болгож, дэлхий хунгараар хучуулан хэзээ ч сэргэж амилахгүй мэт болсон үед л явна.

	Тийм шөнө нэг гудамжнаас нөгөө гудамж руу орон хамгийн бөглүү булан хүрэн хотоор явж байх надад аятайхан. Далавчлан, тэнгэрийн саран адил ганцаар нисэх мэт явахад өмнө чинь сүүдэр мөлхөн, цасан дээр тусах гэрлийн очийг бөхөөн, хашаа баганад хачин инээдтэй тулж, мөргөлөх аж. Гудамжны голоор гартаа тогшуур барьсан том дээлтэй шөнийн манаач алхлах агаад, дэргэдүүр нь нохой салганан гүйнэ.

	Нохойн хэвтэртэй төстэй болхи авгай, хашаанаас гаран гудамжаар явж байх бөгөөд араас нь нохой нь гомдонгуйгаар дагана. Заримдаа хөгжилтэй хос залуус дайралдах бөгөөд тэднийг би бас л оройн мөргөлөөс зугтааж явна даа гэж бодов. Үе үе гэрэлтэй цонхны салхивчаар миний мэдэхгүй, өөр амьдралыг харуулсан, танил биш, онцгой үнэр цэвэр агаарт олгойдон гарахыг цонхны доор зогсоод үнэрлэн, чих тавиад, энд ямар амьдралтай юун хүмүүс байдаг билээ гэж тааж ядна. Оройн мөргөл болж байхад эд нар нэгэн хачин гитар тоглон, инээн, хөгжилтэй шуугихад салхивчаар цангинасан дуу тодоос тод хангинана.

	Ялангуяа хүн амьтангүй Тихонов болон Мартынов гудамжны буланд, газартай наалдсан дан байшинг их сонирхлоо. Шар тосны баярын өмнөхөн сартай дулаахан шөнө би түүнд тулчхав. Цонхны дөрвөлжин салхивчаар халуун ууртай хамт гадагшаа ер бишийн авиа гарах нь үнэхээр амаа ангайлгүйгээр нэг эрдүү хоолойтой эр дуулахад үг нь сонсогдсонгүй, дууны үгийг цангинасан авиа үргэлж л тасалдуулан саад хийж байсан ч гэсэн тэр дуу надад гайхалтай танил ойлгомжтой байв. Би шонгийн тайрдсан дээр суугаад бодохдоо, энэ чинь гайхалтгүй хүч чадалтай, сонсоход бэрхтэй хийл хөгжим дуугарч байна гэж ойлголоо. Энэ хөгжмөөс заримдаа байшин бүхлээрээ чичгэнэн, цонхны шил тарчигнахаар тийм хүчтэй аялгуу гарав. Дээвэр дээрээс дусаал дуслан, миний нүднээс ч нулимс гарав.

	Шөнийн манаач чимээгүй хүрч ирээд, тайрдсан дээрээс намайг түлхэн:

	— Энд чи юу гэж шовойж байгаа юм бэ? гэв.

	— Хөгжим, гээд тайлбарлах гэтэл

	— Аль юмыг тэр гэхэв, чи яв! гэлээ.

	Би сууцыг хурдан гэгч тойрчхоод, цонхны доор ахин эргэлдэхэд байшинд хөгжим гарсангүй, салхивчаар хөгжилтэй шуугиан гадагш олгойдон буй нь миний зүүдэнд сонссон хөгжмийн уйтгарт аятай адилгүй байв.

	Бараг бямба гариг бүрд би энэ байшин тийш гүйх боловч, зөвхөн нэг удаа хавар тэнд эхил хуурын аяыг сонсов. Түүнийг шөнө дунд болтол бараг тасралтгүй тоглосон. Намайг гэртээ буцаж ирэхэд салам зодлоо.

	Өвлийн одод доор эзэнгүй гудамж талбайгаар шөнө ийнхүү зугаалахад ухаан санаа тэлэв. Би хотын төвөөс цааших гудамжийг санаатай сонгосон нь төвдөө чийдэн олон учир эздийн танилууд намайг таньчихаж мэднэ. Тэгэхлээр эзэд оройн мөргөлийн үеэр зугааллаа гэж мэднэ шүү дээ. Согтуу хөлчүү хүмүүс, «дардаг» бүсгүйчүүд саад болно. Хотын захад бол доод давхрын цантаагүй, хөшиггүй цонхоор дотогш харж болно.

	Тэр цонхнууд надад олон янзын дүр зургийг таниуллаа. Хүмүүс хэрхэн мөргөж, үнсэлдэж, зодолдож, хөзөр тоглож, хичээнгүйлэн шивгэнэн ярилцахыг сохор зоосоор үздэг үзмэр шиг үзнэ. Өмнө минь чимээгүй амьдрал буцална.

	Зоорины давхарт нэг нь залуухан, нөгөө нь ахимаг хоёр хүүхэн ширээний дэргэд суух бөгөөд тэдний халз өөдөөс харан урт халимагтай гимназийн сурагч гараараа занган тэр хоёрт ном уншиж өгч байна. Залуухан нь сандлынхаа аравчийг налан, хөмсгөө зангидчихаад сонсоно. Сэмбэгэр үстэй, нарийхан биетэй эгчмэд нь гэнэт алгаараа нүүрээ дараад, мөр нь чичгэнэж эхлэхэд гимназийн сурагч номоо шидчихээд, залуухан нь босон харайгаад гүйж гармагц сэмбэгэр үстийн өмнө сөхөрч суугаад, гарыг нь үнсэж байхыг харав.

	Би өөр нэг цонхоор их сахалтай эр өвдгөн дээрээ улаан ноосон цамцтай бүсгүйг суулгачхаад, хүүхэд адил хөдөлгөн, амаа том ангайж нүдээ эргэлдүүлэн дуу дуулж байхыг үзэв. Бүсгүй нь чичгэнэн хөхөрч, хөлөө гозгонуулан гэдийхэд сахалт түүнийг тэгшилж засаад, дахин дуулахуй, бүсгүй бас л инээнэ.

	Би ширтэж байгаа тэр хоёрыг шөнөжингөө хөгжилдөх нь гэдгийг ойлгоод явсан. Иймэрхүү олон олон дүр зураг миний сэтгэлд хоногшин үлджээ. Тэднийг би сонирхсоор гэртээ оройтож ирэхэд эзэд сэжиглэн надаас:

	— Ямар сүмд очив, ямар хар лам байна гэж асуудаг байлаа.

	Тэд хотын бүх ламыг таньдаг, хэдий ямар ном уншдагийг мэддэг учир намайг худлаа хэлбэл барихад амархан.

	Өөр дээрээ айж эмээсээр ирэхийг шаарддаг миний өвөг аавын догшин бурханд хоёр авгай мөргөнө. Бурхны нэрийг тэр хоёр үргэлж хэлж байх бөгөөд бүүр хэрэлдэхдээ л бие биеийг сүрдүүлэн :

	— Хүлээж бай, эзэн чамайг шийтгэнэ. Нүгэлт амьтныг тэр л бөхийлгөдөг! хэмээнэ.

	Мацаг барьсан эхний долоо хоног ням гаригт эмгэн сам боорцог хайртал, тэр нь түлэгдчихэв. Эмгэн уурлаж:

	— Чөтгөр та нарыг аваасай билээ гэж хашхирав. Гэнэт хайруулаа үнэрлэчхэнгүүтээ царай нь барайж, эвгүй болон, хайруулын тавгаа шал уруу чулуудчихаад:

	— Эзэн тэнгэр минь ээ! Хайруулыг ариун даваа гаригт би шатаагаагүй орхичихжээ! Мах хайрч бохирдсоныг мэдсэнгүй, бурхан минь гэж үглэн сөхрөн сууж, нулимс мэлтгэнүүлсээр:

	— Бурхад минь нүгэлт, хилэнцэт эмгэн намайг өршөө! Тэнэг эмгэнийг бүү гэсгээ! гэж гуйна.

	Түлэгдсэн боорцгоо нохойд өгөөд хайруулынхаа тавгийг шатаахад бэр нь хадам эхийгээ:

	— Та байтлаа мацаг өдөр гайтай хөөтэй хайруул дээр жигнэх гэж зэмлэв.

	Тэд өөрсдийнхөө бурхныг гэрийн бүх хэрэг, явцуу амьдралынхаа хэсэг бүртэй холбож, энэнээс л хөөрхийлөлтэй амьдрал нь гадаад хэлбэр байдлаа олж, тэнгэрийн хүчинд цаг үргэлж үйлчилж байна гэж боддог бололтой. Бурхан тэнгэрийг хэрэгтэй хэрэггүй гунигт юмандаа татаж оролцуулах нь надад халдан, аяндаа би ямар нэгэн далдын хүчний хараанд байгаа мэт өөрийгөө бодоод, өнцөг булангаар явахдаа эргэж харах агаад шөнийн цагт айх гайхахын туйлд автагдан, бурхны бүдэг бараан хөргийн өмнө мөнх зул асаатай байх гал тогооны булангаас харж буй мэт.

	Тавиурын зэрэгцээ том цонх, баганын хоёр талд хоёр жааз бий. Хөлгүй хоосон цэнхэр зай цонхоор харан, гэр, гал тогоо, би ер юм энэ хоосон зайн ирмэг дээр дүүжлээстэй юм шиг надад санагддаг. Хэрвээ гэнэт хөдлөх юм бол бүгдээр хүйтэн цэнхэр нүх уруу унаад, оддын дэргэдүүр шуугин өнгөрч, усанд хаясан чулуу адил чимээгүй, аймаар нам гүмд живмээр санагддаг. Амь нас аймшигтай дуусахыг хүлээн хажуу тал руугаа ч эргэж чадахгүй айж, хөдөлгөөнгүйгээр хэвтсээр байдаг. Энэ айдсаасаа хэрхэн салсныг би мэдэхгүй байна. Гэхдээ удахгүй салсан юм. Үүнд эмэг ээжийн эелдэг бурхан тусалсан байлгүй, тэгээд ч ердийн үнэнийг мэдэх болсон. Би муу юм юу ч хийгээгүй, гэм зэмгүй намайг шийтгэх ёс үгүй, бусдын нүглийг хариуцагч нь би биш дээ.

	Үдийн мөргөлийн үеэр би сэлгүүцэн зугаална. Ялангуяа хавар юунд ч давагдашгүй хүч намайг сүм тийш явуулдаггүй. Лаа аваарай! гэж хоёр мөнгө өгвөл намайг бүүр сүйдэлж алдах нь тэр. Би шагай худалдаж аваад үдшийн мөргөлийн турш тоглосоор гэртээ заавал ч үгүй хожигддог. Нэг удаа буян үйлдэж, балин авахаар өгсөн бүтэн арван мөнгөөр тоглож үрэх гэхдээ тахил дээрээс тахилч ламын авч ирсэн хишиг боовыг нууж авахаас өөр аргагүй болов.

	Тоглох тун дуртай, ухаангүй болтлоо би тоглоомдоо улайрна. Овоо овсгоотой, бяртай болохоороо би удалгүй шагай, бөмбөлөг тоглох, «хот нурааж» тоглохдоо ойр хавийн гудамжинд алдаршлаа.

	Их мацаг барих үеэр намайг мөргөл хий гээд, би хөрш ламтан Доримедонт Покровскийнд очиж, нүглээ наманчлахаар явлаа. Би түүнийг их ширүүн зантай хүн гэж боддог, түүний өмнө түмэн буруутай, тухайлбал цэцэрлэгт нь байгаа сүүдрэвч руу чулуугаар нүүлгэж, хүүхдүүдтэй нь дайсагналцдагаас тэр надад өөртөө тааламжгүй санагдсан янз бүрийн үйл явдлыг сануулж мэднэ. Энэ бодол намайг тун их зовоов. Нүглээ наманчлахаар ядуухан сүмд зогсож ээлжээ хүлээж байхдаа зүрх минь пал палхийж байлаа.

	Гэтэл ламтан Доримедонт эелдэгхэнээр намайг угтан:

	— За хөрш... Алив сөхөр! Ямар нүгэл хийсэн бэ? хэмээн үглэнгүй хэлээд, толгойг минь зузаан хамба хилэнгээр бүтээхэд цагаан лав гүгэлийн үнэр ханхлан ярихад төвөгтэй, хэцүү, дургүй хүргэв.

	— Ах зах хүний үгэнд ордог уу?

	— Үгүй.

	— Нүглээ наманчил!

	Гэнэт би:

	— Хишиг боов хулгайлсан юм гэж дуржигнав.

	— Юу гэсэн үг вэ? Хаана тэр вэ? гэж яаралгүй бодож байж ламтан асуув.

	— Покров, Николь.., Гурван гэгээнтнээс...

	— Юу гэсэн үг вэ, бүх сүмээс тэр үү? Хүү минь муу байна даа. Нүгэл, нүгэл. Ойлгов уу?

	— Ойлгож байна.

	— Нүгэл гэдгээ хэл! Идэх л гэж хулгайлсан уу? Тусгүй дээ!

	— Идэх л гэж тэр, заримдаа бас мөнгөөрөө шагай тоглочхоод, гэртээ хишиг боов аваачих хэрэгтэй болчхоод хулгайлчихдаг... гэлээ

	Доримедонт ламтан залхуу хүрмээр ойлгомжгүй юм шивгэнэж байснаа хэд хэдэн асуулт гаргаад, гэнэт ширүүнээр:

	— Нууц хэвлэсэн ном уншаагүй биз? гэхэд би асуултыг ойлгосонгүй.

	— Юу гэнэ ээ?

	— Хориотой ном уншаагүй биз?

	— Ямрыг ч уншаагүй.

	Чиний нүглийг зайлууллаа. Бос! гэхэд би гайхан түүний нүүрийг хартал, бодлогошронгуй, эелдэг юм шиг санагдлаа. Намайг нүглээ наманчлуулахаар явуулахдаа эзэд гэм зэмээ үнэнчээр хүлээхийг итгүүлэн, айж зовмоор юм ярьснаас надад эвгүй байсан юм.

	— Би танай сүүдрэвчийг чулуугаар шидсэн гэхэд ламтан толгойгоо өргөн:

	— Муу байна даа! Яв!

	— Нохой руу шидсэн...

	Дараачийнх! гэж Доримедонт ламтан над руу харалгүйгээр хашхирав.

	Гэмээ наманчлах гэхдээ айж зовон байсан нь айхаар ч юмгүй, сонирхолгүй болсонд хууртаж, доромжлуулснаа мэдэж авлаа.

	Миний дуулаагүй номын тухай асуусан асуулт сонин байв. Би зоорины давхарт хүүхнүүдэд ном уншиж өгч байсан залууг, бас учир нь үл ойлгогдох зурагтай зузаан зузаан хар номтой, таатай хэргийг саналаа.

	Маргааш нь таван зоос өгөөд, намайг ариутгуулахаар явуулав.

	Улаан өндөгний баяр оройтон болж, цас хайлан гудамж талбай, хатчихсан замаар тоос хуйлран боссон нарлаг сайхан өдөр байв. Сүмийн хашааны ойролцоо хэсэг ажилчид улайран шагайцаж байхыг хараад, ариутгалаа хийлгэж амжина гэж бодоод тоглогчдоос:

	— Намайг тоглоомдоо оруулахгүй гэж гуйхад,

	— Орсны төлөө нэг зоос шидчих гэж улаан цоохор эр бардамнахад нь би түүнээс дутуугүй эрдэж,

	— Зүүн талын хоёрын төлөө гурван мөнгө

	— Мөнгөө мөрийний дээр! гээд тэрээр тоглоомоо эхэллээ. Би таван зоосоо бутаргаж гурвыг нь мөрийний урт ширээн дээр байгаа хос шагайн доор хийв. Үүнийг оносон хүн мөнгийг нь авдаг. Оноогүй хүнээс би гурван мөнгө авна. Миний аз дайрч, мөнгө рүү минь хоёр хүн харваад оносонгүй, томчуулаас би зургаан мөнгө хожив. Энэ нь миний сэтгэлийг их сэргээв. Гэтэл тоглогчдын нэг нь:

	— Нөхөд өө, наадахыгаа харж байхгүй бол мөнгөө аваад зугтчихна... гэхэд би гоморхон, харвуулсан амьтан шиг шар хор буцлан:

	— Зүүн захын хоёрт есөн мөнгө гэсэн чинь тоглогчдын сэтгэл нэг их хөдөлсөнгүй, миний хэрийн насны жаал:

	— Энэ азтай эр чинь, Оддынхны зурагчин, би танина гэж анхааруулав.

	Элдүүрийн үнэр ханхалсан туранхай хүн егөөтэйгөөр:

	— Зураач уу? Аа, сайн... хэлээд, шагаймагцаа миний тавьсан байг мэргэн гэгчийн оноод над руу тонгойн:

	— Уйлах уу? гэхээр нь

	— Баруун захынхад гурван мөнгө! гэсэнд

	— Арчаад өгье! гэж сайрхаад, тэр алдчихав.

	Гурван удаа дараагаар мөнгөө мөрийд тавьдаггүй учир би нөгөөдүүлийн бай руу харваад дөрвөн зоос, бөөн шагай хожив оо. Миний ээлж дахин болоход гурван удаа тавиад, бүх мөнгөөрөө тоглотол, үдийн мөргөл дуусаж хонх дуугарч хүмүүс сүмээс гарч байв.

	— Авгайтай юу? гэж элдүүрчин асуугаад, үснээс минь базаж авахыг завдмагц би зугтаачхав. Нэгэн гоёж гоодсон залуу дээр очоод эелдэгхэнээр:

	— Чи ариутгуулчхав уу? гэтэл

	— Тэгээд юу гээ вэ? хэмээн сэжиглэнгүйгээр намайг харж хэлсэн. Би, түүнээс хэрхэн ариутгадаг, ламтан юу хэлдэг, ариутгуулагч юу хийдгийг ярьж өгөхийг гуйтал, нөгөөдөх чин ширүүн дориун шинжтэй:

	— Тэрсүүд чи, ариутгалынхаа оронд тэнэчихсэн үү? Би чамд юу ч хэлэхгүй. Аав чинь арьсы чинь хуулаг! гэж хашхирав.

	Асуугаад, ариутгуулаагүйг зайлшгүй мэднэ! гэж бодсоор гэртээ гүйж харив.

	Гэтэл эмгэн намайг ерөөгөөд,

	— Тахилчид их мөнгө өгөв үү? гэж л асуув.

	— Тавыг хэмээн таамгаар хариулав.

	— Түүнд гурвыг сэмхэн өгөөд, өөртөө хоёрыг үлдээхгүй, мануухай! гэлээ.

	...Хавар болов. Өдрөөс өдөрт шинэчлэгдэн шинэ өдөр бүр тунгалаг сайхан болж, нялх ногоо төлжиж буй хусны үнэр сэнхийн бүлээн газар гэдрэг харж хэвтээд, болжморын шулганахыг сонсох сон гэхээс тал руу явахыг өөрийн эрхгүй бодно.

	Гэтэл би өвлийн хувцас цэвэрлэн авдарт хийх, навчин тамхи үйрүүлэх, тавилгын тоос арчих гээд өглөөнөөс орой хүртэл ямар ч хэрэгцээгүй, дургүй хүрэм юмаар оролдоно.

	Зав чөлөө гарахад надад хийх юмгүй, манай ядуу гудамж хов хоосон цаашаа явахыг зөвшөөрдөггүй, хашаанд ядарч уцаарласан газар малтагчид, нооройсон тогооч, угаагч нар бий. Орой бүр завааран найрлахаар нь миний дургүй хүрч, сохорчихмоор ч санагдана.

	Би хайч, өнгө өнгийн цаас авч, дээврийн хөндийд гарч сүлжээсэн хээ хайчлан байшингийн дээврийн тулгуурыг чимэв. Ингэж л зугаа гаргаж суулаа. Бага унтаж, бага маргалдаж, бурханд бүх гомдлоо мэдүүлдэггүй, хүмүүсийг муучилдаггүй газар руу явахын хүслэн болном.

	...Бямбад улаан өндөгний баяраар Орани хийдээс Владимирын эх дагинын гайхалтай бүтээсэн хөрөг бурхныг хотод авчирч, зургаан сарын дунд хүртэл залан, шүтлэгтэн бүхний гэр орноор морилуулав.

	Миний эзнийд жирийн нэг өглөө залрав. Би галын өрөөнд зэс сав суулга цэвэрлэж байтал, эзэгтэй өрөөнөөсөө айсан аятай,

	— Гол хаалгыг нээ, Ораны бурхныг авч ирж явна гэж хашхирав.

	Би өөх тос болсон, шороо тоос болчихсон заваан гартайгаа доош ухасхийн очиж, үүд нээтэл нэг гартаа бамбар, нөгөө гартаа бойпор барьсан залуу лам аяархан:

	— Дугжирсаар л байна уу? Туслаарай хэмээн бувтнав. Хоёр эр нарийн шатаар хүнд бурхныг авч ороход, би заваан гараараа бурхны мөрнөөс өргөж дэмжиж туслав. Араас лагс биетэй хоёр лам унзад хоолойгоор дуртай дургүй:

	— Ариун эх дагина минь, бурхандаа биднийг даатгаж хайрла! гэж уянгалуулна.

	«Заваан гараараа түшлээ гэж гомдон, гарыг минь хатаачих вий дээ» гэж гуниглан бодов.

	Бурхны хөргийг цэвэрхэн цагаан даавуугаар бүтээсэн хоёр сандал дээр тавьж урд буланд байрлуулан залуухан гоё сахиулсан тэнгэр мэт тунгалаг нүдтэй жавхаалаг их үстэй хоёр лам хөргийн хоёр талд гараараа түшисхийн зогслоо.

	Мөргөл эхлэв.

	«Бүхэнд алдарт эх минь» гэж өндөр дуугаар том лам эхлэн үсэн дотроосоо чихнийхээ унжсан гэдсийг имрэн имрэн зогсоно.

	«Ариун эх дагина минь биднийгээ өршөө» хэмээн лам нар цуцсан янзтай аялгуулан уншина.

	Нагац ээжийн ярьснаар бол энэ эх дагина ядуу хүмсийг тайвшруулах гэсэндээ цэцэг жимс, баяр баясгалан, сайн сайхан бүхнийг ертөнц дээр бий болгосон хэмээн мэдэх учир би түүнд хайртай. Түүний гараас адис авах болоход томчууд түүнд хэрхэн хүрч байгааг ч ажигласангүй, сэтгэл хөдөлсөндөө болоод би бурхны хацар, уруулыг үнсчхэв.

	Нэг нь хүчирхэг гараараа намайг босго тийш булан руу авч шидэв. Лам нар бурхныг хэрхэн авч явсныг санахгүй байна, харин эзэд шалан дээр сууж буй намайг тойрон надтай хойшид юу тохиолдохыг айж зовон хэлэлцэж байсныг санаж байна.

	— Номтой ламаас л асуувал дээр! хэмээн эзэн хэлээд, эзэн цаанаа хоргүйгээр,

	— Бүдүүлэг амьтан, уруул дээр нь үнсэж болохгүй гэдгийг яагаад мэддэггүй сэн бил ээ? Бас....сургуульд сурсан... гэв.

	Юу болдог бол гэж би сүйрлээ хүлээн хэд хонов. Балиар гараараа бурханд хүрч, ёс бусаар загнасныг яавч зүгээр өнгөрөөхгүй! Гэлээ ч гэсэн эх дагиныг үнэнхүү хайрладгаасаа болж хийсэн нүглийг уучилсан юм бил үү, эсвэл түүний шийтгэл бусад хүнээс хүлээсэн шийтгэлээс ялгахааргүй зөөлхөн ч байсан байж мэднэ.

	Би заримдаа хөгшин эзэгтэйг уурлуулах гэж цаашлуулан, — Ер нь эх дагина намайг шийтгэхээ мартжээ гэхэд, — Чи хүлээж бай, харж л байя гэж егөөтэйгөөр хэлнэ. Цайны ягаан цаас, тугалган цаас, модны навч болон бас бус юмаар байшингийнхаа дээврийн тулгуурыг чимж байхдаа сэтгэлд орж ирсэн зүйлийг сүм дуганы уншлагын аяар замаар явж байгаа халимгуудтай адил аялгуулан:

	 

	Би гартаа хайч барин 

	Байшингийн дээвэр доор сууна. 

	Баруун солгойгүй цаас хигэн... 

	Бүдүүлэг, уйтгараар дүүрэн 

	Төрөхдөө нохой болсон сон бол  би

	Түүгээр  яв гэж хэнээр ч заалгахгүй сэн

	Дуртай  хүн над руу занган

	Дуугаа  тат, суу гөлөг минь

	Амьд дээрээ амаа тат гэнэ.

	 

	Эмгэн миний ажлыг ажиглаж хараад инээмсэглэн толгойгоо сэгсрээд:

	— Чи ийм маягаар галын өрөөг чимэхгүй... гэв.

	Нэг удаа эзэн дээвэр өөд гарч над дээр ирээд миний хийснийг харж харж санаа алдан:

	— Пешков чи мөн инээдтэй еэ! Чөтгөр ав чамайг. Илбэчин болох нь уу чи? Мэдэхгүй юм гээд надад Николаевын том тавтын мөнгө өглөө. Эрээн мяраан ажлынхаа гоё хамгийн аятайхан газар нарийн төмөр утсаар хийсэн саварт тавтын мөнгөө бэхлэн медаль адил өлгөв.

	Нэг хоноод мөнгө савартайгаа хамт алга болоход эмгэн авчихсан гэдгийг би лавтай мэдсэн билээ.

	
V

	Хавар болоход би тэндээс оргов. Нэгэн өглөө талх авахаар мухлагт очиход мухлагийн эзэн, намайг байж байхад л авгайтайгаа хэрэлдэж, дух руу нь туухайгаар цохиод автал, цаадах нь гадагшаа гүйн гаран унаж, улс бөөгнөрч сүйх тэргэнд ачаад эмнэлэг руу авч явав. Би тэрэгний араас гүйсээр, нэг мэдэхэд Ижил мөрний эрэг дээр ирчхэв. Гарт минь хорин мөнгөний зоос байлаа.

	Хаврын нарлаг дулаан өдөр байв. Ижил мөрөн цэлийн, эрэг дээр чимээ шуугиантай, уужим оргиж, чухамдаа би энэ өдрийг хүртэл зоорь дахь зулзаган хулгана шиг л байжээ. Тэгээд би эзэд дээрээ эргэж очихгүй нэгэнт хэлсэн үгэндээ хүрээгүй болохоор зовоод Кунавино орж, нагац эх дээр ч очихгүй гэж шийдэв. Ер нь буцаад харивал, нагац эцгийн бах нь ханах байсан биз.

	Хоёр гурван өдөр мөрний эргээр сэлгүүцэн, онгоцны зогсоол дээр хоног төөрөлдүүлж, сайхан сэтгэлт загасчдын хоолноос хуваалцан явтал тэдний нэг,

	— Хүү минь, чи дэмий л сэлгүүцэхээр «Добрый» онгоцонд сав угаагч бол! гэж над хэлэв. Би тийшээ яваад очиход, саравчгүй хар торгон малгайтай, буфетийн худалдагч болох нэг сахалтай эр нүдний шилнийхээ цаанаас сүүмгэр нүдээрээ намайг ажиглан байснаа нам дуугаар,

	— Сарын хоёр рубль өгнө. Алив паспортаа! гэв. Над паспорт байхгүйг мэдээд, бодож сууснаа,

	— Ээжийгээ дагуулаад ир! гэв.

	— Би нагац эх дээрээ гүйж очиход тэрээр миний ажилд орохыг дэмжиж, гар урчуудын захиргаа руу очиж, над паспорт олж өгөхийг нагац эцгээс гуйгаад, өөрөө надтай цуг галт онгоц руу явав. Биднийг үзээд, буфетийн худалдагч,

	— За явъя! гэхэд онгоцны хитэг руу намайг дагуулж, ширээний цаана цай ууж, цаастай бүдүүн тамхи татаж суусан оготор цагаан цамцтай, шовгор цагаан малгайтай ерөнхий тогооч дээр аваачиж, намайг түүн руу түлхэж,

	— Сав угаагч! гэчхээд буцаж явав. Тогооч тургиж хар сахлаа сөрвийлгөж, араас нь,

	— Хямд бол, хамаагүй ад зэтгэрийг ч аваарай!... гэж хашхирав.

	Богинохон тайрмал хар үстэй том толгойгоо ууртай, янзаар гэдийлгэн, хар нүдээ эргэлдүүлэн бие чангалж, өндөр дуугаар,

	— Чи хэн гэгч вэ? гэж асуув.

	Тэр хүн цагаан хувцасгүй ч гэсэн над хиртээ баригдсан юм шиг санагдав. Түүний гарын хурууны үе ноосонд хучигдаж, том чихнээс нь үс сэрвийж харагдана. Тэрээр санаанд минь ер хүрсэнгүй.

	— Юм идмээр байна! гэж би түүнд хэлэв.

	Тогооч нүдээ ирмэж, дарвайтлаа инээснээсээ болоод түүний ууртай царай нь өөрчлөгдөж, цулцгар, улайссан хацар нь чих рүүгээ хуйларч, адууных шиг том шүдээ арзайлган, живэр сахал нь дорогш унжихад тэрээр бүдүүн, сайхан сэтгэлт авгайтай адилхан харагдав.

	Шилэн аягатай цайгаа онгоцны хажуу руу цацаад, шинээр цай аягалж, бүтэн франц цагаан талх, хиам над руу ойртуулж:

	— Цохиод бай! Аав ээж бий юу? Хулгай хийж чадах уу? За, айлтгүй, энд цөмөөрөө хулгайч нар, чамд заагаад өгнө өө! гэв.

	Түүний ярих нь яг л хуцах шиг. Хөхөртөл хуссан том нүүр нь хамрынхаа дээгүүр улаан судал нэлдээ татаж, бондгор улаан хамар нь сахал уруугаа унжиж, доод уруул нь дарвайж, завжиндаа цаасан тамхи зууж, утаа баагиулна. Тэрээр уурт суугаад дөнгөж гарсан бололтой, хусны навч, чинжүүтэй архи ханхалж, хүзүүгээр нь хөлс бурзайж байлаа.

	Намайг цай ууж ханахад,

	— Энгэрэвчтэй хормогч хоёрыг ав! гэж над рубль өгснөө,

	— Боль, боль! Би өөрөө авч өгье! гэв. Босож шөвгөр малгайгаа засаж, хүнд биеэрээ ганхаж, хөлөөрөө баавгай шиг тэмтчин яваад өгөв.

	...Шөнө... сар онгоцноос зүүн тийшээ нуга өөд зугтан тодхон гийх бөлгөө. Цагаан судалтай яндантай, хуучин улаан шаргал онгоц мөнгөлөг усан дундуур харлан харагдах эргийн зүг уснаа сүүдрээ тусган яаралгүй хөвөхдөө, модон байшингуудын цонхыг гоёмсгоор гэрэлтүүлэх аж. Тосгонд дуу хуур болж хүүхнүүд тойрон бүжиг хийж «ай люли...» гэсэн ая «алли луйя» гэх шиг болон сонстоно...

	Галт онгоцны араас мөн л улаан шаргал чиргүүл онгоц зүүгджээ. Дээр нь төмөр тор тавьж, тэндээ цөлөгдөж нутаг заагдсан ялтан ачжээ. Чиргүүлийн хошуун дээр манаачийн бууны жад, лаа адил гэрэлтэн, хөх тэнгэрт жижиг одод мөн л лаа шиг гялбалзах бөлгөө. Чиргүүл онгоцон дээр анир чимээгүй, сарны туяа нэлд нь гэрэлтүүлж, харлан буй төмөр торны цаанаас дугуй, саарал толбо бүдэгхэн харагдах нь өнөөх ялтангууд Ижил мөрнийг харж яваа нь тэр. Ус уйлж ч байгаа юм шиг мэгших аж. Эргэн тойронд сүм дотор байгаа шиг, дэн лааны тосны хурц үнэр ханхална.

	Чиргүүл онгоцыг хараад бага насаа дурсан санав. Астраханаас Нижний орсноо, ээжийнхээ хөдөлгөөнгүй царай, намайг хүмүүсийн дунд, хэцүү ч гэсэн сонин амьдрал дунд оруулсан нагац эхээ саналаа. Ер нь нагац эхээ санах бүр бүх л муу муухай, гомдмоор юм надаас салж, хувиран өөрчлөгдөж, сонирхолтой, аятайхан болж, хүмүүс сайн сайхан эелдэг дотно юм шиг санагддаг байлаа.

	Шөнийн гоо үзэсгэлэн сэтгэлийг минь нэн их догдлуулж, чиргүүл онгоц австай адилхан үзэгдэж, эл өргөн мөрөн дээр дулаахан шөнийн нам гүмд илүү юм шиг оргино. Мөрний эргийн жигд бус шугам нэг үе овойн, нэг үе алга болон зүрх сэтгэлийг эзэмдэн, хүн арддаа хэрэгтэй, сайхан санаатай байх сан гэж бодогдоно.

	Манай онгоцныхон цөм онцгой, эр эмгүй, хөгшин залуугүй, цөм адилхан юм шиг бодогдоно. Бидний суусан онгоц удаан явж байлаа. Албаны хүмүүс шуудан онгоцонд сууна. Энд хий дэмий сэлгүүцэгчид цугларч, өглөөнөөс аваад үдэш болтол ууж идэж, өчнөөн төчнөөн сав суулга, хутга, халбага, сэрээ завааруулна. Сав суулга угаах, сэрээ халбага, хутга цэвэрлэх нь миний үүрэг, өглөө зургаан цагаас аваад л шөнө дүл болтол ажиллана. Өдөр хоёроос зургаан цагийн хооронд, орой есөөс шөнө дунд хүртэл миний ажил хөнгөрнө. Энэ үеэр зорчигчид хоолоо идээд амарч, цай, пиво, архи л ууна. Энэ үеэр миний дарга, зуушны газрын зарц амарна. Тогооч Смурый, түүний туслах Яков Иваныч, гал зуухны сав угаагч Максим, дээд тавцны зорчигчдод үйлчилдэг бөгтөр нуруутай, шанаархаг нүүртэй, тачаангуй нүдтэй зөөгч Сергей цөм ширээнээ цайлж суув. Яков Иваныч элдвийн заваан юм ярьж, идээтэй ногоон шүдээ арзайлган чангаар бархиран инээхэд, Сергей мэлхийнийх шиг амаа чихэндээ хүртэл дарвайлган, өнгө нь сайн мэдэгдэхгүй ширүүн нүдээрээ дүнсгэр царайт Максимыг ширтэж дув дуугүй суухад,

	— Бүдүүлэг амьтад! Мордвачууд! гэж ахлах тогооч өндөр дуугаар заримдаа хэлнэ.

	Тэд нар миний сэтгэлд таардаггүй байлаа. Бүдүүн халзан Яков Иваныч авгай хүүхнүүдийн тухай дандаа заваан юм ярина. Тэр ягаан нөрөөтэй тэнэг царайтай, өрөөсөн хацар дээрээ хэсэг улаан үс бүхий үүтэй, тэр хэдэн үсээ зүү шиг болгон имэрнэ. Галт онгоцонд нэг нүүрэмгий, галдуу авгай ирэх бүрд Яков Иваныч түүний дэргэдүүр халдаж ядан, хулчийсан янзтай явж, зуйранчлан ярих нь өрөвдмөөр, уруул амаар нь хөөс цацран, түүнээ муу хэлээрээ байсхийгээд л түргэн долооно. Яагаад ч юм над ийм тарган хүмүүс яргачин, алуурчид баймаар санагддаг сан. Яков Иваныч,

	— Авгайчуудын дурыг хөдөлгөж сурах хэрэгтэй! гэж Сергей, Максим нарт сургамжлахад, цаадуул нь их л анхааралтай сонсож, дэмий л нүүр нь улайж, сэтгэл нь гонсойж сууна. Ахлах тогооч Смурый,

	— Бүдүүлэг амьтад! гэсээр лагс биеэ дааж ядан босож,

	— Пешков, алхаад! гэж тушаана.

	Өрөөндөө ороод савхин хавтастай ном над өгч, өөрөө зоорины ханан тушаа орон дээр хэвтэж,

	— Унш! гэнэ.

	Би хөндий гоймонгийн хайрцаг дээр сандайлж суугаад,

	—  «Одоор дүүрэн Умбракул бол тэдний биеэ нүгэл болон юм мэдэхгүйгээс чөлөөлөх тэнгэрийн аятай мэдээлэл гэсэн үг...» гэж хичээнгүйлэн уншихад, Смурый тамхи татаж утааг үлээн,

	— Тэмээ! гэж бичсэн... гэж амандаа үглэнэ.

	— Зүүн мээмээ ил гаргах нь зүрх сэтгэл... гэнэн хонгорынх...

	— Хэн нүцгэлж ил гаргах..?

	— Тодорхой хэлээгүй байна.

	— За тэгвэл, эм хүн л биз... Завхайчууд! гээд тэрээр нүдээ анин, гараа дэрлэж хэвтэхэд, завжиндаа зуусан тамхинаас үл ялих утаа суунаглахад, тамхиа хэлээрээ засаж сороход, цээжнээс нь исгэрэх чимээ гарч, том нүүрийг нь утаа бүрхдэг сэн. Заримдаа тэр унтаад өгөх шиг санагдахад би уншихаа больж өнөөх улиг домог болсон номоо эргүүлж суухад,

	— Цааш нь унш! гэж сөөнгөтөн хэлнэ.

	—  «Эрхэм Фрер Сюверьян болгоо! гэж Венерабль өчнө»

	— Үгүй, Северьян...

	— Сюверьян л гэж бичсэн байна.

	— Үгүй ер өө! Чөтгөр алгад! Наадахын чинь сүүлд шүлэглэсэн байгаа биз, тэндээс унш!

	 

	Бидний хэргийг мэдэхийг сониучлагч мунхгууд,

	Билгүүр хурц нүдтэй биш, юуг ч олж харахгүй

	 

	Фрерийн дуулж байгааг олж мэдэхгүй гэж уншиж гарахад,

	— Боль ямар ийм шүлэг байх вэ! Алив номоо... гээд зузаан, хөх хуудаснуудыг ууртай эргүүлж, байснаа дэвсгэр доороо хийгээд,

	— Өөр ном ав! гэв.

	Миний аз дутахад, түүний төмөр бүслүүртэй хар авдар дотор ном зөндөө байна. «Омирийн сургамж» «Седенгали лордын захидал», «Хортон, шавж, бясаа, түүнийг устгах тухай», «Их буучдын тэмдэглэл», бас эхнээсээ, эцсээсээ дутуу номууд байна. Зарим үед тогооч надаар номын нэрийг уншуулж ч байснаа уурсан,

	— Өөдгүй амьтад, худлаа юм эрээчээд... Ойлгогдохгүй юм бичээд... Гервасий ч чөтгөр авмар, над бууж өгсөн... Умбракул уу?.. гэж үглэнэ.

	Энэ хачин үгс, танил биш нэрсийг тогтооход ч залхуу хүрэм, хэл загатнуулж үргэлж л давтан хэлээд баймаар, дуудах авиандаа утга нь гардаг ч байж юуны магад? Цонхны цаана ус үргэлж дуулан шуугьж, цалгилах аж. Онгоцны хитэг рүү очиж, хураалттай хайрцгийн дунд усан цэргүүд, галч нар цуглаж, хөзөр тоглож, зорчигчдыг шулж, дуу дуулж, элдэв сонин түүх ярихыг харж суух сан. Ойлгомжтой энгүүн яриаг чагнаж, Камын эрэг, зэс утас адил цэх нарс модод, шар усны үерээс үлдсэн жижиг нуурууд, хөх тэнгэрийг тольдон толины хагархай адил ёлтойн байгаа нугыг харж явахад сайхан аа. Манай онгоц эх газраас тасран, түүнээс зайлан явсаар байхад харин эргийн зүгээс их ажлын дараах нам гүмээс хүмүүс, хөдөө тосгодыг санагдуулсан нүдэнд үл үзэгдэх хонхны дуу гарна. Зах талх адил загасчны бяцхан завь усны урсгалд үелзэн хөвнө. Тэртээ эрэгт жижиг тосгон харагдаж, хэсэг хүүхэд голд орж, шар туузан элсэн дундуур улаан цамцтай нэг тариачин эр явж харагдана. Алсаас голын тэндээс бүх юм аятайхан, тоглоом шиг, жижигхэн, эрээн мяраан, зугаатай харагдана. Эрэг тийш, чиргүүл онгоц руу ямар нэг зөөлөн сайн сайхан үг хашхирмаар санагдах бөлгөө.

	Энэ улаан шаргал чиргүүл онгоц миний анхаарлыг гоц татаж мухар хошуугаараа булингарт усыг эргүүлэн хаяж байхыг нүд салгалгүй бүтэн цагаар харж зогсном. Галт онгоц чиргүүлээ яг л гахай чирэх адил, татуургаа нэг үе сулруулахад тэр нь ус цохилж бөөн бөөн ус савируулан, ахин хошуунаас нь чангалан чирэх бөлгөө. Төмөр торонд араатан адил сууж байгаа тэр хүмүүсийн царайг харах юм сан гэж бодогдоно. Пермь хотод хүрээд тэднийг эрэг дээр гарахад би амжин чиргүүлийн дамждаг шат руу хүрч очвол миний дэргэдүүр ардаа үүрсэн ууттай юмандаа үүртэн бөгтийж, дөнгөө хангинуулан, хөлөө хүндээр чирэн яваа хэдэн арван эрэгтэй, эмэгтэй, хөгшин, залуу, гоё, муухай, хүмүүс цувж, явахыг хараад хувцас нь өөр, сахал үсээ хусах гэж нүүрээ шалбалсан болохоос яг л хүн шиг хүмүүс байлаа. Мэдээж эд нар дээрэмчид юм. Харин нагац эх маань тэдний тухай сайн сайхан зүйл хэчнээн их ярьдаг байлаа.

	Бусдаасаа илүү дээрэмчидтэй төстэй Смурый чиргүүл онгоцыг их л гунигтай харж,

	— Бурхан минь! Ийм тавилангаас ангижруулж үз! гэж үглэх аж.

	Нэг удаа би түүнээс,

	— Зарим хүмүүс хүн алж талж, дээрэмдэж тонож байхад, та яагаад ингэж тогоо барьж байдаг юм? гэж асуусанд тэрээр,

	— Би тогоо барьдаггүй, хоол хийдэг авгайчууд л тогоо барьдаг юм гэж жуумалзан хэсэг зуур бодлогоширсноо, цааш нь,

	— Хүмүүс хоорондоо тэнэгээрээ л ялгардаг юм. Нэг нь ухаантай, нөгөө нь арай доор, гурав дахь нь шал тэнэг байдаг. Ухаантай болохын тулд зөв санаатай ном, ид шидийг уншиж судлах хэрэгтэй. Бүх номыг уншвал зөв санаатайг олж болно... гэж нэмж хэлэв.

	— Чи унш! Ойлгохгүй бол долоо дахин унш, тэгээд эс ойлговол арван хоёр дахин унш! гэж тэрээр үргэлж над сургамжилна.

	Смурый онгоцныхонтой дуу шуугүй, зуушны худалдагчтай ч ялгалгүй, чулуу нүүлгэж байгаа юм шиг сахлаа сөрвийлгөн доод уруулаа ярвайлган унжуулж огцом ширүүн харьцана. Харин тэр над зөөлөн, анхааралтай хандах боловч, тэр анхаарал халамж нь, цаанаа л нэг айдас хүрмээр, заримдаа тэр тогооч над нагац эхийн дүү хүүхэн адил солиотой юм шиг санагдана.

	Заримдаа тэрээр над,

	— Уншихаа азна! гээд шуухитнан, нүдээ аниад удаан дуугүй хэвтэхэд том гэдэс нь түнхэлзэн, цээжиндээ тавьсан гар нь хөдөлж, үхсэн хүнийх шиг түлэгдсэн, үсэрхэг хуруунууд нь үл үзэгдэх нэг оймсыг далдын зүүгээр нэхэх мэт...

	Тэгж байснаа гэнэт,

	— Тийм ээ, чамд оюун ухаан өгье, явж амьдар! Харин оюун ухаан тэгш биш, багаар заяадаг. Бүгд л адил ухаалаг байвал,... үгүй байх сан. Нэг нь ойлгож нөгөө нь ойлгохгүй. Зарим нь ерөөсөө ойлгохыг хүсдэггүй юм гэж үглэнэ.

	Ээдэрсэн хэлээр цэрэгт байснаа хуучлахад, би учрыг нь ойлгохгүй, сонирхолгүй санагдах бөгөөд тэгээд ч эхнээс нь биш, аль санаандаа орсноороо л ярина.

	— Хороон дарга цэргийг дуудаж «Тэр дэслэгч чамд юу ярьсан бэ?» гэж асууна. Цэрэг хүн үнэнийг хэлэх ёстой болохоор тэр чигээр нь хэлж орхив. Тэгтэл өнөөх дарга нь гайхан харснаа, буруу харж газар шагайв» хэмээн ярьж байснаа, хар аяндаа уурлаж,

	— Юуг нь ярьдаг, ярьдаггүйг би яаж мэдэх вэ! Тэгээд дэслэгчийг шийтгэж, цайзад хорьсон, түүний эх нь намайг юу ч мэдэхгүй амьтан байна хар л даа гэж билээ.

	Өрөөнд бүгчим. Эргэн тойрон бүх юм доргин чичирч, дүнгэнэж өрөөний төмөр хананы цаана онгоцны дугуй усанд хөвөн, оволзон байна. Дугуй цонхны өмнүүр тэртээд гол өргөн зурвас болон хөвөрч, алсад нугат эргийн зурвас үзэгдэж, тосгод харагдана. Элдэв чимээ шуугианд чих дасаж, галт онгоцны хитэг дээр нэг усан цэрэг «Долоо, до-ло-о» гэж гунигтайгаар хашхирч байсан атал, эргэн тойронд нам гүм мэт санагдах бөлгөө.

	Юунд ч оролцох, юм сонсох, ажиллах ч дур хүрэхгүй, гал зуухны халуун тослог үнэр гарахгүй, хаа нэгтээ сүүдэрт сууж, энэхүү анир чимээгүй, залхам амьдрал усаар хөвөрч байхыг үүрэглэн сууж, харах юм сан гэж бодож суулаа.

	— Унш! гэж тогооч ууртайгаар тушаал буулгана.

	Түүнээс хаширсан догь зөөгчид, дуу шуу цөөтэй, номхон хүлцэнгүй саамх загастай адилхан, зуушны худалдагч бас л Смурыйгээс эмээдэг бололтой.

	— Хүүе, гахай! Хулгайч аа, нааш ир! Зэрлэгүүд! Умбракул... гэж зуухны газрын үйлчлэгчийг дуудна.

	Усан цэргүүд, галч нар түүнийг хүндэтгэж, долдгоносон янзтай хандахад цаадах нь тэдэнд ялз чанаж шөл гаргасан мах өгч, гэр орон, нутаг хошууг нь асууна.

	Тос тортог болсон галч белорусчуудыг энд хүний шаар гэж үзэж, ягут гэж дуудаж,  — Ягу, бягу на берягу... (Би эрэг өөд гүйж байна...) гэж шоолно. Үүнийг сонсох бүрдээ тогооч уурсан үс нь өрвийж, нүд улаан болж галчид:

	— Хар новш чамайг доромжилж байхад хүлцэнгүй л байх гэж, муу хоншоорыг нь зад цохиоч! гэж хашхирдаг сан.

	Нэг удаа царайлаг боловч, хэрцгий зантай боцман, тогоочид:

	— Ягут, хохол (украйн хүн) гэж нэг л үг. Шүтлэг адил! гэж хэлсэнд, тогооч түүнийг заамдан, бүснээс нь давхар барьж, дээш өргөж, сэгсчин:

	— Хохь чинь шүү! Чамайг бяц шидлээ! гэж байв.

	Галт онгоцон дээр хараал маргаан салахгүй, заримдаа бүр зодоон болно. Харин Смурыйг хэн ч зодохгүй, өөрөө ч тэр ер бусын бяр тэнхээтэй. Онгоцны ахмадын эхнэр, өндөр бадируун биетэй, эр хүн шиг царайтай, үсээ эрэгтэй хүүхэд шиг тайрсан авгай түүнтэй их л эелдэг харьцана.

	Тогооч архи хамаагүй уувч, ер согтохгүй. Өглөөнөөс л ууж эхэлнэ. Шил архийг дөрөв таслаад л уучихна. Орой болтол пивоноос салахгүй. Царай нь аажимдаа барайж, бараавтар нүд нь янзтай сэргэж ирнэ.

	Зарим орой их том, цагаан юм хэдэн цаг л дуу шуугүй усны урсгал, алс тийш харан, дүнсгэр царайлж гадаа суухыг нь хараад, улс түүнээс айж байхад, харин би.

	Хөлөрч, царай нь улайсан Яков Иваныч гал зуухнаас мулзан тархиа маажиж, гараа хаян гарч ирснээ буцаж орно. Эсвэл тээр тэндээс,

	— Шүхэрлэг загас бэлэн боллоо... гэхэд,

	— Шөл хий!

	— Загасан шөл ч, жигнэмэл захивал?...

	— Тэг, тэг гударч л таарна.

	Би заримдаа түүн дээр хүрч очиход,

	— Юу гээв? гээд нар уруу харцаа тусгана.

	— Зүгээр...

	— Сайн байна...

	Түүнийг нэг удаа гадаа сууж байхад нь би түүнээс,

	— Та яах гэж хүн болгоныг айлгаж байдаг юм бэ? Та чинь сайн санаатай шүү дээ! гэж асуусанд, тэрээр харин ер уурласангүй,

	— Чамд л би сайн болохоос... гэснээ, тэр даруй бодлогошрон, цагаахнаар,

	— Үгүй би хүн бүрд сайн л даа. Харин би түүнийгээ хүнд мэдэгддэггүй юм. Мэдэгдэж болохгүй, тэгвэл бүр тархин дээр гарчихна. Сайхан сэтгэлт хүн рүү намагт байгаа сондуул руу асах шиг л ноолоод салахгүй... Тэгээд бүр дэвсэлчихнэ. За, алив яваад пиво аваад ир.

	Шил пиво аяга аягаар угсарч хийж уучхаад, сахлаа шувтарч,

	— Шувуухай минь, чи арай том байсан бол, чамд юм зааж өгөх сөн. Би ч тэнэг хүн биш шүү, хүнд хэлэх юм над байна. Ном унш, тэндээс хэрэгтэй зүйлээ олж болно. Ном бол хэрэггүй юм биш шүү... Пиво уух уу?

	— Үгүй би дургүй.

	— Сайн хэрэг. Уух хэрэггүй. Архидах ч ёстой зовлон. Архи бол чөтгөрийн л ажил даа. Би баян байсан бол, чамайг сургуульд явуулах сан. Номгүй хүн - шар үхэр гэсэн үг, тэргэнд хөллөсөн ч, няд-лахаар явахад ч сүүлээ шарвахаас өөр юм мэдэхгүй...

	Түүнд ахмадын эхнэр Гоголийн нэг боть өгснөөс би «Аймшигт өшөө» гэдгийг уншаад тун аятайхан санагдтал, тогооч харин уурлан,

	— Шал дэмий юм, үлгэр гэлтэй... Өөр ном байдаг юм, би мэдэж байна гээд, надаас номыг угзран авч, ахмадын эхнэрээс өөр ном авчраад уцаартайгаар,

	— Тарас гэнэ үү, юу гэнэ ээ, наадахыгаа уншаадах, сайхан л гэж байна. Түүнд аятайхан ч над дэмий байж болно. Үсээ тайраад л.., чихээ тайрчихгүй яасан юм бол?

	Тарас, Остаптай зодолдох гэж байгаа хэсгийг дуулаад инээд алдаж,

	— Үгүй, ер өө! Болдог л хэрэг! Чи - номтой, би - хүчтэй гэнэ ээ. Юу эс бичнэ вэ? Тэмээнүүд... гэв.

	Тэрээр анхааралтай чагнаж байснаа, байсхийгээд,

	— Шал худлаа. Хүнийг яаж мөрнөөс нь бүсэлхийг нь хүртэл цавчдаг байна? Болохгүй ээ. Жад тулж, босож яаж болох вэ, тахийна шүү дээ, би чинь цэрэг хүн...

	 Андрейгийн урвасан нь түүний дургүйг хүргэж,

	— Өөдгүй үр, очиж очиж эмс хүүхнээс болно оо! гэж үглэв.

	Гэтэл Тарас хүүгээ буудаж байгаа хэсэгт хүрэхэд, орноосоо хөлөө унжуулж, гараараа тулж суун, тонгойн уйлж эхлэв. Хацраас нь нулимс аажим урсаж, онгоцны тавцнаа дусална.

	Тэрээр шуухитнан,

	— Ээ, бурхан минь! гэж амандаа бувтнав. Тэгж байснаа гэнэт намайг,

	— Чөтгөрийн яс минь, алив уншаач! гэж зандрав.

	Остап алуулахынхаа өмнө «Аав аа! Та намайг сонсож байна уу?» гэж хашхирахад, дахиад бүр хүчтэй, эгшин уйлав.

	— Бүгд үхлээ, бүгд... Ингээд дуусаа юу? Мөн ч тоогүй хэрэг ээ! Энэ улс амьтад... энэ Тарас... ямар байна даа?..энэ хүмүүс... гэж мэгшин уйлсаар байв.

	Миний гараас ном авч, их л анхааралтай эргүүлж тойруулж байгаад хавтсыг нь нулимсаараа норгочхоод,

	— Сайхан ном байна. Ёстой бөөн баяр! гэлээ. 

	Дараа нь бид «Ивангоэ»-г уншихад, Ричард Плантагенет Смурыйд их тоогдож,

	— Энэ бол ёстой хаан байна гэж итгэлтэй өгүүлнэ. Харин над бол тэр ном их л залхуутай санагдсан.

	Бид хоёрын санаа бодол ер нь таарахгүй, «Томас Ионесын тууж»-ийн хуучин орчуулга над аятай санагдахад Смурый болохоор,

	— Тэнэг явдал! Томас над ямар хэрэг байна? Тэр над буугаад яах вэ дээ! Өөр сайхан... ном байдаг л байж таарна...

	Би нэг удаа түүнд, нууц, хориотой ном байдаг, тийм номыг шөнө зооринд сууж л уншиж болно гэж хэлчхэв.

	Тэрээр нүдээ томоор эргэлдүүлэн, үсээ өрвийлгөн

	— Чи юу гэж бураад байна? Юу гэнэ ээ? гэж асуув.

	— Үнэн шүү! Мөргөл дээр ламтан тийм номын тухай надаас асууж байсан, тийм ном уншаад уйлж байхыг ч би биеэр үзсэн...

	Тогооч, нүүр рүү минь ууртай царайлан харж байснаа,  — Хэн уйлж байна? гэж асуув.

	— Чагнаж суусан хатагтай. Нэг нь айгаад яваад өгсөн... Нүдээ аажмаар аньж,

	— Сэр, дэмийрч байна... гэж тогооч хэлснээ, хэсэг зуур дуугүй болсноо,

	— Мэдээж, хаа нэгтээ, нууц юм... байгаа л байх. Тэд миний насанд ч, зан аашинд ч тохирохгүй. Тэрээр ингэж гоёмсгоор бүхэл бүтэн цаг ярьж чадна.

	Өөрөө ч мэдэлгүй, би ном уншиж бүр дасчхаад, ном сонгож авдаг боллоо. Номд гарах зүйл амьдралаас ялгаатай, амьдрал улам бүр хэцүү болж байлаа.

	Смурый ч бас номд татагдан, ажил хийж байхад ч,

	— Пешков, явж ном унш гэнэ.

	— Угаах сав зөндөө...

	— Максим угааг...

	Тэрээр миний ажлыг сав угаагчаар хийлгэхэд, цаадах нь хорондоо шилэн аяга хагалж, зуушны газрын худалдагч,  — Онгоцноос хөөж явуулна! гэж над сануулах болов.

	Нэг өдөр Максим бохир ус, цайны шавхруутай төмпөнд хэдэн аяга зориуд хийж тавьсныг би мэдэлгүй, онгоцноос гадагшаа цацчихав.

	— Энэ миний буруу, над дээр биччих! гэж зуушны газрын худалдагчид Смурый хэлэв.

	Энэ явдлаас хойш зуушны газрын зарц намайг муухай харах болж,

	— Хүүе, эрдэмтэн гуай! Та юу хийлээ гэж мөнгө авдаг юм? гэнэ.

	Над аль болохоор их ажил өгөх гэхдээ сав суулга зориуд бохиртуулна. Энэ явдал над тоогүйгээр дуусаж мэднэ гэдгийг би ойлгож байлаа.

	Нэг оройхон, жижигхэн зогсоол дээрээс улаан царайтай авгай, шинэхэн ягаан ноосон цамцтай, шар платьетэй хүүхний хамт манай онгоцонд суув. Тэр хоёр юм уучихсан, өнөөх улаан царайт нь хүн бүхэнд мэхийн ёсолж, инээмсэглэн, сүмийн дуганч лам аятай, «О» авиагаар үгээ дуудан,

	— Та минь ээ, өршөөгөөрэй, би жаахан юм уучихсан байна. Намайг шийтгэх гэж байснаа цагаатгасан юм. Баярласандаа болоод уучихлаа... гэж байв. Залуу хүүхэн мөн л хүмүүсийг сүүмгэр нүдээрээ инээд алдан харж, хажуу дахь авгайгаа,

	— Тахал минь, чи яваач гэж түлхэнэ.

	Тэр хоёрыг Яков Иваныч, Сергей нарын унтдаг өрөөний харалдаа, хоёрдугаар зэргийн байрны ойролцоо оруулав. Өнөөх улаан царайт нь нэг тийш алга болж, залуу хүүхэнд нь Сергей мэлхийнийх шиг амаа ангайлгаж шигдэж суув.

	Ажлаа дуусаад, шөнө ширээн дээр гарч унтахаар дөнгөж хэвттэл, Сергей хүрч ирээд гараас минь шүүрч аван,

	— Алив явъя, бид чамайг гэрлүүлье гэж чирэхэд нь үзтэл тэр согтуу байв.

	Намайг гараа мултлах гэхэд, тэрээр намайг цохиж аваад,  — Яв! гэв.

	Тэгтэл Максим бас согтуу гүйж ирээд хоёулаа хамжин, унтаж байгаа зорчигчдын дэргэдүүр онгоцны тавцан дундуур намайг өрөө руугаа чирэв. Гэтэл өрөөний үүдэн дээр Смурый зогсож, Яков Иваныч, хаалганы дотор, яс модноос барьж зогсжээ. Өнөөх хүүхэн, нуруу руу нь гараараа цохиж,

	— Алив, гаргаач! гэж согтуу дуугаар хашхирч байв.

	Намайг Сергей, Максим хоёрын гараас Смурый таслан авч, тэднийг үсдэн толгойгоор нь мөргөлдүүлэн түлхчихсэнд хоёулаа өнхрөн ойчив.

	— Зэрлэг амьтан! гэж Яковт хэлээд, хаалгыг нь тасхийтэл хааж,

	— Зайл! гэж намайг түлхэв.

	Би онгоцны хитэг рүү очив. Бүрхэг харанхуй шөнө байлаа. Мөрний ус хав харанхуй, хитгийн цаана хоёр саарал зурвас зам татан нүдэнд үл харагдах эрэг тийш салан замхарч, тэрхүү хоёр замын дундуур чиргүүл онгоц хөвөх аж. Баруун зүүн талаас галын улаан толбонууд гарч ирээд, юу ч гэрэлтүүлэхгүй, эргийн санаандгүй нугачаа тахирын цаагуур орж алга болоход улам ч харанхуй, гомдолтой болж байлаа.

	Тогооч ирээд надтай зэрэгцэн сууж хүндээр санаа алдан, папиросаа татаж,

	— Тэд нар чамайг тэр хүүхэн рүү оруулах гэж чирээ юу? Новшнууд! Чам руу халдаж байсныг би сонссон...

	— Тэр хүүхнийг та тэднээс булаасан юм уу?

	— Түүнийг үү? гээд тэрээр хүнийг муухай харааж,

	— Энд бүгд зэвүүн амьтад! Энэ онгоц тосгоноос ч доор. Тосгонд байсан уу?

	— Үгүй,

	— Тосгон бол зовлонгийн үүр. Ялангуяа өвөл...

	Ус руу тамхиныхаа ишийг хаяад, хэсэг зуур дуугүй байснаа,

	— Энэ гахайн сүрэгт чи баларна даа! Чамайг өрөвдөж байна. Цөм л хайран. Заримдаа яахыгаа мэдэхгүй, бүр заримдаа өвдөг сөхрөн: «Гөлөгнүүд та нар яаж байгаа юм? Харахгүй байна уу? Ямар сохор уу?» Гувруунууд... гэмээр ч санагдах юм гэдэг сэн.

	Галт онгоцны яндан удаан дуугарч, чиргүүл аргамж ус алгадан, битүү харанхуйд зогсоол хаана байгааг зааж дэнлүүний гэрэл савчин, харанхуйгаас өөр гэрлүүд туслаа.

	— Пъяный Бор (Хөлчүү ой)-д ирлээ. Бас энд Пъяная (согтуу) гэдэг гол бий.

	Аж ахуйн дарга Пъянков (согтуу толгойт), бичээч Запивохин (Шар айраг) гэж байсан хэмээн тогооч хүүрнэв. За, эрэг тийш гаръя гэв.

	Кам нутгийн биерхүү авгай, хүүхнүүд эрэг дээрээс урт дамнуургаар түлээ зөөн, мөрөвчиндөө татагдан тонгойж, тэнцвэрээ олж ядан, түлшний байр руу хоёр хоёроороо цуварч, хагас алд хэрчмүүдийг,

	— Хүү-ваа! гэж цангинасан дуугаар хашхиран харанхуй нүх уруу чулуудна.

	Авгай хүүхнүүдийг түлээ зөөгөөд явж байхад нь усан цэргүүд хөхнөөс нь, хөлөөс нь базаж, орилуулж, цаадуул нь нулимж, буцах замдаа зомгол залтас шидэж, дамнуургаараа цохихоос нь цэргүүд зайлна. Ийм явдлыг би аялах болгондоо түлээ ачдаг зогсоол бүрд хардаг байлаа.

	Би энэ онгоцонд удаж, бүр хуучин хүн шиг, маргааш долоо хоногийн дараа, намар, ирэх онд юу болохыг бүгдийг мэдэж байгаа юм шиг над санагдана.

	Гэгээ орж эхлэв. Элст ганган дээр онгоцны зогсоолоос дээшээ нарсан их ой үргэлжилнэ. Уул өөд, тэр их ойн зүг авгайчууд хөхрөлдөн, дуулалдан орилолдон явж, урт урт дамнуурга авч явах нь цэргүүдтэй адилхан харагдана.

	Уйлмаар санагдаж, цээжинд нулимс хуралдаж, зүрх шимшрэн буцалж байх нь их шаналгаатай бөлгөө.

	Гэвч уйлахад ичгүүртэй болохоор би усан цэрэг Бляхинд тавцанг угаахад туслах болов.

	Тэр Бляхин, анхаарал татахааргүй, нэг л бүдэг, жижигхэн нүдээ гялталзуулан өнцөг булангаар нуугдан явах нэгэн билээ.

	— Миний хоч угтаа Бляхин биш харин... л даа. Ээж завхай зайдан амьдралтай байсан болохоор л тэр... Эгч ч өөрцгүй. Хувь төөрөг нь тийм юм байх даа... Дүү минь, хувь заяа бол, бидэндээ зангуу л гэсэн үг. Чи яваач! За, азна... гээд шүүрээ тавцан дээгүүр чирч, над аяархан дуугаар,

	— Авгай, хүүхнүүдийг гомдоож гутааж байгааг нь хараа биз? Нойтон тайрдас удаан ноцовч, асна шүү дээ! Энэ бүхэнд би дургүй, хүндэтгэж чадахгүй. Тэгээд ч би эм байсан бол хар тойромд живж үхэх байсан. Христост андгайлж байна. Хэнд ч эрх мэдэл алга. Тэгээд бас өдөж оролдоод байдаг.

	Тайган хүн гэж дуулсан уу? Тэд тэнэг улс биш ээ! Ухаалаг хүмүүс. Элдэв шалдав юмаар оролдохгүй. Бурхандаа ариунаар мөргөж байх нь боллоо гэж зөв л ухаарчээ...

	Бид хоёрын хажуугаар шавхай дундуур ахмадын эхнэр банзлынхаа хормойг дээш өргөсөөр өнгөрөв. Тэрээр ямагт өглөө эрт босдог. Түүнийг харахад өндөр гоолиг, царай нь энгийн, гэрэлтэй... Араас нь гүйж очоод «Над юм ярьж өгөөч» гэж үнэн сэтгэлээсээ гуймаар санагдана.

	Онгоц зогсоолоос алгуурхан тасрахад Бляхин загалмайлан залбирч,

	— Явлаа... гэв.

	VI

	Сарапул хүрээд, Максим онгоцноос буув. Тэрээр хэнтэй ч салах ёс хийсэнгүй, дуу шуугүй, тайван биеэ барьсан янзтай яваад өгөв. Араас нь нөгөө хөхиүн авгай инээмсэглэн бууж, хойноос нь хувцас хунар нь үрчийж, нүд нь хавдчихсан хүүхэн дагаж явлаа. Сергей ахмадын өрөөний өмнө өвдөг сөхрөн хаалганы саваа модыг үнсэж, духаараа мөргөлөн,

	— Өршөөж үз, би буруугүй. Максимка л...гэж үглэн гуйж байв.

	Усан цэргүүд, зуушны газрын зарц, тэр ч байтугай зарим зорчигчид түүний худлаа хэлж байгааг мэдэж байвч, түүнийг талархан,

	— Зүйтэй, гуй, гуй! Уучлах байх аа! гэлцэнэ.

	Онгоцны ахмад түүнийг хөөж, тэр ч байтугай өшиглөсөнд, Сергей өнхрөн унав. Гэвч ахмад түүнийг уучлав. Тэгээд л тэрээр онгоцны тавцан дээгүүр гүйж, цайны сав суулга угааж хүмүүсийн нүдийг нохой адил горьдонгуй харна. Максимын оронд жижигхэн толгойтой, шар нүдтэй, ясархаг биетэй Вятск нутгийн нэг цэргийг авав. Тогоочийн туслах түүнийг даруй тахиа алуулахаар явуулсанд, тэр хоёр тахиа алж, бусдыг тавцан дээгүүр тараачхаад, зорчигчид барьж, гурвыг онгоцны хажууд уруу давуулаад алдчихав. Цэрэг гал зуухны дэргэд түлээн дээр гомдолтойёо уйлж суув.

	— Чи чинь тэнэг юм уу? Эр цэрэг хэзээ уйлж байсан юм? гэж Смурый гайхахад,

	— Би жагсаалын сумангийнх биш л дээ! гэж аяархан хэлэв.

	Энэ явдлаас болоод тэр цэрэг бүр балрав. Хагас цагийн дараа онгоцон дээрх хүмүүс түүнийг шоолж бүр түүн рүү тулж очоод, нүүр амыг нь ширтэж,

	— Тэр чинь энэ үү? гэцгээж, хүн гомдмоор утга учиргүй инээлдэнэ.

	Анхандаа хөөрхий тэр цэрэг тэднийг анзаарахгүй, элэг доог хийхийг сонсох ч үгүй, хуучин эрээн даавуун цамцныхаа ханцуйгаар нулимсаа арчиж сууснаа, мөдхөн шар нүд нь хилэнтэй гялалзан Вятск нутгийн түргэн аялгаар,

	— Намайг юуг нь ингэж бүлтийтлээ ширтэж, нүдээ унагачих гээд байгаа юм? Та нарыг тас тас хэрчин хаяасай! гэв.

	Энэ нь хүмүүсийг улам ч хөгжөөж, хуруугаараа хатгаж, цамц, энгэрэвчнээс нь чангааж, ухнатай тоглох мэт, үдийн хоол болтол түүнийг элдвээр даапаалж, хоолны дараа нэг нь модон халбаганы ишинд нимбэгийн хальс углаж түүнийгээ өнөөх цэргийн араас, энгэрэвчийн уяанаас зүүчихжээ. Цаадах нь мэдэхгүй явахад халбага савчин улс хөхрөлдөхөд, хөөрхий тэр юунд инээлдээд байгааг мэдэхгүй урхинд орсон хулгана шиг хий дэмий ийш тийшээ холхино.

	Смурый түүнийг дув дуугүй, сүрхий ажиглах бөгөөд царай нь эм хүнийх шиг харагдана.

	Цэргийг би өрөвдөөд,

	— Халбага дүүжилснийг нь хэлчих үү? гэж тогоочоос асуусанд, тэрээр толгой дохив.

	Улс амьтан яагаад инээлдээд байгаагийн учрыг цэрэгт хэлсэнд халбагыг шалан дээр авч хаяж дэвслээд, миний үснээс хоёр гараараа зуурч, бид зодолдож, тойрон зогссон олны бахыг хангав.

	Смурый үзэгчдийг авч шидлэн зайчилж бид хоёрыг салгаж, миний чихнээс зулгааж байснаа, цэргийн чихийг мушгихад цэрэг толгойгоо хаялан, тогоочийн гарын аяар цовхчиход, улс амьтан учиргүй хашхиралдан, исгэрч, учир зүггүй инээлдэн, доороо дэвсэлж гарав.

	— Цэрэг! Ура! Толгойгоороо тогоочийн гэдэс рүү мөргө!...

	Бөөн хүмүүсийн ийм адгуусны баяр хөөрийг харахад тэдэн рүү дайран орж, бохир тархийг нь тайрдсаар нүдмээр санагдана.

	Смурый цэргийг тавиад, гараа ардаа үүрч, цугларсан хүмүүс рүү үсээ өрвийлгөн шууд чиглэн очиж, шүдээ аймаар ярзайлган:

	— Зэрлэгүүд, байр байр руугаа алхаад! гэж зандрав.

	Өнөөх цэрэг ахин над руу дайрахад, Смурый ганц гараараа түүнийг тэвэрч аваад, усан шахуурга руу очиж, ус гацаадан, толгойг нь дүрж, турь муутай биеийг нь даавуун хүүхэлдэй адил эргүүлж гарав.

	Усан цэргүүд, боцман, ахмадын туслагч гүйлдэн ирж, ахиад л улс амьтан бөөгнөрч, бусдаас өндөр зуушны худалдагч өнөөх л байдаг янзаараа дуугүй зогсоно.

	Гал зуухны дэргэдэх түлээн дээр суугаад, чичирсэн гараараа гутлаа тайлж, хөлийн ороолтоо мушгиж байлаа. Гэвч ороолт нь хуурай, харин толгойтой шингэн үснээс нь ус дусалж, амьтны инээд хүргэнэ.

	— Цөм адилхан! гэж нарийхан цээл хоолойгоор хэлээд, цааш нь,  — Энэ хүүг ална даа! гэв.

	Смурый намайг мөрөөр тэвэрч, ахмадын туслагчид нэг юм хэлсэнд, усан цэргүүд цугласан хүмүүсийг тарааж, тогооч цэргээс:

	— Чамайг яах вэ? гэж асуув. Цаадах нь над руу муухай харж, хачин таталдан дуугарсангүй. Смурый түүнийг,

	— Баашлагч, Но-омхон! гэж захирахад, цэрэг урдаас нь,

	— Болио! Чи ямар сумандаа байгаа биш гэв!

	Энэ үгэнд тогооч ичиж, цулцгар хацар нь унжиж, нулимаад, намайг аваад явав. Дүрсгүйтсэн би гэдэг амьтан цэрэг рүү эргэн эргэн харсаар араас нь алхахад, Смурый учрыг олж ядан,

	— Үгүй мөн их эд ээ, бас гэж бувтнав.

	— Сергей араас гүйцэж ирээд, шивгэнэж,

	— Цаадах чинь амиа хорлох нь ээ! гэв.

	— Хаана? гээд Смурый буцаж гүйв.

	Том балиус барин хаалганыхаа дэргэд цэрэг зогсож байв. Тэр хутгаар тахианы толгой тас цавчиж, түлээ хагалдаг болохоор ир нь мохоо хөрөөнийх шиг өм цөм болжээ. Үс толгой нь норчихсон, шантгар хамартай нүүр нь цэлцгий адил чичрэн, эрүү уруул нь эвлэж өгөхгүй, амаа ангайсан энэ атигар инээдтэй амьтныг харахаар улс овоорчээ.

	— Там-ла-гч, там-ла-гч! гэж амандаа бувтнана.

	Юман дээр үсэрч гараад, амьтны толгой дээгүүр, тэднийг харахад, инээж хөхрөлдөн,  — Хараач, хараач! гэлцэж байлаа.

	Хүүхдийнх шиг хатангир жижигхэн гараараа цамцаа өмднийхөө дотуур хийхийг хараад, миний хажуугийн нэгэн сайхан дүртэй эр хүн шүүрс алдан,

	— Үхэхээр шийджээ, өмдөө засаад... гэлээ. Улс улам чангаар инээв. Цэргийг хоолойгоо тас огтолчихно гэж хэн ч би ч итгэсэнгүй, харин Смурый түүн руу зэрвэсхэн харснаа, хүмүүсийг гэдсээрээ түлхэн ойртож очоод,

	— Тэнэг минь зайл! гэв.

	Смурый тогооч олон хүнийг ч «тэнэг» л гэнэ. Тэдэн рүү очоод,

	— Тэнэг ээ, байр байрандаа! гэж хашхирна.

	Ингэх нь инээдэмтэй боловч, бас зөв ч юм шиг, учир нь тэр өдөр бүх хүн өглөөнөөс л хойш ганц л том тэнэг байлаа.

	Тогооч бөөгнөрсөн улсыг хөөж тараан, цэрэг рүү хүрч очоод,

	— Алив, наад хутга аа! гэж гараа сарвайв.

	— Цөм адил! гэсээр цэрэг түүнд хутгаа ирээр нь өгөхөд, тогооч хутгыг авч над дамжуулж, тэр цэргийг байр руу нь түлхэн:

	— Унт! Чи яаж байгаа чинь энэ вэ? гэхэд цаадах нь чимээгүйхэн л орон дээр суув.

	— Энэ чамд идэх юм авчирч өгнө. Архи уух уу?

	— Жаахан ууна...

	— Үүнд битгий гар хүрээрэй! Энэ чамаар тоглоом хийгээгүй юм шүү? Мэдэв үү?

	—  Харин та нар юунд тамлаад байгаа юм? гэж тэрээр аяархан асуув.

	Тогооч хэсэг дуугүй,  уруу царайлж байснаа,

	—  За, тэгээд би мэдэж байгаа юм уу? гэж ууртайгаар өчив.

	Тэрээр надтай цуг гал зуух руу очих зуураа,

	—  Үгүй, энэ чинь, бүр үнэхээр муу амьтанд халдаад...! Ямар байна? Дүү минь, хүмүүс хүнийг галзууруулж чадна шүү!...Бясаа адил салдаггүй, өнгөрөх нь тэр. Ер нь бясаа ч юу ч биш. Бясаанаас ч... хортой! гэж үглэв.

	Намайг талх, мах, архи түүнд авчрахад, тэрээр орон дээрээ суугаад хойшоо урагшаа ганхан, авгайчууд шиг чимээгүйхэн мэгшин уйлж байв. Ширээн дээр тавгаа тавиад

	— Хоол ид! гэлээ.

	— Үүд хаа!

	— Харанхуй болно шүү дээ!

	— Хаачих! Хаачих! Цаадуул чинь ахиад л ороод ирнэ. Би тэндээс гарав. Хэдийгээр тэр над эвгүй харагдавч, би түүнийг өрөвдөж хайрлахгүй байлаа. Ийнхүү хүнийг өрөвдөхгүй байх над өөрт хэцүү л байсан, нагац ээж «зовлонд учирсан хүмүүсийг хайрлаж явах хэрэгтэй, хэцүү л байгаа шүү дээ...» гэж дандаа захидаг байсан.

	— Аваачиж өгөв үү? Яаж байна? гэж тогооч асуув.

	— Уйлж сууна...

	— Бойтог амьтан... Цэрэг хүн хэзээ ийм байсан юм?

	— Би түүнийг өрөвдөхгүй байна.

	— За, тэгээд яачхав? Юу гээд байгаа юм?

	— Хүнийг хайрлах, өрөвдөх хэрэгтэй...

	Смурый миний гараас барьж, өөр рүүгээ татаж,

	— Албаар хүнийг яаж хайрлах юм, харин худлаа хэлж болохгүй,  ойлгов уу? Хулчгар зан сурахын хэрэггүй, мэдэв үү!... гээд намайг хойш нь түлхсэнээ дүнсгэр царайлж,

	— Энд чиний байх байр алга аа... Май, тамхи тат... гэлээ.

	Миний санаа сэтгэл их түгшиж догдлов. Онгоцны зорчигчид цэргийг зовоож, зориуд чадаж, чихийг нь Смурый мушгихад учиргүй баясан инээлдэх нь цаанаа л нэг доромжилсон янзтайг хараад их л сэтгэл гонсойв. Энэ бүх өрөвдмөөр, жигшмээр зүйл яахаараа тэдний санаанд хүрч, тэгж их инээдийг нь хүргэдэг байна?

	Зорчигчид одоо болохоор навтгар, зотон саравч дотор хэвтэх нь хэвтэж, суух нь сууж, идэж ууж, хөзөрдөж, цагийн өмнөхөн шүгэлдэж, элдвээр тавлаж байгаагүй мэт, тохитой суун хүүрнэлдэн, гол руу хараа тусган явах аж. Тэд ямагт дуу шуугүй, алмайран өглөөнөөс үдэш болтол галт онгоцон дээр нарны гэрэлд бужигнах дэлэнч шиг тоос шиг ч үймнэ. Бөөн хүмүүс онгоцноос буух аман тушаа овоорч, загалмайлан залбираад, онгоцноос бууж зогсоол руу явахад, урдаас нь ачаа савандаа дарагдсан мөн л ижил хувцасласан хүмүүс хүрч ирнэ.

	Зорчигчид ийнхүү солигдоход онгоцны амьдрал бахь байдгаараа л шинэ хүмүүс бас л адил, эдлэн газар, ажил төрөл, бурхан, авгай хүүхний тухай өнөө л үгээр ярина.

	— Бурхан тэсвэрлээд байгаа юм. Хүн тэсвэрлэх ёстой! Хувь тавилан л тиймээс хойш яая гэхэв... гэлцэнэ.

	Ийм үг сонсохоос залхаж, уур хүрч байв. Заваан зүйл, шударга бус, хорон мууг би тэсвэрлэж чаддаггүй, надтай ингэж харьцах болоогүй гэдгийг би баттай мэддэг болохоор ийм үг сонсоход гунигтай, уур уцаар л хүргэнэ. Тэр цэрэг тэгж муугаар харьцахаар юм хийгээгүй. Магадгүй тэр өөрөө инээдтэй харагдах гэсэн юм уу...

	Галт онгоцноос буурьтай, сайхан сэтгэлт Максимыг хөөж явуулаад, өөдгүй муу санаатай Сергейг үлдээжээ. Энэ бас л хачин. Хүнийг хорлож багтартал нь уурлуулж чаддаг энэ хүмүүс яагаад усан цэргүүдийг ширүүн зандрахад хүлцэнгүй захирагдан тэдний хараахыг тэвчин сонсдог байна.

	— Хажуу талд яагаад овоорсон юм? Онгоц хазайлгаад, муу чөтгөрүүд холдоцгоо! гэж сайхан боловч ууртай нүдээ онийлгон боцман хашхирахад,

	— Чөтгөрүүд нь нөгөө тал руу очиход мөн л тэндээс нь хонь шиг хуйлруулан тууж,  — Гайтай амьтад!... гэж загнана.

	Өдөржин наранд халсан төмөр саравчны доор дулаан шөнө бүгчим байхад, зорчигчид онгоцны тавцангаар жоом адил тархан, хамаагүй энд тэнд хажуулдан хэвтэнэ. Зогсоолд ирэх үед усан цэргүүд тэднийг өшигчин сэрээж,

	— Хүүе, Юунд зам дээр тэрийсэн юм бэ? Зайл, байрандаа... гэхэд, босож, түлхсэн тийшээ нойрмоглон гэлдэрнэ.

	Усан цэргүүд мөн л тэдэнтэй адил хүн боловч, ганцхан өөр хувцастай. Гэвч зорчин явагчдыг яг л цагдаа нар шиг зандарч захирна.

	Хүний дуу шуугүй, аймхай, хүлцэнгүй уйтгартай байдал нь эхлээд нүднээ тусаж, эл хүлцэнгүйн бүрхүүлийн цаанаас харгис хэрцгий, учир утгагүй, уйтгартай дүрсгүйтэл гэнэт цоорон гарч ирэх нь гайхмаар, аймшигтай. Хүмүүс тэднийг хааш нь авч явааг мэддэггүй, хаа ч буулгасан ялгаагүй байгаа мэт над санагддаг сан. Тэр эрэг дээр хаа ч буусан, хэсэг зуур тэндээ сууж байгаад ахиад л өөр нэг галт онгоцонд сууж, хаа нэг тийш яваад өгнө. Бүгдээрээ л тэд төрөл садан ч үгүй, ганцаардмал, алдаж будилсан, газар дэлхий тэдэнд харийн, хөөрхийс цөм туйлын хулчгар.

	Нэг удаа шөнө дундаас хойхно машины хэсэгт их буугаар буудах шиг нүргээнт чимээ гарч, нэг юм хагарав. Онгоцны тавцан битүү цагаан уур болж, машины хэсгээс бөөн уур савсан, зай завсаргүй ороход, хэн нэгэн хүн чангаар,

	— Улаан үст Гаврил аа, аль эсгий аваад... гэж хашхирах нь дуулдав.

	Би машины байрны ойрхон сав суулга угаадаг ширээн дээр унтаж байгаад буудлагын чимээ, доргилтоос сэрэхэд онгоцны тавцнаа чимээгүй, машин дотор уур шуугин, жижиг алхаар байн байн нүдэж байв. Гэтэл мөдхөн тавцан дээрх зорчигчид хашхиралдан үймэлдэх нь сүрдмээр байлаа.

	Замхарч байгаа цагаан манан дундуур улс бие биеэ дайрч унаган, толгой нүцгэн авгайчууд, үс нь өрвийсөн, загасных шиг дугуй нүдтэй эрчүүд боодолтой, шуудайтай юм, авдар сав чирч, ивээлт Николай бурхан тэнгэрээ дуудаж, бүдэрч унаж, бие биеэ балбана. Энэ бүхэн туйлын аймаар атлаа сонин тул би хүн амьтныг даган гүйж, тэдний яаж хэрхэхийг бүгдийг харж амжлаа.

	Ийнхүү би шөнийн түгшүүр анх удаа үзлээ. Хүмүүс эндүүрч ингэж дэмий үймж байгааг яагаад ч юм би мэдэв. Галт онгоц хурдаа саалгүй явах бөгөөд онгоцны баруун тал тушаа хадланчдын түүдэг ойрхон асаж, тэргэл сартай саруулхан шөнө байлаа.

	Гэтэл хүмүүс онгоцны тавцан дээгүүр улам хурдан гүйлдэж тусгай өрөөнд яваа зорчигчид ч гүйж гарч, онгоцноос эхлээд нэг хүн, араас нь хэд хэдэн хүн үсрэв. Хоёр тариачин эр, нэг лам тавцанд барьж боосон сандлыг түлээний тайрдсаар хэмх цохиж, онгоцны хитгээс тахиатай торыг авч ус уруу шидэн, тавцангийн гол дунд, ахмадын байр руу гардаг шатны дэргэд нэг тариачин эр сөхрөн сууж, дэргэдүүрээ өнгөрч байгаа хүмүүст мэхийн ёсолж, чоно шиг муухай улигнасан дуугаар

	— Үнэн алдартнууд аа... нүгэлтэй... гэж залбирна. Цамцгүй, дан өмдтэй нэг бүдүүн ноён хэнхдэгээ балбаж,

	— Шулмууд аа! Завь! хэмээн хашхирна.

	Усан цэргүүд гүйлдэж, хүмүүсийг шилэн хүзүүнээс нь барьж аван, толгой руу нь цохиж, тавцан руу шидэж байв. Унтлагын хувцсан дээрээ пальто өмссөн Смурый хүндээр алхлан явж, хүнгэнэсэн дуугаар,

	— Ичээч, та минь ээ! Солиоров уу? Та нар чинь! Онгоц зүгээр л явж байна. Тэр эрэг харагдаж байна. Ус уруу үсэрсэн тэнэгүүдийг хадланчид татаж гаргаж байна, тэр хоёр завь байна...

	Харин гуравдугаар байрны хүмүүсийг дээрээс нь толгой руу нь балбахад цаадуул нь шуудай савтай юм шиг, чимээгүй л тавцан дээр ойчиж байв.

	Үймээн намдаагүй байхад, Смурый руу урт нөмрөгтэй, гартаа хоолны халбага барьсан нэг эхнэр давшилж, халбагаараа савчин,

	— Чи яаж байгаа юм? гэж хашхирахад, хамаг юм нь норчихсон нэг ноён түүнийг барьж хориглон, сахлынхаа усыг шавхан хөхөж,

	— Цаадах... мануухайгаа орхи... гэж харуусан өгүүлэхэд Смурый гараа алдлан гайхаж, ичингүйрэн нүдээ анивчин,

	— Юу вэ? Яасан гээд байгаа юм? Би энэ эхнэрийг анх удаа л үзэж байна... гэж надаас асууна. Тэгтэл нэг эр ч цусаар нийж,

	— Ээ, Хүмүүс ээ! ээ, дээрэмчид ээ! гэж орилно.

	Галт онгоцон дээр үймээн сандрал зун хоёр ч удаа гарч, шууд нөмөрсөн аюулаас биш, гагцхүү айж мэгдсэнээс л болжээ. Гурав дахь удаагаа зорчигчид хоёр хулгайчийг барьж авсны нэг нь тэнэмэл хүн шиг хувцасласан байлаа. Зорчигчид тэднийг усан цэргүүдээс нууж бараг бүтэн цаг зодов. Сүүлд нь цэргүүд хоёр хулгайчийг тэднээс салгаж авахад улс уурлаж,  — Хулгайч нар хулгайчаа өмгөөлж байдаг! Та нар өөрсдөө луйварчид болохоороо тэднийг чөлөөлж байна! гэцгээв. Нэгэн зогсоол дээр өнөөх хоёрыг цагдаа нарт өгөхөд, тэднийг ухаан алдтал нь балбасан тул хөл дээрээ зогсож чадахгүй байв.

	Сэтгэл их догдлоод уур уцаартай, эелдэг зөөлөн, томоотой, дүрсгүй, хэн болохыг мэдэж чадахгүй өнгөрөх ч зөндөө л байлаа. Яахаараа эсвэл ийм хэрцгий, хорлонтой, эсвэл санаа зовмоор номхон хүлцэнгүй байдаг байна вэ?

	Би энэ тухай тогоочоос асуухад, тэрээр тамхины утаа суунаглуулан харамсангуй дуугаар,

	— Юу чамайг ингэж өдөж гижигдээд байгаа юм! Хүмүүс ч яах вэ, хүмүүс л шүү дээ! Нэг нь ухаантай, нөгөө нь тэнэг байдаг. Элдэв юм үглэлгүй, номоо л унш. Зөв зүйтэй номд бүх юм байх ёстой...

	Тэрээр сүм хийдийн болон намтар цадигт дургүй...

	— За энэ ч лам нар, ламын хүүхдүүдэд л хэрэгтэй биз... гэв.

	Смурыйд ном бэлэглэж баярлуулмаар санагдаад, Казанын зогсоол дээрээс таван мөнгөөр «Их Петрийг нэгэн цэрэг хэрхэн аварсан тухай домог» гэдгийг авсан боловч тэр үед тогооч согтуу ууртай байсан болохоор номоо өгч зүрхэлсэнгүй, өөрөө эхлээд уншив. Домог үлгэр над тун аятай санагдав. Маш энгийн ойлгомжтой, товчхон сонин. Номоо түүнд тоогдоно гэж итгэж байв.

	Гэтэл номоо түүнд өгтөл, тэрээр дув дуугүй базаж хумхиад, онгоцны хажуу руу шидэж,

	— Тэнэг ээ, харав уу? Ном чинь тэр! гэж царайгаа барайлган хэлээд,

	— Би чамайг нохой шиг сургаж байхад, чи зүгээр шувууны мах л шарах санаатай юу? гээд уурлан шал дэвсэлж,

	— Үүнийг чинь ямар ном гэдэг юм? Шал хэрэггүй юм зөндөө уншсан, түүнд үнэн юм байна уу? хэл л дээ!

	— Мэдэхгүй!

	— Би мэдэж байна! Хүний толгойг тас цавчихад, шатнаас доошоо унана, тэгэхэд бусад нь өвсний пин өөд авирахгүй шүү дээ! Цэргүүд тэнэг мангуу улс биш ээ! Харин өвсийг нь шатаачихна, ойлгов уу? 

	—  Ойлголоо.

	—  Ер өө, Петр хааны тухай би мэднэ ээ! Ийм явдал түүнд тохиолдоогүй юм! зайл!...

	Тогоочийн зөв гэдгийг би ойлгож байлаа. Гэвч тэр ном над аятайхан санагдаад, ахин нэгийг худалдан авч уншаад, үнэхээр л муу ном байна гэдгийг ойлголоо. Түүндээ би ичиж зовж, тогоочид улам их анхааралтай, итгэлтэй хандах боллоо. Гэтэл тэрээр, яагаад ч юм их л харамсангуйгаар,

	— За, чамайг яаж сургадаг бил ээ! Энд чиний байх газар биш ээ!...

	Миний байх газар биш гэж өөрт ч бодогддог байлаа. Сергей, намайг нэг нүдээрээ үзэхгүй, миний ширээн дээрээс цайны хэрэгсэл аваад, зуушны худалдагчаас нууж зорчигчдод өгч байхыг би хэд хэдэн удаа харав. Ингэхийг хулгай гэж үздэгийг ч би мэдсэн.

	— Ширээнээсээ цайны сав суулга зөөгчдөд битгий өгч бай! гэж Смурый над нэг бус удаа сануулж байсан.

	Ер нь над муу юм их байлаа, заримдаа анхны л зогсоолоос онгоцноос оргож, ой руу явмаар бодогдоно. Гэвч Смурый надтай улам зөөлөн харьцах болсон учраас би түүнд сэтгэл хоргодох болов. Онгоцны цаг үргэлж доргиж хөдлөх нь миний сэтгэл санааг ихээр эзэмдэх бөлгөө. Галт онгоц зогсоолд хүрэхэд нэг л юм болно гэж хүлээж байхад над таатай биш байдаг сан. Бид нэг бол Камаас Цагаан гол юм уу, Вятка өөд явна, эсвэл Ижил мөрнөөр хөвж шинэ хот, эрэг хөвөө, шинэ шинэ хүмүүс харж мэдэж явах болно.

	Гэтэл галт онгоцон дээр миний ажиллах, амьдрах хугацаа гэнэтхэн, над ичгүүртэйгээр дуусав.

	Нэг үдэш Казанаас Нижний руу явж байтал зуушны худалдагч намайг дуудахаар нь очвол, тэрээр үүдээ хааж, хивсэн сандал дээр уруу царайлан сууж байгаа Смурыйд хандаж,

	— Энэ дээ! гэв.

	Смурый надаас шууд,

	— Чи Сергейд цайны хэрэгсэл өгдөг үү? гэж асуув.

	— Тэр надаас нүд далдуур авдаг юм! гэв.

	— Хардаггүй, тэр мөртөө мэддэг байх нь гэж худалдагч аяархан хэлэв.

	— За, байз, амжина даа! гэнгээ өвдгөө нударгаараа шааж, гараараа үрж бодлогошрон суув.

	Би зуушны худалдагч руу, тэр над руу харж байхад нүдний шилний нь цаана нүд байхгүй юм шиг санагдана.

	Зуушны худалдагч бол мөрөөрөө амьдарч, явахдаа ч сэмхэн алхалж, нам дуугаар ярьдаг нэгэн билээ. Зарим үед түүний гандсан сахал, гөлийсөн нүд, хаа нэг булангаас цухуйснаа алга болно. Унтахынхаа өмнө тэрээр зуушны газрын өрөөндөө бурхны хөргийн өмнө зулын гэрэлд сөхрөн суух бөгөөд гилийн тамга шиг хэлбэртэй хаалганы нүхээр шагайж хардаг болохоор түүнийг хэрхэн залбирч байгааг олж харсангүй, гагцхүү зүгээр л бурхны хөргийн өмнө сөхрөн, бурхны хөрөг рүү харж, сахлаа илж санаа алдах ил.

	Смурый хэсэг дуугүй байснаа,

	— Сережка чамд мөнгө өгдөг үү? хэмээн асуув.

	— Үгүй.

	— Нэг ч өгөөгүй юу?

	— Үгүй, ер өгөөгүй.

	— Энэ худал хэлэхгүй гэж Смурый зуушны худалдагчид хэлсэнд цаадах нь.

	— Тэглээ ч гэсэн... гэв.

	— За явъя! гээд тогооч намайг дуудаж, миний ширээний дэргэд очоод,

	— Мангуу амьтан! гээд зулай руу хуруугаараа нясалж,

	— Би ч тэнэг, чамайг сайн харж байх ёстой байж... гэлээ.

	Нижнийд хүрээд зуушны газрын худалдагч надтай тооцоо хийж, ажил хийж олсон анхныхаа их мөнгө найман рублийг би авлаа.

	— За... Тэгэхлээр... Авхаалжтай сэргэлэн бай! Мэдэв үү? Залилуулж болохгүй... гэж их л сэтгэл гонсгор хэлээд, надтай салах ёс гүйцэтгэн, цоохор сувсан хавтага гарт минь бариулж,

	— Май үүнийг ав! Сайхан эд байгаа юм. Над үүнийг загалмайлсан эх маань оёж өгсөн юм... За, баяртай, Ном унш, энэ л чухал!

	Тэрээр миний сугаар тэвэрч, өргөөд үнсэж, зогсоолын тавцнаа чанга тавив. Түүнийг ч, өөрийгөө ч би өрөвдөөд, ачаа ачигч, дэгээчдийн дундуур зайчлан онгоц өөд буцаад явж байгааг нь харахад, том хүнд биетэй тэрээр өнчин ганцаардмал санагдаж, би золтой л уйлчихсангүй...

	Түүн шиг сайхан сэтгэлтэй, амьдралаас хэлтрэн унасан ганцаардмал хүмүүстэй хожим нь би зөндөө дайралдаж явлаа...

	VII

	Нагац аав, ээж хоёр дахиад л хотод нүүж иржээ. Тэдэн дээр очихдоо би уур уцаартай, яалаа гэж намайг галт онгоцон дээр хулгайч гэснийг бодож сэтгэлд зовуурьтай байв.

	Нагац эх намайг эелдгээр угтаж, даруй халуун тогоогоо тавихаар гарав. Нагац аав мөн л тохуурхан:

	— За, алт их хураав уу? гэв.

	— Байгаа бүхэн цөм минийх гээд би цонхны дэргэд суун, халааснаасаа хайрцаг тамхи их л сүржин гаргаж, тамхи асаахыг ширтэн харж байснаа,

	— За-аа, энэ чинь чөтгөрийн ногоо татдаг болоо юу? Эрт биш үү? гэж нагац аав хэлэв.

	— Над энэ хавтагыг бэлэглэсэн юм! гэж би сайрхтал,

	— Хавтага гэнэ ээ! Чи намайг элэглэж байна уу? гэж тэрээр хашхиран ногоон нүдээ эргэлдүүлэн, нарийн шөрмөслөг гараа сунган над руу дайрахад нь би ухасхийн толгойгоороо гэдэс рүү нь мөргөтөл, өвгөн шалан дээр суучхав. Хэсэг зуур шүдгүй амаа ангайлган, гайхсан нүдээ цавчлан намайг харж байснаа тайвнаар,

	— Эхийнхээ төрсөн эцгийг, өвөөгөө чи түлхэн унагаж байна уу? гэж асуухад,

	— Та намайг зодохоороо л нэг болсон шүү дээ! гэж амандаа бувтнан хэлэхдээ, муухай юм хийснээ ойлгов.

	Хатангир, хөнгөн биетэй нагац аав шалан дээрээс босож, надтай зэрэгцэн суугаад миний тамхийг шалмаг хөдлөн булаан авч, цонхоор гадагшаа шидээд, эмээсэн дуугаар,

	— Омголон толгой минь! Үүний чинь бурхан хэзээ ч өршөөхгүй, мэдэж байна уу? гэснээ,

	— Хүүе, хөгшөөн! гэж эмээг дуудаж,

	— Энэ намайг цохилоо, харав уу? Энэ шүү! Чи өөрөөс нь асуу! гэв.

	Нагац эх надаас юм асуусангүй, шууд л хүрч ирээд үснээс минь зулгааж,

	— Түүний чинь төлөө, ингээд чи тэгж бай! гэж үглэв.

	Өвдөхгүй ч гэсэн ялангуяа нагац аавын ёжтой инээх хор хусах нь гомдмоор, тэрээр сандал дээрээ цовхчин инээд алдан,

	— Болж, болж. Зөв! гэж өвдгөө алгадна.

	Би зугтаж гараад пинд орж, халуун тогооны буцлах чимээг чагнан буланд сэтгэл гонсгор хэвтэв.

	Эмээ хүрч ирээд, над руу тонгойж,

	— Чи уучил, би чамайг зориуд аяархан зулгаасан юм. Тэгэхгүй бол болохгүй, өвөө чинь настай хүн хүндэтгэх хэрэгтэй, яс үс нь хугарсан амьтан. Зовлон амсахаараа болсон, гомдоож болохгүй. Чи одоо бага биш, үүнийг ойлгож байгаа... Олеша, цаадах чинь хүүхдээс ч доор... гэж дуулдах төдий шивнэв.

	Эмээгийн энэ үг миний сэтгэлийг халуун ус адил угааж, түүний найрсаг шивнээнд санаа бодол хөнгөрч, эмээгээ чангаар тэврэн авч, бид хоёр бие биеэ үнсэв.

	— Өвөө дээрээ оч. Зүгээр. Дэргэд нь битгий тамхи тат, дасга...

	Би тасалгаанд орж түүн рүү хараад золтой л инээд алдчихсангүй, өвөө хүүхэд шиг баярлан, хөлөө хавчин шаргал үстэй жижиг сарвуугаараа ширээ нүдэж,

	— За чи ухна ишиг үү? Мөргөлдөхөөр ирэв үү? Зүггүй тархи, яг л эцэг! Буруу номтон гэрт ороод, загалмайлж залбирдаг ч үгүй, тамхи сорж байдаг, Бонапарт чи! Сохор зоосны ч үнэгүй!

	Би юу ч дуугарсангүй. Өвөг эцэг үгээ барж, ядарсан бололтой чимээгүй болсноо, цай ууж байгаад,

	— Моринд хазаар хэрэгтэй адил, хүн бурхнаас эмээж байх, даруулга хэрэгтэй. Хүн хүндээ өшөөт дайсан! гэж тэр сургаж гарав.

	Хүмүүс дайсан гэдэгт үнэн юм байх шиг санагдаж, ярьсан бусад зүйлийг нь би анзаарсангүй.

	— Одоо Матрена эгчийндээ очиж өвөлж. Хавар болохоор галт онгоцонд ажилла. Хавар явахаа бүү хэлээрэй...

	Эмээ саяхан өвөөг хуурч, миний үсийг зулгаасан дүр үзүүлсэн мөртөө,

	— Хүн хуурч яах юм? гэж хэлэв.

	— Хуурч мэхлэхгүйгээр амьдрах аргагүй. Хуурдаггүй хүн байна уу? Хэл дээ! гэж өвөө зүтгэлээ.

	Үдэш, нагац аавыг псалтирь номоо уншиж суухад, нагац ээж бид хоёр хашаанаас гарч талбайн зүг явлаа. Урьд нь өвөөгийн байшин байсан Канатын гудамжны «мухар»-т хотын захад түүний сууж байсан хоёр цонхтой жижиг муу байшин нүднээ тусав.

	— Өвгөн санаандаа тохирох газар олж чадахгүй л нүүгээд байгаа юм. Энэ рүү л ирчхээд байна. Энэ над бол зүгээр, өвөөд чинь дэмий санагдаж байгаа юм гэж инээд алдан нагац ээж хуучлав.

	Бидний өмнө гурван мод хэртэй, өвс ургамлаар тарчиг ширэг хөрстэй, гуу жалга болсон талбайн цаад зах нь Казанын их замын дагуух хусан шугуй ойн зурвасаар таслагджээ. Жалганаас бургасны бутны мөчир сарвайж, жаргаж байгаа нарны туяанд улайран харагдана. Үдшийн намуун салхи зэгэл саарал ургамлын ишийг ганхуулан, хотын борчуудынхны хархүү, хүүхдүүдийн бараан дүрс өвс ургамлын иш адил бөртөлзөх бөлгөө. Тэртээ баруун талд «Бугровын хийд» гэдэг хуучин номтны оршуулгын газрын улаан хана, зүүн талаас нь хаалган дээгүүр талбайн зүгээс хэсэг мод гарч ирсэн нь тэнд еврейчүүдийн оршуулгын газар байна. Эргэн тойронд өвс ургамалгүй, гуу жалга болсон газарт бүх юм чимээгүйхэн шигджээ. Хотын захын жижиг байшингуудын цонх тоос бужигнасан зам руу харжээ. Түүгээр жижигхэн туранхай тахианууд гүйлдэх аж. Девич (Охин)-ийн сүмийн дэргэдүүр хэсэг үхэр бэлчиж, үнээ мөөрөлдөн лагериас цэргийн хөгжим хангинах, зэс бүрээний бүдүүн нарийн дуу сонстох аж. Согтуу хүн гармоноо байдгаар нь сунган татаж явснаа, бүдэрч унаад.

	— Чамдаа, яасан ч хүрч очно гэж амандаа бувтнахад, нагац ээж улаан наран өөд харан, нүдээ анивчин,

	— Тэнэг амьтан! Чи хаа хүрэх вэ? Ойчоод, мөдхөн унтаж хоцорно, тэр хооронд чамайг мулзлаад... сэтгэлийн чинь зугаа, гармони чинь алга болно... гэлээ.

	Галт онгоцон дээр хэрхэн амьдарч байснаа түүнд ярин, энэ тэрийг ажиглаж явлаа. Нагац ээж маань, өөрийн нь ярихыг бас чагнадаг шиг чимээгүй сууж анхаарах бөгөөд Смурыйн тухай ярихад тэрээр түргэн загалмайлан залбираад,

	— Хөөрхий сайн хүн байна! Эх дагина авралдаа багтаагаасай! Чи тэр хүнийг мартав аа! Сайн сайхан, ач тусыг санаж, муу муухайг умарт... гэв.

	Онгоцноос би яагаад буцаад ирснээ ярихад, над хэцүү байсан боловч, сэтгэлээ шимшрүүлэн байж хэрхсэнийг түүнд ярьчихав. Гэтэл нагац ээж ер тоосон шинжгүй тоомсоргүйхэн,

	— Чи бага байна даа, амьдарч сураагүй л байна гэлээ.

	— Тариачин, усан цэрэг цөм л бие биедээ амьдарч чадахгүй байна л гэх юм. Матрена эгч хүүдээ мөн л тэгж хэлдэг. Юуг нь чадах болж байна?

	Эмээ ээж уруулаа жимийн толгой сэгсрэн сууснаа,

	— Үүнийг би хэлж мэдэхгүй! гэлээ.

	— Та мөн л тэгж ярьж байна шүү дээ!

	— Яагаад болохгүй гэж? хэмээн тэрээр тайван өгүүлээд

	— Чи балчир байна. Чи юм болгоныг чадах болоогүй. Ер нь хэн чадаж байна? Луйварчид л... Өвөө чинь ухаантай, бичигтэй хүн, гэвч юу ч амжуулж чадсангүй...

	— Та өөрөө сайхан амьдарч ирсэн үү?

	— Би юу? Сайха-ан. Бас муу ч амь зууж ирсэн. Янз янз л...

	Ардаа урт сүүдрээ чирэн, бидний дэргэдүүр хүмүүс аажуухан өнгөрөхөд хөл доор нь тоос бужигнаж, сүүдрийг баллана. Үдэш оройн гуниг тэсэхүйеэ бэрх болоход,  — Дээдэс тэнгэр минь, Таны сүр хүчээр намайг илчлэн хилэгнэж, дорд намайг залхаана...» гэх өвөөгийн үглээ дуу цонхны цаанаас гарна. Эмээ инээд алдан байж өгүүлрүүн:

	— Тэнгэр бурхан бүр залхаж гүйцлээ. Орой болгон л ягиад... Хөгширчхөөд, юу хэрэгтэй юм... үглэж, гонгиноод... өрвийж суух юм. Бурхан, үдшийн энэ мөргөлийг нь сонсоод, инээмсэглэн,  — Василийн Каширин ахиад л гөвтнөж гарлаа... Явж унтъя гэж байгаа даа.

	Дууч шувуу барьж, эмээгээрээ заруулбал мөнгө олж болмоор санагдлаа. Тор, урхи, цагариг худалдан авч, чингэлэг бэлдэж аваад үүр цүүрээр жалга, бутан дунд сууж, нагац ээж сагс, шуудай барьж, ой дундуур яван, унаагүй хоцорсон мөөг, самар, морин улаалзгана түүнэ.

	Есдүгээр сарын ёлтгор нар дөнгөж мандаж, түүний цагаан цацрал нь үүлнээ нэгэн үе орж, нэгэн үе жалга уруу над руу мөнгөлөг дэвүүр мэт солонгорох бөлгөө. Жалгын ёроолд харуй бүрий хэвээр, тэндээс цагаан манан хөөрч, гангын огцом, шавартай хажуу тал бараантан, нүцгэрэн харагдана. Харин нөгөө талын арай налуу хатангир өвс, шар, улаан шаргал навчтай өтгөн бутаар хучигдсаныг жихүүн салхи хуу татан хаяж, гангаар нэг хийсгэх аж.

	Тэртээ жалганы ёроолд лошго дунд алгар шувууны дэгдээхэй шаагилдан, бор лууль дунд шувуудын толгойд улаан оройвч цухалзан харагдах бөлгөө. Эргэн тойронд сониуч хөх бух шулганалдан цагаан хацраа инээд хүрмээр цулцуйлган баяр цэнгэлд ирж байгаа Кунавины борчууд адил шуугилдан үймнэ. Тэд хурдан шалмаг, ухаалаг, ууртай, юм болгонд хүрч учрыг нь олохыг хичээж яваад урхинд цуван орчихно. Урхи дотор тонгочиж байгааг нь харахад өрөвдөлтэй ч нэгэнт л худалдах гэсэн болохоор сэтгэлээ хатуу байлгаж, барьсан шувуугаа илүү чингэлэгтээ хийж, шуудайгаар бүтээнэ. Харанхуйд шувуу хөдөлгөөнгүй болдог юм.

	Долоогонын бутан дээр сүрэг алтан жигүүр ирж суухад, нарны гэрэл тусаж, шувууд баясан, улам наргиантай исгэрэлдэн, эрэгтэй хүүхдүүд адил дүрсгүйтнэ. Ховдог, гэрсэг зантай хөхөл халуун дулаан нутаг руу нүүдэллэхээс хоцорч, нохойн хошууны туяхан мөчир дээр сууж, далавчныхаа өд сөдийг хошуугаараа цэвэрлэн, хар нүдээрээ олзоо гярхай ажиглаж байснаа бялзуухай адил буртхийн үхэр хэдгэнэ барьж өргөсөнд шигтгээд залирхаг бор толгойгоо ийш тийш нь эргэлдүүлэн сууна. Гэтэл миний барихын хүсэл мөрөөдөл болсон зөнч балч бялзуухай шувуу чимээгүйхэн нисэж өнгөрөв. Ижлээсээ тасарсан зана шувуу улаан алаглан, генерал шиг ихэмсэг дүртэйгээр, нигүрсэн дээр хар хошуугаа савчин ууртай нь аргагүй шажигнуулан сууж байв.

	Нар дээр хөөрөх тусам шувууд олширч, шулганах нь улам зугаатай болж байлаа. Жалга тэр аяараа хөгжмөөр дүүрч, голлох өнгө нь салхинд шуугих бутны чимээ бөгөөд шувуудын цоглог дуу эл намуун, нялуун уйтгарт шуугианыг дарж чадахгүй, энэ нь зун цагийн үдэлтийн дуу шиг сонстож, онцгой сонин үгс аяндаа л дуу болоод над шивнэн байв. Түүний зэрэгцээ ой ухаанд хар аяндаа туулж өнгөрсөн зам хөврөн бодогдох ажээ.

	— Чи хаана байна? гэж дээрээс эмээ хашхирах нь сонстов. Эмээ жалганы ирмэг дээр суун, алчуураа дэлгэн дээр нь талх өргөст хэмх, манжин, алим гаргаж тавиад, дунд нь Наполеоны толгой бүхий болор бөглөөтэй гоёмсог талст галуун хүзүүт тавьжээ. Дотор нь алтан цэгцүүхэйд дарсан жаахан архи байна.

	— Бурхан тэнгэр минь, мөн догь оо! гэж эмээ баяртай өгүүлэв.

	— Би дуу зохиосон.

	— Тийм үү?

	Би түүнд: Хахир өвөл айсуй, халуун зун баяртай! гэж шүлгэрхүү юм хэлэхэд, намайг гүйцэд сонсолгүй тасалж, нэг ийм дуу байдаг юм, наадахаас чинь дээр гээд, ийнхүү гингэнэн уншив.

	 

	Аагим зуны наран улиран холдож 

	Алсын ой, харанхуй шөнө рүү

	Хаврын өнөөх баяр хөөр арилж 

	Харин би ганцаардан үлдэв.

	 

	Хажуу замд өглөө эртлэн гарч 

	Хавар зугаацаж байснаа санав. 

	Тэнүүн тал гуниглан харахуйяа 

	Тэнд би залуу насаа алджээ. 

	 

	Үеийн бүсгүйчүүд ээ! Хонгорууд аа! 

	Үнэхээр, анхны цас унахад л 

	Цагаахан цээжнээс зүрхийг минь сугалан, 

	Цасанд түүний минь нутаглуулаарай!..

	 

	Эл дуунд би атаархсангүй, их сайхан дуу байна, хөөрхий тэр бүсгүйг их л өрөвдөв. Нагац ээж өгүүлрүүн:

	— Зовлонгоо ингэж л дуулдаг юм даа. Залуу бүсгүй зохиожээ. Хавраас хойш нэг залуутай үерхдэг байжээ. Гэтэл өвөл болоход хайртай сэтгэлтэй хүн нь хаяад явчихжээ, магадгүй өөр нэг хүүхэнтэй ч болчихсон юм уу, хөөрхий, хүүхэн үнэн сэтгэлээсээ гомдон уйлж сууна... Өөрийн биеэр туулаагүй юмны тухай зөвөөр зохиоход хэцүү. Энэ бүсгүй аргагүй сүрхий зохиожээ!

	Нагац ээж миний барьж авчирсан шувууг дөчин мөнгөөр зарчихсандаа ихэд гайхаж,

	— Хараач, хөөе! Хүүхдийн л зугаа, дэмий ажил л гэж бодож байсан юм. Тэгтэл овоо юм аа!

	—...хямд өглөө...

	— Юу гэсэн үг вэ?

	Зах гардаг өдөр шувууг рубль хүргэж зарчхаад дэмий юмаар мөнгө олж болдгийг ихэд гайхаж,

	— Авгайчууд өдөржин цагаан хэрэгсэл, шал угааж байж, тав арван мөнгө олдог. Энэ мөн тусгүйеэ! Ер нь шувуу тороор барихаа боль! Олеша, чи үүнийгээ больж үз!.. гэнэ.

	Гэтэл би шувуу барих бүр хорхойтой болж, шувуунаас өөр хэнд ч саад болохгүй ингэж явах нь эрх дураараа байлаа. Шувуу барих олигтойхон хэрэгсэлтэй болж авлаа. Шувууны ангуучидтай ярилцаж их зүйл олж мэдэв. Ижилийн эрэг рүү, Кстовын ойн зүг, бараг гучин мод газар ганцаараа явна. Загалмай бялзуухай болон гоёмсог урт сүүлтэй задууль бялзуухай гэдэг ховор шувуу байдаг өндөр нарсан ой хүртэл явна.

	Заримдаа үдэш гэрээс гараад, шөнөжингөө Казанын замаар гэлдэрч, заримдаа намрын усан борооноор, шавар шалбааг дундуур туучин явдаг сан. Хулдаасаар тойруулж оёсон шуудайд саатуулж барих шувуу, урхи тор сэлтээ хийж үүрээд, гартаа хушин саваа мод барьчихна. Намар цагийн харанхуй дунд сэрүүн оргин, айж эмээмээр... Замын хажуугаар аянгад ниргүүлсэн хөгшин хус мод толгой дээгүүр минь нойтон мөчрөө дэлгэн, зүүн гар талаас уулын бэлээр, харлан үзэгдэх Ижил мөрний дээгүүр үдшийн сүүлийн галт онгоц, чиргүүлийн шурган дээрх цөөхөн гэрлүүд ёроолгүй ганга уруу орох мэт хөврөлдөн, дугуйгаараа ус цохилон, яндан нь хүнгэнэх бөлгөө.

	Ширэм шиг хөх газраас замын хажуу тосгодын байшин сав өндийн босож, хөлийн доор ярдаг, өлсгөлөн ноход өнхрөн, манаач нь цангаа дэлдэн, айж эмээсэн дуугаар,

	— Хэн бэ? Харанхуй шөнөөр ямар чөтгөр илгээв ээ? гэж хашхирна.

	Урхи торыг минь хураагаад авчих вий! гэж айж, манаач нарт өгөх гэж тавтын мөнгө авч явдаг байв. Фокина тосгонд манаач нь бүр сайн мэдэх болчхоод,

	— Ахиад л явж байна уу? Аймшиггүй, шөнийн түйвээнч минь! гэж амандаа шагших бөлгөө.

	Түүнийг Нифонт гэх бөгөөд бие жижиг, үс буурал, бурхантай төстэй, өврөөсөө манжин, алим, атга вандуй гаргаж, гарт минь атгуулан:

	— Хонгор найз минь май. Би чамд бэлэгтэй. Боов ид! гэсээр тэрээр намайг тосгоны зах хүргэж өгөөд,

	— За, зам чинь өлзийтэй байх болтугай! гэнэ.

	Би үүрээр ойд хүрч, урхи тороо янзалж, шувууны дур булаах, хуурах юмаа энд тэндгүй өлгөчхөөд өглөө болохыг хүлээж ойн цоорхойд хэвтлээ. Эргэн тойрон намар цагийн бөх нойронд дугжран, орог саарал мананг нэвтлэн, уулын ёроолоор өргөн их нуга үзэгдэх төдий, энд тэндгүй түүнийг Ижил мөрөн зүсэж хуваан, манан будан дотор барайна. Тэртээ алсад ойн цаанаас, тэрхүү ойн хар дэлээс наран аажмаар гэрэлтэн мандахад сэтгэл хөдлөм соньхон бөгөөд, униар будан нугаас даруй хөөрч, нарны гэрэлд мөнгөлөг өнгөөр гялалзан, цаанаас нь газраас мод, бут, өвсний бухал гарч, нуга улайран шаргалтаж, наран тал тал тийшээ уусан шингэх шиг болно. Наран мандсаар эрэг хүрч, намуун урсах усанд шүргэхүйеэ, гол тэр аяараа наашлан нарны араас түрэн ирэх шиг болов. Нар дээшлэх тусмаа нүцгэрч бээрсэн газрыг ариутган шарж, газар дэлхий намар цагийн анхилам үнэр ханхлуулна. Тунгалаг агаар газрыг тэлж, улам өргөн уудам болгон харагдуулж, нүдний өмнүүр хөврөн газар дэлхийн цэнхэртэх зах хязгаар руу урин залан дуудах аж. Нар жаргахыг би энэ хавьд өдий төдий харсан ч, тэр болгон нь өвөрмөц сонин, шинэ шинэ ертөнц нээгддэг билээ.

	Наранд би их дуртай, түүний нэр, нэрийн нь амтат авиа, тэнд нуугдмал чимээ анир бүхэнд над аятай зохистой бодогдон, нүдээ анин нарны халуун илчинд нүүрээ ээх сайхан, тэрхүү халуун илч модны мөчрийн завсраар болон хашааны завсраар илд мэт цавчин тусахад нь алган дээрээ тогтоон барих дуртай. Нагац аав «нарыг шүтдэггүй Черниговын Михаил ван, Феодор ноёныг» их шүтэх бөгөөд энэ хүмүүс цыган шиг бараан царайтай, баргар уйтгартай, уур уцаартай, Мордвачуудынх шиг нүд нь дандаа өвчтэй явдаг мэт санагдана. Нугаас дээш нар хөөрөхөд баярлахдаа би өөрийн эрхгүй инээмсэглэв.

	Миний дээрээс шилмүүст их ой шуугин, нов ногоон шилмүүснээс шүүдрийн дусал унан, тэртээ сүүдэрт моддын доор, оймын хээтэй навчис дээр өглөөний хүйтний хяруу мөнгөлөг саа татан гялтганах аж. Улайж шаргалтсан өвс ногоо бороонд цохиулж, газарт тонгойсон иш нь хөдөлгөөнгүй, түүн дээр нарны гэрэл тусахад ногоо үл мэдэх чичирхийлэх нь түүний амьдрах эцсийн хүчин чармайлт нь ч байж болзошгүй.

	Шувууд сэрж, алаг болжмор мөчрөөс мөчирт ноолуур бөмбөг адил өнхрөн, загалмай бялзуухай нарсны оройд суугаад, боргоцой үйрүүлж, нарсны шилмүүсний үзүүрт цагаан задууль бялзуухай ганхан, урт далавчаа дэлгэн, миний татсан тор руу жижигхэн хар нүдээрээ сэжиглэнгүй буландах аж. Гэтэл гэнэт өнөөх дүнсгэр ой олон зуун шувууны дуугаар дүүрч, газар дээрх хамгийн ариун амьтад сахиулсан тэнгэрийн явдлаар дүүрэх нь тэр ээ. Газар дэлхийн гоо үзэмжийн эцэг болсон хүн тэдний дүрээр альф, херувим, серафим (олон далавчтай сахиулсан тэнгэрүүд) бий болгож, өөрийгөө саатуулдаг аж.

	Шувуу барьж торонд хийхэд өрөвдмөөр, тэднийг ийнхүү хараад л баймаар санагдах авч, авлах сэтгэл, мөнгө олох дур тэр болгоныг дийлэх болой.

	Шувуудын ааш зан, ов мэх инээдийг минь хүргэнэ. Номин цэнхэр хөх бух урхийг их л анхааралтай харж, аюулыг мэдэрч, урхины хажуугаас ойртон торны завсраар тарианы үрийг түүж иднэ. Хөх бух ухаантай ч, дэндүү саваагүй зантайгаасаа болно. Ихэмсэг зана шувуу тэнэгдүү, тор руу гэдэс цатгалан борчууд сүмд ирж байгаа шиг л сүргээрээ суучхаад, хумхиад авахлаар нүдээ бүлтэлзүүлэн гайхаж, зузаан хошуугаараа хуруу гараас зулгаана. Загалмай бялзуухай торонд тайван явж орох бөгөөд бусад шувуутай адилгүй, торны өмнө бүдүүн сүүлэн дээрээ тулж, урт хамраараа ийш тийш заан удаан суух бөгөөд хөх бухыг дагуулан тоншуул шиг модны гол өөд асна. Эл бараавтар шувуу нэг л аймаар, ганцаардмал, шувуудтай ер нийлэхгүй, шаазгай адил хулгай хийх, жижиг гялгар юмыг нуух дуртай.

	Үдийн хэрд би шувуу барих ажлаа дуусаад, талбайгаар орж модон дундуур гэрийн зүг явлаа. Тосгон дундуур их замаар явбал хүүхэд залуус тор булаан авч, хамаг хэрэгсэл эвдэж хаяна. Тийм явдал над учирч л байсан.

	Үдэш ядарч өлсөөд гэртээ эргэж ирэхэд, том болж нэг шинэ зүйл олж мэдэж, бяртай ч болчихсон юм шиг санагдана. Энэ нь нагац аавын хорон инээд, тохуурхахыг тайван сонсож суух хүч өгч, намайг тоохгүй байгааг үзээд тэрээр ухаалгаар, царайгаа төв болгон,

	— Энэ дэмий юмаа боль! Шувуу бариад олигтой хүн болсон гэж би дуулаагүй. Тийм юм гэж юу байх вэ! Байр сууриа олж аваад оюун ухаанаа хөгжүүл. Хүн дэмий юм хийх гэж амьдардаггүй, хүн бурхны үр, сайн тарианы түрүү гаргах ёстой. Хүн нэг ёсондоо рубль л гэсэн үг, аятайхан эргэчихвэл гуравтын дэвсгэр болчихно. Амь зуух хялбархан гэж бодож байна уу? Тийм ч амаргүй дээ. Хорвоо ертөнц, хүнд харанхуй шөнө л гэсэн үг, өөрөө өөртөө гэрэлтүүлэх хэрэгтэй. Хүн бүрд арван хуруу заяажээ. Хүн болгон ихийг авахыг хүснэ. Хүчтэй байх хэрэгтэй, хүчгүй бол заль мэх хэрэгтэй. Ядуу дорой бол диваажинд ч„ тамд ч очихгүй. Нүдэндээ итгэвэл, буруу л хэмждэг юм даа. Амаа тат, хот суурин, орон байрыг ам хэлээр барьдаг үй, мөнгөөр, сүхээр барьдаг. Чи ямар эд баялаг нь бөөс хуурс, хонь мал болсон башкир, халимаг биш.

	Нагац аав энэ мэт үг оройжин ч хөврүүлж чадна, би ч бүр түүнийг цээжээр мэдэх болсон. Тэр үгс над аятайхан санагдах авч, утгад нь сайн итгэдэггүй байв. Түүний үгээр бол хүний амьдралд хоёр хүч: бурхан, хүмүүс л саад тотгор болдог аж.

	Нагац ээж цонхны дэргэд суугаад тор нэхэх утас ээрч, түүний шалмаг гарт ээрүүлийн гол дүнгэнэн эргэлдэж, тэрээр өвгөний яриаг чагнаж байснаа гэнэт,

	— Бүх юм эх дагинынхаар л болно доо! гэхэд,

	— Юуны чинь бурхан, би ямар бурхныг мартсан уу? Бурхныг би мэдэж байна. Хөгшин зөнөг! Бурхан тэнгэр энэ дэлхийд тэнэгүүдийг тараасан хэрэг үү? гэж өвөө эцэг зандрав.

	 

	* * *

	 

	...Хасгууд, цэргүүд л дэлхий дээр хамгаас сайхан амьдардаг шиг над санагдана. Тэдний амьдрал энгийн хөгжилтэй. Тэнгэр сайханд өглөө эрт манай гэрийн тушаа жалгын цаад уруу нүцгэн талбайг цагаан мөөг адил бүрхэн, цөм цагаан цамцтай шалмаг, чийрэг залуус гартаа буу барин гүйлдэж, гуунд орж алга болсноо ахин гэнэт, бүрээн дуунаар талбай дүүрч, уриа хашхиран, бөмбөрийн дуунаар жадаа гялалзуулан манай өөд гүйх нь одоохон л газраас суга татан хаяж, манай байшинг бухал өвс адил өлгөөд шидмээр л юм шиг санагдах бөлгөө.

	Би ч бас «уриа» хашхиран, өөрөө ч мэдэлгүй тэднийг дагаж харайна. Бөмбөрийн хорон дуу юуг ч хамаагүй эвдмээр, хашааг хэмхчин, хүүхэд зодох хүслийг оргилуулав.

	Амарч суухдаа цэргүүд намайг мохоороор дайлж, том том буу үзүүлж, зарим цэрэг бууныхаа жадыг гэдэс руу минь чиглүүлж зориуд муухай дуугаар:

	— Жоомыг хатгаад! гэж орилно...

	Жад гялалзах нь амьд юм шиг, мушгиран могой адил мурилзан, хатгах гэх нь эвгүй боловч сонин аятай байв.

	Бөмбөрчин мордав хүн бөмбөрийн ширийг дохиураар цохихыг над зааж, миний гарын сарвууг атгаж, эцэж цуцтал цохиулж, гарт минь дохиур атгуулж,

	— Цохь, нэг хоёр нэ-эг хоёр Трам-та-та-там! Зүрх талаас нь аяархан, — Зогс! Баруун талаас нь чанга, трам-та-там! гэж онигор бүлцгэр нүдээ бүлтийлгэн хашхирах аж.

	Би цэргүүдтэй цуг тэдний хичээл сургуулийг нь дуусан дуустал талбай дундуур гүйж, сүүлд нь тэдний дөнгөж сая цутгасан тавтын зоос аятай гэм хоргүй царайг нь ажиглан, чанга дуулахыг нь чагнасаар хот дундуур явсаар хуаран хүрдэг байлаа.

	Эдгээр ижилхэн бөөн хүмүүс гудамжаар цутган орж ирэхэд, аяндаа тэдэнд татагдан, гол уруу, ой руу урсан орох шиг, дагахад тэр хүмүүс юунаас ч айхгүй, юм болгон руу зоригтой харж, ялан дийлж, санасандаа хүрмээр байдалтай, гол нь тэд энгийн, сайхан сэтгэлтэй улс байв.

	Гэтэл нэг өдөр амарч байхад нэг залуу дарга над бүдүүн гэгчийн цаастай тамхи өгч,

	— Май, үүнийг тат! Хэнд ч өгмөөргүй ховорхон эд шүү! Чамайг сайн залуу болохоор чинь л өгч байна гэв.

	Би түүнийг авч сорж эхлэв. Өнөөх бага дарга хойшоо алхам ухартал, гэнэт улаан гал дүрсхийн хуруу, хамар, хөмсгийг минь түлж, гашуун бор утаанд нь ханиалгаж, найтааж, айж балмагдан, юм ч харж болохгүй дэмий дороо л цовхчиход, намайг цэргүүд тойрч чанга хөхиүнээр инээлдэв. Би гэр рүүгээ явахад араас шүгэлдэж, шоолж хөхрөлдөн, малчны ташуурын сур шиг тас няс хийхэд, түлэгдсэн хуруунууд янгинан, нүүр ам таталдан, нүднээс нулимс асгаран, өвдсөндөө биш, яах гэж намайг ингэж дамшигласныг бодоход эвгүй оргиж, хий гайхаш төрнөм. Юу ингэж энэ сайхан, сайн санаат залуусын ид бахыг хангаж байна?

	Гэрт ирээд байшингийн дээврийн тасалгаанд орж, амьдралд зөндөө дайралдсан тайлбарлахын аргагүй харгис хэрцгий бүхнийг дурсан санаж эргэцүүлж бодлоо. Сарацулын өнөөх атигар цэрэг миний өмнө амьд юм шиг зогсоод, — Юу гэнэ ээ? За, ойлгов уу? гэж байх шиг онцгой тод санагдана.

	Мөдхөн над бүр ч хэцүү, гайхмаар юм тохиолдов.

	Би Печерск суурины дэргэд байрласан хасгуудын хуаран руу гүйж очдог байлаа. Хасаг эрчүүд моринд гарамгай, гоёмсог хувцасладагтаа биш, ер нь дуулах дуу нь өөр, сайхан бүжиглэдэг цэргүүдээс цаанаа л нэг өөр анги. Үдэш тэд морьдоо цэвэрлэчхээд жүчээний дэргэд бөөгнөрч, улаан шаргал үстэй жижигхэн эр хөхөл үсээ ар тийш хаян, нарийн хоолойгоор зэс бүрээ адил аяархнаар эхлэн аажмаар өргөсхийж, дөлгөөн Дон, цэнхэр дунайн тухай гунигт нэгэн дуу аялахдаа мөчрөөс газарт ойчин үхэхийнхээ өмнө голдуу дуулдаг гэдэг эрүү цагаан болжмор шувуу адил нүдээ анин, цамцны зах нь задгай, зэс амгай шиг эгмийн яс нь цухуйж тэр хүн нэлдээ зэсээр цутгасан юм шиг харагдах. аж. Хөл доор нь газар долгилох шиг тэрээр турьгүй хөл дээрээ ганхан, гараа алдлан нүдээ анин цангинан дуулахдаа хүн биш, бүрээчний бүрээ, малчны гуурсан бишгүүр болчихсон аятай савчина. Эсвэл дуулах дуундаа бүхий л бие сэтгэлээ өгчхөөд, эрүү цагаан болжмор шиг газарт дээшээ харан уначих шиг л санагдана.

	Түүнийг тойрон нөхөд нь гараа зарим нь халаасандаа хийж, зарим нь нуруугаа үүрч зогсоод, зэсэн хүрэн царайг нь сүрхий ширтэн агаарт чимээгүй сарваганах гарын хөдөлгөөнийг ажиглан, сүмийн дуучдын дунд байгаа мэт их л сүртэй, тайван дуулцгаана. Тэд сахалтай, сахалгүй, цөм л тэр үедээ бурхны хөрөг зураг адил, догшин дүртэй, хүнээс ангид харагдах аж. Дуу нь их зам лугаа адил тийм өргөн жигд ухаалаг урт агаад түүнийг сонсохуйяа, гадаа өдөр шөнө алин болох, өөрөө чи өвгөн, хүүхдийн алин болохоо ч умартан саатах бөлгөө! Дуулахаа болиход уужим тэнүүн талаа дурсан морьдын сүүрс алдах илхнээ сонстож, талбайн зүгээс намрын шөнө сэмхэн гэтэхэд зүрх тэлэн, хүн газар шороогоо хайрлах агуу их, үггүй хайр сэтгэл, нэгэн ер бусын сэтгэгдлээр оргилон дүүрч, дэлбэрмээр л оргих аж.

	Атигар, хүрэн хасаг надад хүн биш, хүнээс илүү дээгүүр, нэгэн үлгэр домгийнх юм шиг санагдах бөлгөө. Түүнтэй би юм ярьж чадахгүй байв. Надаас юм асуухад би түүн рүү талархан инээмсэглэж ичингүйрэн дуугүй зогсоно. Түүнийг дагаад би нохой шиг хүлцэнгүй, дуугүй явахад бэлэн байв. Түүнийг л харж, дуулахыг нь чагнаж байвал болох нь тэр.

	Нэг өдөр түүнийг морины жүчээний буланд зогсоод гараа дээш өргөн нүүрэндээ ойртуулж, хуруундаа зүүсэн мөнгөн бөгжийг ажиглан, хөөрхөн уруул нь хөдлөн, царай нь гомдол уйтгартай харагдлаа.

	Нэгэн үдэш би харанхуйд хуучин Сенний талбайд байх буурчийн газар тортой шувуу барьж очив. Тэндхийн эзэн дууч шувуунд хорхойтой, надаас шувуу худалдаж авдаг хүн байсан.

	Өнөөх хасаг эр тэнд пийшин хана хоёрын завсар, буланд өөрөөсөө биеэр бараг хоёр дахин том, нэг авгайтай сууж байв. Тэр эмэгтэйн дугуй царай торгон илэг шиг гялалзан, түүнийг эх хүнийх шиг эелдэг харцаар, ялимгүй сэтгэл түгшсэн шинжтэй ширтэн, цаадах нь согтуу байртай хөлөө шалан дээгүүр чирч, эмэгтэйнхээ хөлд хүчтэй хүрсэн бололтой, давхийн нүүрээ үрчийлгэн,

	— Бүү тэнэглэ! гэв.

	Хасаг их л хүчлэн нүдээ том болгож харснаа мөдхөн ахин хөмсгөө буулгав. Тэрээр халууцаж дүрэмт хувцас, цамцныхаа энгэрийг тайлж, хүзүүгээ ил гаргажээ. Эмэгтэй нь алчуураа мөрөндөө тохоод, бадируун цагаан гараа улайтал нь атгаж ширээн дээр тавьжээ. Тэднийг хараад байх тутам, над өгөөмөр сэтгэлт эх, буруу хэрэг хийсэн хүү хоёр шиг санагдах бөгөөд эмэгтэй нь түүнд ямар нэг зүйл эелдгээр ярихад, цаадах нь аргагүй буюу тэр зэмлэлд хэлэх үггүй мэт дуугүй сууна.

	Хасаг юманд хатгуулчихсан мэт гэнэт босож ирээд, цэрэг малгайгаа нүд уруугаа дарж өмсөөд, эмэгтэйгээ гарынхаа алгаараа шүргэн ёворч, энгэр заам нь задгай, үүд рүү явахад эмэгтэй ч бас босож, гуанзны эзэнд:

	— Бид одоохон эргээд ирнэ, Кузьмич ээ! гэв.

	Тэнд байсан улс шоолж инээлдэнэ. Хэн нэг нь ууртай, бүдүүн дуугаар,

	— Лоцман ирээд, чамд үзүүлээд өгнө өө! гэв. Би тэдний араас дагав. Тэр хоёр надаас арваад алхмын өмнө харанхуй дундуур талбайг жишин гарч, шавар шавхай дундуур өргөн Ижилийн өндөр эрэг тийш, налуу уруу явлаа. Эмэгтэй нь гулган ганхаж, эрэгтэйгээ түшиж хөл доор нь шавар шал шал хийн дуугарах нь илхэн, эмэгтэй нь,

	— Хаашаа явж байна аа! Хаачих нь вэ? гэх нь дуулдав. Миний зам биш ч гэсэн, шавар дундуур би араас нь дагасаар явав. Тэр хоёр замын налуу хүрч, хасаг эр зог туссанаа, гэдрэгээ алхам ухарч, гэнэт эмэгтэйн нүүр рүү цохиход, цаадах нь айх гайхах хослон,

	— Хүүе ээ, яалаа гэж ингэж байгаа юм бэ? гэж бархирав.

	Би ч бас айж тэдэн рүү гүйж, тулж очтол, хасаг эр хүүхнийг барьж аван, хашлага дагуулж эрэг рүү шидээд, араас нь өөрөө үсэрч, хоёулаа доош налуу уруу ногоон дунд өнхөрч гарав. Би бүр мэл гайхаж, цэл хөхрөн, таг зогсоход, хөлийн доор хувцас урагдан шажигнаж, хасаг эр архиран, эмэгтэй нь бүдүүн тасалдсан дуугаар:

	— Хашхирлаа шүү! гэх сонстов.

	Эмэгтэй нь чангаар, зовуурьтай дуугарснаа чимээгүй болов. Би чулуу тэмтэрч аваад, эрэг уруу доош нь шидэхэд, өвс ширчигнэн дуугарав. Талбайд буурчийн газрын шилэн хаалга савж, чимээ гарах нь нэг хүн ойчоод, ахин нам гүм боллоо. Тэртээ доороос нэг том цагаан юм мэгшин уйлж, шуухинан дээшээ авиран гарч ирэх нь өнөөх эмэгтэй болохыг би танив. Тэрээр хонь шиг дөрвөн хөллөж, бүсэлхийгээ хүртэл нүцгэн, том хөх нь унжсан байх нь тодхон үзэгдэж, гурван нүүртэй юм шиг санагдлаа. Эмэгтэй явсаар хаалт хүрч, миний бараг дэргэд сэгсийсэн үсээ янзлан, ширүүн давхисан морь шиг амьсгаадан суухад цагаан бие дээр нь шавар шавхай тодхон харлаж, тэрээр уйлж, муур шиг хөдлөн нулимсаа хацраасаа арчин байснаа, гэнэт намайг харчхаад,

	— Үгүй яана, аа, тэнгэр минь, хэн бэ? Ичгүүргүй амьтан тонил! гэв.

	Гайхаж хамаг бие хөшчихөөд, гашуун уйтгарт сэтгэлдээ автан явж ч чадахгүй, «Эм улс аргатай. Ева бурхныг хуурчихсан юм» гэж нагац эхийн дүүгийн хэлдэг ү.г санаанд оров. Бүсгүй босож, платьеныхаа тасархайгаар энгэр заамаа хааж, хөлөө ил гарган түргэн явж өнгөрөхөд эрэг доороос хасаг цагаан юмаар далласаар гарч ирээд, аяархан исгэрч, чимээ чагнаснаа тод дуугаар:

	— Дарьяа! Аа-н? Хасаг эр санасандаа хүрдэг юм шүү... Согтуу байна гэж бодоо юу? Үгүй ээ, чамд л тэгж санагдаа биз. Дарья! гэж дуудан, зөв зүгээр зогсоход, дуу нь цоо эрүүл доогтой сонстов. Тэрээр тонгойж гутлаа арчаад,

	— Дашка! Цамцаа ав аа!.. За, битгий маяглаад бай!.. гэж ахин дуудаж, аль муухайгаар хараав.

	Шөнийн эл нам гүмд захирангуй энэ ганцхан дууг чагнан сайран дээр суухад, нүдний нь өмнө талбай дахь дэнлүүний гэрлүүд эргэлдэн наадаж, баруун гар талаас бөөн хар моддын дунд сурвалжит охидын сургуулийн цагаан байшин сүндэрлэн харагдана. Хасаг эр балиар үг залхуутайгаар цувуулан хэлсээр, өнөөх цагаан юмаараа даллан, талбай тийш явж байснаа, муухай зүүд шиг гэв гэнэт алга болов.

	Доор, хэвгий газрын доод талд өндөр худгийн тэнд уур дамжуулах яндангаас уур шуугин гарч, доошоо буудаг замаар хөлсний сүйх тэрэг уруудан, ойр хавьд хүн амьтангүй. Үзсэн харсандаа уур хүрч, хэвгий налууг дагаж явахдаа, тэр хасаг руу шидэж завдаагүй чулуугаа атгасаар явлаа. Ялгуулсан Георгийн сүмийн дэргэд шөнийн манаач намайг зогсоож, намайг хэн болохыг, юу үүрч явааг байцаан асуухад нь би хасгийн тухай бүгдийг ярьтал,

	— Догь оо! Хасгууд, дүү минь, саваагүй улс, бидэнтэй адилгүй, авгай ч гичий... гэж дуу алдан хөхөрч гарахад, би юунд ингэтлээ инээгээд байгаагийн учрыг ололгүй цааш явав. Хэрэв ийм юм ээжтэй минь, эмээтэй минь тохиолдсон бол яана гэхээс аймаар байлаа.

	
VIII

	Анхны цас ороход нагац аав намайг эмээгийн дүүгийнд аваачин, надад:

	— Чамд л хэрэг болно, хэрэг болно шүү гэж билээ.

	Ганц зуны дотор би их л олон юм үзэж, ухаан суусан байхад эздийн маань уйтгар улам ч их болсон мэт санагдана. Эзэд маань гэдэс гүзээгээ хагартал идэж, бахь байдгаараа л байн байн өвчилж, өвчин шаналгааныхаа байдлыг бие биедээ их л нуршиж хуучилна. Эмгэн бол бурханд учир тоймгүй мөргөсөөр. Залуу эзэгтэй төрснөөсөө хойш турж эцсэн ч, хөл хүндтэй байсан шиг аажуу зугуу явдал нь хэвээр. Хүүхдүүддээ баривч оёж суухдаа:

	 

	Спиря, Спиря, Спиридон гэгдэх

	Сэргэлэн хүү, Спиря минь,

	Спиря чамайг данзанд суулгаад 

	Сүүлд нь өөрөө чарганд сууна даа...

	 

	гэсэн ганц дууг л дандаа аялж.

	Хэрэв өрөөнд орвол дуулахаа больж:

	— Чи яах гээв? гэж уурлан бархирна.

	Энэ хүүхэн өөр дуу мэддэггүй гэдэгт би итгэнэм.

	Үдшидээ эзэд намайг дуудан:

	— За тэгээд, усан онгоцонд яаж явснаа ярь! хэмээн тушаадаг байв.

	Би тэгээд угаалгын өрөөний хаалга тушаах сандал дээр суун, дургүй байхад минь авчирч орхисон энэ айлд, урьд нь үзэж өнгөрүүлсэн амьдралаа дурсан санагалзах дуртай. Би ч яриандаа улайрч, сонсож байгаа хүмүүсээ түр зуурхан боловч мартагнана. Авгай хүүхнүүд онгоцоор явж үзээгүй болохоор:

	— Хөвж байгаа нь нэг л аймаар биз? гэж шалгаана.

	— Юунаас айх бил ээ?

	— Үгүй, гэв гэнэтхэн гүнзгий газар хөмөрч живбэл яана? гэцгээхэд, гэрийн эзэн тачигнуулан инээнэ, би бол гүнзгий усанд онгоц живдэггүйг мэдэх ч, авгай хүүхнүүдэд үүнийгээ үнэмшүүлж үл барна. Зөнөг эмгэн бол онгоц усанд хөвдөггүй, харин тэрэг газраар явж байгаа юм шиг голын ёроолд мөөрөөрөө тулж явдаг гэж зүтгэнэ.

	Тэгээд:

	— Онгоцыг чинь төмрөөр хийдэг юм бол яаж хөвөөж? Төмөр сүх усанд хөвөх үү? гэнэ.

	— Төмөр шанага усанд живдэг үү? гэж асуувал

	— Жиших юмаа мөн олов оо. Шанага чинь хөнгөн, бас хоосон... гэнэ.

	Би Смурый, түүний номуудын тухай яривал тэд намайг их л сэжиглэж ширтэнэ, тэгээд эмгэн элдэв ном зохиолыг чинь тэнэг улс, буруу номтнууд л бичдэг юм гэнэ.

	— Тэгвэл пластырь хөлгөн судар, Давид хаан юу юм бэ? гэхэд

	— Судар бол ариун ном, тэгээд ч бас Давид хаан судар зохиосон нүглээ бурханд наманчилсан юм.

	— Ингэж, юунд, хаана бичсэн байна? гэхэд минь:

	— Миний алган дээр бичээстэй байгаа, шилэн хүзүүнээс чинь зуураад авбал, хаана бичээстэйг нь мэдэх биз? гэнэ.

	Энэ эмгэн юм болгоны тухай мэдэмхийрч бардагнан ярина. 

	— Печоркд нэг татаар хүн үхэхэд амь нь гэж давирхай шиг хар юм хоолойгоор нь цуваад гэхэд нь би:

	— Амь нь гэж сүнс нь гэвээс:

	— Татаарын нь уу? тэнэг минь! гэж бухимдан хашхирав. Залуу эзэгтэй ч номоос бас эмээнэ.

	— Ном унших, тэр тутмаа залуу улс унших их хортой. Гребешкэд байхад чинээлэг айлын нэг охин уншсаар байгаад, нэг түшмэлд сэтгэлтэй болов оо. Тэгсэн нь түшмэлийн авгай тэр охиныг танихын аргагүй болтол урсан гээч! Гудамд, хүмүүсийн нүүр дээр шүү...

	Би заримдаа Смурыйн номоос үг авна. Нэг номд нь:

	«Дарийг хийсэн хүн гэж чухамдаа бол байхгүй, түм буман жижиг сажиг ажиглалт, нээлтийн улмаас үүдсэн юм» гэж байлаа.

	Яагаад тэрийг бүү мэд, энэ хэсэг нь санаанд үлджээ. Тэр дундаа «чухамдаа» гэдэг хоёр үг их л сонин байж билээ. Энэ хоёр үгийн чансааг би мэдэрч байлаа, тэгээд энэ хоёр үг надад уршиг, инээдтэй уршиг тарьсан ч удаатай. Уршиг болсон л юм даа.

	Онгоцны тухай жаал юм ярьж өгөөч гэхэд нь би:

	— Ярьчихмаар юм чухамдаа болбоос алга даа... гэчихсэн чинь тэд гайхалдаж:

	— Яалаа, яалаа гэнэ ээ? Юу гэнэ ээ? гэж орилолдов.

	Тэгээд дөрвүүлээ дуу дуугаа авалцан хөхрөлдөж, намайг элэглэн:

	— Чухамдаа болбоос гэлээ гэнэ шүү! гэцгээв.

	Гэрийн эзэн надад:

	— Эргүү юм ярьж байна даа, хөгийн амьтан минь! гэж билээ. Түүнээс хойш тэд намайг нэг хэсэгтээ:

	— Хүүш, чухамдаа болбоос оо! Наашаа ирж, хүүхдийн доодох шал арч... Чухамдаа болбоос, гэдэг болов.

	Учир утгагүй ийнхүү доог хийхэд нь би гомдоогүй ч их л гайхдаг байлаа.

	Намайг бүр мангуу болгох уйтгар дунд байсан болохоор гансарч гиюүрэхгүй юм сан гэсэндээ ажил их хийдэг байлаа. Ажил төрөлгүй байх гэж огт үгүй, эзнийх нялх хоёр хүүхэдтэй, асрагч нар эздийн сэтгэлд нийцэхгүй болохоор байнга халж солино. Тиймээс би хүүхдүүдийг нь асарч, өдөр бүр даавуу шаавууг нь угаахаас гадна, долоо хоног бүр л Цагдаагийн горхинд очиж угаасан юмаа зайлна. Тэнд байгаа авгай хүүхнүүд надаар тохуу хийж:

	— Чи чинь яахлаараа авгайчуулын ажилтай болчих оо вэ? гэнэ.

	Тэд намайг цаашлуулахад нь нойтон даавуугаар ороолгоход хүрдэг сэн, тэд ч бас намайг ороолгодог ч тэдэнтэй байх зугаатай, сайхан.

	Цагдаагийн горхи бол гүн жалганы ёроолоор урсаж, Ока мөрөнд цутгана. Гүн жалга хот, зэлүүд хөндий хоёрын дундуур гарна, энэ жалгыг эртний бурхны нэрээр Ярило жалга гэнэ. Хотын борчуул бүтэн сайн болгонд тэр хөндийд найр зугаалга үйлдэнэ. «Залууд маань Ярило бурханд өргөл барихдаа тэрэгний дугуйг давирхайтай олс үлтсээр ороон асаагаад, дуу шуу болж уулын уруу өнхрүүлж, Ока мөрөнд галт дугуй хүрэх нь үү? үгүй юу? гэж хардаг сан. Голд хүрвэл нь Ярило бурхан өргөлийг хүртэв, тэнэгэр сайхан зун болно гэцгээдэг сэн» гэж эмээ маань ярьдаг байв. Угаагч авгай нар голдуу л Ярило жалга хавиар гэртэй, их л гавшгай, хэл ам нь хурц. Тэд нар хотынхны тухай нэгд нэггүй мэднэ, тэгээд ч өөрсдийн зарагдаж байгаа худалдаачид, түшмэд, цэргийн дарга нарын тухай ярих нь их л сонин. Хөлдөж зайрмагтсан усанд угаасан юм зайлах гэдэг тамын ажил, авгай хүүхнүүдийн гар нь хагарч, хайрагдсан байдаг байлаа. Тэд, салхи, шуурга бараг халхалдаггүй, онгорхой хуучин саравч доор, модон хашлага тойруулсан горхины цооног уруу тонголзон угаасан юмаа зайлна. Тэдний нүүрэнд цус хурж, жаварт минчийнэ. Нойтон гарыг нь хүйтэн жавар хайравч, нүднээс нь нулимс дуславч тэд ажлаа үл орхино, харин ч аливаа зүйлд их л зоримог хандан, нэг нэгэндээ янз бүрийн юм хуучлан, яриа дэлгэнэ.

	Наталья Козловская гэдэг гуч гаруй настай, хэл ам онцгой хурц, бие эрүүл чийрэг, тохуу наадам хийсэн харцтай бүсгүй их л эвлэг ярина. Энэ хүүхнийг бусад нь их л тоож, аливаа ажил явдлаа түүнтэй зөвлөлдөнө. Ажил төрөлд гавшгай, цэвэр цэмцгэр хувцасладаг, охиноо бас гимназид оруулсан болохоор нь түүнийг хүндэтгэнэ. Хоёр сагс нойтон даавуу мөрлөн, нарийн жимээр бууж ирэхэд нь дуу шуу болон угтацгааж:

	— Охин чинь хэр сурч байна? гэж санаа тавин асууцгаана.

	— Дажгүй шүү, бурхны минь аврал, сурч л байна.

	— Хараач хө, номтой хатан ч болох юм бил үү? гэвэл, — Юу магад. Хатад хаад хаанаас гарлаа? Харц бор биднээсээ л болохоос биш, өөр хаанаас байх бил ээ? Ном эрдэмтэй бол чадал чинээ нь ч ихсэх, чинээ чадал сайтай бол чин үйл нь ч ариун байх... Бурхан биднийг тэнэгээр заяавч буцааж авахдаа ухаан суулгадаг болохоор ном сурах л хэрэгтэй дээ! гэнэ.

	Түүнийг ярьж байхад бүгд чих тавин ухаалаг яруу үгийг нь сонсоно. Энэ хүүхнийг ил далд магтаж, тэвчээр ухааныг нь шагшивч, дагаж дуурайсан хүн үгүй. Тэрээр савхин гутлын түрийгээр ханцуйвч хийж өмссөн нь тохойгоо хүртэл нүцгэлэх хэрэггүй болгов. Тун догь зүйл болж гэцгээсэн боловч, өөртөө хийж авсан хүн гарсангүй, тэгээд намайг дуурайж хийсэн чинь шоолон:

	— Ээ, зайлуул, эмсээр ухаан заалгаа шив! гэж билээ. Наталья Козловскаягийн охины тухай бол:

	— Хэрэгтэй л юм биз! Номтой нэг хатан нэмэгдлээ гээд дээрдэх үү дээ? Үгүй, тэгээд, ном сурсан ч юмгүй үхчих ч юм бил үү...

	— Номтой гээд сайн яваа юм юу байна. Бахиловын охин яалаа даа, ном эрдэм үзэж үзэж, нэг багш л болсон дог, багш болно гэдэг чинь ч дээ.

	— Үнэн үг! Номтой ч, номгүй ч эрд гарах, тоогдох л юм бол...

	— Эм хүний ухаан толгойдоо бус... гэцгээнэ.

	Авгай хүүхнүүд өөрсдийнхөө тухай тийнхүү ичгүүр сонжуургүй хүүрнэх нь чихэнд чимэггүй, нэг л хачин. Усан цэргүүд, ер нь цэргийнхэн, газар шорооны хар ажилчид авгай хүүхнийг юу гэдгийг би мэднэ, авгай хүүхнийг мэхлэхдээ гаргуу, ая эвийг нь олохдоо ч сүрхий гэж эрчүүл биеэ магтаж байхыг би олонтоо үзсээн. Тэгээд ч, «эмс»-ийг хараахаас тэдний хилэн бадарч байдгийг би мэддэг болсон юм, гэвч эр чадлаа шагших тэдний ярианд, онгирон дэврэх хөгт нь эд нар сүр бадруулж биеэ магтах нь үнэнээс хэтэрлээ гэдэгт намайг үнэмшүүлэх өнгө ч бас байдаг байлаа.

	Угаагч нар эр эмийн явдлаа нэг нэгэндээ үл яривч, эрчүүлийн тухай ярианд нь нэг л тохуурхан зүхсэн аяс байдаг болохоор, эмс гэдэг чинь айхтар улс гэдэг нь үнэн ч юм уу даа гэж би боддог байв.

	— Хаагуур ч явж, хэнтэй ч нөхөрлөсөн эмсээс зайлахгүй шүү гэж нэг удаа Натальяг хэлэхэд:

	— Тэгэхгүй гээд яах бил ээ? Бурхан ч байлаа бидэнтэй л сүлбээтэй, гэлэн, даяанч гэдэг ч дээ... гэж авгай паржигнан хашхирч билээ.

	Хүйтэн ус шалчигнуулан нойтон даавуу займчих дуунд, цасан цагаан бүрхүүл ч өнгий нь үл засах тамын заваан ёроолд, овог аймаг, улс түмэн хэрхэн үүссэн тухай ичгүүр сонжуураа алдан ярьцгаах нь тэгэхээс тэгэх гэсэн шиг, намайг хүрээлэх «янаг амраг»-ийн бие сэтгэлийг минь хөндийрүүлэх, гүн зэвүүцлийг төрүүлнэ. Тэрхүү «залуугийн явдал» гэдгийг нь би завхай зайдан явдал гэж баттайяа үзнэ.

	Гэлээ ч гэсэн угаагч авгай хүүхнүүдтэй цуг, жалгын ёроолд байх нь, хөтөч нарын цайны газар, хар ажилчдын нүхэн гэрт байх нь, уйтгар гуниг төрүүлэх нэг л янзын яриа, хөөрөө үйл явдалтай салдаггүй, гэр орондоо байснаас хавьгүй сонин байлаа. Гэрийн эзэд идэж ууж, өвдөж шаналан, унтаж хэвтэн, ахиад л бас идэж ууж, унтаж хэвтэн өдөр хоногийг барна. Ярьж хэлдэг юм нь нүгэл хилэнц, үхэл хагацал, тэгээд ч тэд үхэхээс их л айна, тээрмийн хүрдэнд будаа тариа орж няцрах мэт ээлжээ хүлээн сууна.

	Ганцаараа байхын хүслэн болж, зав л гарвал саравчинд орж, түлээ хагална, гэвч ганцаараа байх гэж тун ховор, хөтөч нар ирж, есөн шидийн хууч дэлгэнэ.

	Бусдыгаа бодвол Ермохин, Сидоров хоёр саравчинд олонтоо ирнэ. Ермохин гэдэг нь бол булчин шөрмөс болсон өндөр бөгтөр, калуга нутгийн хүн, түүний толгой бага, нүд нь сүүмгэр, Ермохин их ч залхуу, их ч тэнэг, хөдөлж явах нь удаан, болхи, харин авгай хүүхнүүдийг харуутаа дуу алдаж, өлмийд нь сөхрөх шахан бөхөлзөнө. Тэрээр тогооч, үйлчлэгч хүүхнүүдийг эрхэндээ доор нь оруулдагт энэ хавийн улс гайхалдаж, түүний хүч чадлаас эмээцгээнэ. Сидоров гэдэг нь Тула нутгийн туранхай ясархаг эр, тэрээр ямагт уйтгартай, ярьж дуугарах нь дорой, баахан болгоож ханиалгана, нүд нь бол айж эмээсэн янзтай бүлтгэнэнэ. Энэ хүн харанхуй булан руу л харж байх дуртай. Элдэв юм шивгэнэж ярьсан ч, эгээ нэг дуугүй суусан ч хамгийн харанхуй булан руу л ширтэнэ.

	— Чи юугаа хараа вэ? гэвэл:

	— Хулгана гарч магадгүй... Гүйж, бүлтэлзэж байгаа нь, хөөрхөн амьтан шүү гэнэ.

	Хөтөч нар, тосгон руу явуулах захиа, янаг амрагийн зурвасаа надаар бичүүлнэ, би ч бичиж өгөх дуртай. Сидоровт захиа бичиж өгөх нь өөр хүнд бичиж өгөхөөс илүү аятайхан, тэрээр Тулад байдаг дүү охиндоо бямба бүрд захиа явуулна.

	Намайг гал тогоондоо аваачиж, ширээний ард надтай зэрэгцэн суугаад түнтгэр толгойгоо илж маажлан:

	— За, алив хө, бичээрэй! Эхлээд юу гэдэг юм бэ дээ, эрхэм хүндэт дүү минь, амар сайн байна уу? гэнэ биз! За бич! явуулсан мөнгийг чинь авав, хойшид явуулаад хэрэггүй шүү, гялайлаа, дүү минь. Надад юм хэрэггүй ээ, бид сайн сууж байна, сайн аа алд даа, золбин ноход шиг л байна. Үгүй харин чи ингэж битгий бичээрэй, сайн л гэж бич! Дүү минь балчир амьтан, дөнгөж арван дөрөвхөнтэй, сайн мууг мэдээд ч яах бил ээ? Одоо чи тэгээд, заалгаж сурсан маягаар бич... гэж шивгэнэнэ.

	Тэгээд намайг зүүн хажуугаас минь налж суугаад, халуун амьсгалаараа төөнөн:

	— Харчуул гоочилж хөх мээмийг нь оролдож тэврэх гэх вий! Ингэж бич! Энхрийлж эрхлүүлэх хүнд бүү итгэ, цаадах чинь чамайг мэхэлж хорлоно... хэмээн цөхрөлтгүй шивгэнэдэг сэн.

	Ханиадаа барьж ядсанаас түүний зэвхий царай минчийн, хацар нь төмбийж, нүдэнд нь нулимс гүйлгэнэснээ, ширээ займчуулан гар хөдөлгөв.

	— Гар хөдөлгөчихлөө!

	— За яах вэ, бич, бич!.. Эзэд баячуулд бүү итгэ, тэд чинь охидыг нэг л мэхэлнэ. Тэдэнд ямар хэлэх юм мундсан биш, итгэж орхивол цаадуул чинь дууч эмсийн хүрээлэн рүү л илгээчихнэ шүү. Мөнгө зоос хураавал хар ламд л өг, мөс сайтай хүн бол хадгална. За, ер нь хүний нүднээс далдуур булж нуусан нь дээр, хаана булснаа бүү март гэнэ.

	Салхивчны төмөр сэнсний хяхнах дуунд дарагдах энэхүү шивгэнээг сонсоход нэг л уйтгартай. Пийшингийн улайссан ширэм, батгана шавдаг сав суулганы тавиурыг харваас, гал тогоо ой гутам заваан, бясаагаар дүүрэн, бас түлэнхий тос, гаршийн утааны үнэр ханхийнэ. Пийшин дээгүүр жоом гүйлдэнэ, хөтөч цэрэг, түүний дүү хоёрыг бодохоос дотор харанхуйлж уйлмаар болно, үгүй тэгээд, үүнийг чинь сайхан амьдрал гэх үү?

	Би бүр, Сидоровын шивгэнэхийг ч сонсохоо болиод, амь зуух гэдэг яасан бэрх, уйтгартай болох тухай санаанаас бичнэ. Харин мань хүн санаа алдаж:

	— Зөндөө бичлээ, одоо боллоо! Юунаас айж явахыг дүү минь мэдэх болно... гэвээс, би:

	— Айгаад байхын хэрэггүй хэмээн, өөрөө ч бас олон юмнаас айвч, цухалдан өчихөд минь, хөтөч цэрэг ханиалган инээж:

	— Хөгийн амьтнаа чи! Айхгүй байх арга байна уу? Эзэд ноёд, бурхан тэнгэр, ер нь тэгээд аймаар юм мундсан уу? гэнэ.

	Хожим нь дүүгээсээ захиа аваад:

	— Алив хө, хурдхан шиг дуудаадхаач... гэж шална.

	Тэгээд, гаргац муутай бичсэн тун ч богинохон, авцалдаа муутай захиаг надаар гурав дахин уншуулдаг байв.

	Сидров хүнлэг, зөөлөн эр боловч, авгай хүүхнүүдэд бусдынхаа нэгэн адил хэрцгий, түрэмгий хандана. Эхнээсээ аваад дуустлаа миний өмнө тун ч хурдан өрнөх тэр үйл явдлуудыг дуртай ч дургүй ч харж байхдаа, цэрэг эрийн амьдралаа голж гоочлон гонгинож, эмсийн өрөвдөх сэтгэлийг төрүүлж, тэдний худал хуурмаг ярианд ч өөрөө согтон. хожим сүүлд нь бол Ермохинд учирсан явдлаа ярихдаа гашуун эм уучихсан юм шиг ярвайж янтайн нулимж байдгийг ч үзэж байлаа. Ийнхүү авирлах нь зүрх сэтгэлийг минь хэмлэнэ, тэгээд би, тэд нар эмсийг мэхэлж мэхэлчхээд эцэст нь юу гэж доог тохуу болгон бие биедээ нууцаа дэлгэдэг, яах гэж дандаа зоддогийн учрыг шалгаана.

	Сидоров үл мэдэг инээмсэглэмэр болоод:

	— Чи учрыг нь мэдэх хэрэггүй, муухай юм, энэ чинь нүгэл. Чи бол балчир байна, мэдэх арай болоогүй... гэж билээ.

	Гэвч би нэг удаа, сэтгэлдээ үлдтэл дэлгэрэнгүй яриулж дөнгөсөн юм.

	— Авгай хүүхнүүд өөрсдийг нь мэхэлж байгааг мэдэхгүй гэж бодно уу? хэмээн ирмэчин ханиалгаж, цаадуул чинь мэд-нээ! Мэхлээсэй л гэж годгонож байдаг улс. Энэ явдалд бол бүгд л мэхэлнэ, аль алинд нь ичгүүртэй хэрэг, хайрлаж дурладаг хүн гэж үгүй, зугаагаа л гаргадаг юм! Үнэндээ бол ичгүүртэй эд дээ, чи гайгүй, үзнэ ээ! Шөнө л тохиромжтой доо, өдөр бол харанхуй газар, пин саванд л болох! Энэнээс чинь болж бурхан хүнийг диваажингаас хөөсөн, энэнээс чинь болж зовдог юм... гэж билээ.

	Сидоров, тун ч эвлэг, бас ч гуньж уяртал ярьсан болохоор түүний яриаг янаг амрагийн явдлыг би жаал тэвчих болж, түүнд ч, Ермохинд ханддагаасаа арай найртай болов. Ермохиныг бол үзэн ядаж, доог тохуу хийж, дургүйг нь хүргэхийн мөрөөс болно, бас ч дөнгөдөг байв.

	Мань эр ч намайг залхаахын түүс болж заримдаа намайг хашаан дотуур элдэвч, болхи хөшүүн болохоороо гүйцэх нь ховор.

	Сидоров бол:

	— Тэгж болохгүй шүү гэнэ.

	Яаж болохгүйг нь би мэдэвч, чухам энэнээс болж хүмүүс зовдог гэдэгт нь үл итгэнэ. Зовж байгааг нь харавч, би биедээ сэтгэлтэй болсон улсын харц нь ер бус, тэд нэг л буянтайг мэдэрч байсан болохоор итгэдэггүй байлаа. Тэгээд ч хайр сэтгэлийн энэ баярыг үзнэ гэдэг юутай сайхан.

	Гэлээ ч гэсэн амьдрал гэдэг надад улам уйтгартай улам л бэрх болж өдөр бүр учирч байдаг тэр л хэлбэр, тэр л янзад мөнхөрсөн юм шиг санагддаг байсныг би одоо эргэн санаж байна. Одоо байгаагаасаа, бахь байдгаасаа амьдрал дээрдэнэ гэж хэлэх арга тэр үед байсангүй.

	Гэвч цэргүүд нэг удаа, намайг ихэд догдлуулсан юм ярьж билээ.

	Нэг байшинд, манай хотын дээгүүрт орох оёдлын газрын эсгүүрчин, дөлгөөн ноомой орос бус нэг хүн суудаг байлаа. Энэ эсгүүрчний авгай нь биеэр бага, хүүхэдгүй, өдөр шөнөгүй ном уншиж байдаг хүүхэн байв. Согтуу халамцуу улсаар дүүрсэн дуулиан ихтэй гудамж, байшинд энэ хоёр л нам тайван аж төрнө. Тэднийд зочин гийчин ч ирэхгүй, өөрсдөө ч айлаар орохгүй, харин баяр ёслолоор бол жүжиг ший үзнэ.

	Нөхөр нь өглөөнөөс үдэш хүртэл ажилдаа, өөлий охин шиг авгай нь долоо хоногт хоёр ч удаа номын санд очно. Далан дээгүүр хазгар юм шиг займчин ойр ойр алхаж, гимназийн сурагч охин шиг ном барьчихсан яваа бяцхан гартаа бээлий өмссөн, даруухан, цэвэр цэмцгэр энэ хүүхнийг би олонтоо харж билээ. Түүний царай тунгалаг, нүдний харц шалмаг, толины чимэг шаазан баримал шиг хөөрхөн хүүхэн. Цэргүүд, тэр хүүхний баруун сүвээнийх нь нэг хавирга дутуу болохоор займчин явдаг юм гэцгээнэ. Ингэж явах нь түүнийг офицеруудын хатагтай нараас илт ялгаруулах тул аятайхан ч юм шиг надад санагдана. Хатагтай нарын хэлж ярих нь чанга, хувцас хунар нь ганган ч, харанхуй агуулахад, хэрэггүй эд хогшил дунд он жилээр хэвтэж байсан юм шиг нэг л өгөршмөл.

	Эсгүүрчний авгайг тэр хавийнхан ухаан дутуу, ном уншсаар байгаад мулгуу болж, хоол ундаа ч хийж чадахаа больчихсон юм, нөхөр нь будаа гурилаа цуглуулдаг, орос бус үндэстэн, бүдүүн тогооч авгайд хоол ундаа өөрөө хэлж хийлгэдэг гэцгээнэ. Тэр тогооч авгай нь дандаа л ус гүйлгэсэн ганц улаан нүдтэй, нөгөө нүднийх нь оронд нарийн зурвас улайна. Гэрийн эзэгтэй гахайн чанасан мах, тугалын мах хоёрыг ч ялгадаггүй юм, тэгээд нэг удаа яншуй авах гээд тунхуу авчихсан гэж байгаа. Шившгийн юм! гэж ярилцацгаах нь ч бий.

	Тэр гурав, суудаг байшиндаа бол гаднын л улс, тахианы байранд санаандгүй орчихсон юм шиг, тэгээд ч хүйтэнд хөөгдөж, заваан, бүгчим айлд цонхоор нь орсон хөх бухыг санагдуулна.

	Цэргийн дарга нар эсгүүрчний бяцхан авгайгаар тоглоом хийж байна гэж хөтөч нар надад дуулгав.

	Тэр дарга нар ээлжлэн бараг л өдөр бүр тэр хүүхэнд захиа өгнө. Захиандаа бол хайр сэтгэлтэй болчхоод шаналж үхэх нь, та бол гоо сайхан хүүхэн гэж бичжээ. Цаад бүсгүй нь зүгээр орхихыг гуйн, энэлэл шаналалд унагасан буруугаа гэмшин, гашуун зовлонгоос тэднийг гэтэлж өгөөч гэж бурханд залбирч байгаагаа бичнэ. Зурвасыг нь аваад дарга нар нийлж уншин, тэр бүсгүйг элэглэж шоолон, бүгд сууж байгаад нэгийнхээ нэрээр өөр захиа бичдэг гэнэ.

	Надад энэ явдлыг хуучилж байхдаа хөтөч нар эсгүүрчний эхнэрийг дооглож, зүхэж байлаа.

	— Заяагүй амьтан, маягтай юм хэмээн Ермохин хүнгэнэхэд, Сидоров түүнийг өөгшүүлэн:

	— Эмс мэхлүүлэх дуртай байдаг юм. Цаадах чинь бас мэдэж л байгаа... хэмээн гонгиноно.

	Эсгүүрчний авгай өөрийг нь эд нар ийнхүү тохуурхаж байгааг мэддэг гэдэгт би эргэлзэж байсан болохоор, өөрт нь энэ тухай дуулгая гэж дороо шийдэв. Тэгээд тогооч авгайг харуулдаж байгаад, зоорь уруу орох хооронд нь тэдний байшингийн дүнсгэр хар шатаар гүйн гал тогооных нь өрөөнд орвол эзгүй тул цаад өрөөнд нь оров. Эзэгтэй, өрөөсөн гартаа алталсан хүнд аяга, нөгөө гартаа дэлгээстэй ном барин ширээний цаана сууна. Намайг хараад айж номоо тас тэврэн:

	— Юун хүн бэ? Август аа! Юун хүүхэд вэ? гэж сулавтар хашхирав.

	Би ч, намайг ном, аягаараа шидэхийг нь хүлээн, хэлэх гэснээ яарч тэвдэн өгүүлэв. Тэрээр, энгэр ханцуйдаа сүлжмэл хөвөөчтэй, хормойг нь цацаглуулсан цэнхэр богино тэрлэг өмсөн, хөх ягаан зөөлөн сандалд суух агаад долгиотсон шаргал үс нь мөрийг нь даган унана. Энэ бүсгүй хааны ордны гол хаалганы сахиулсан тэнгэр шиг харагдана. Сандлынхаа түшлэгийг налж, нүдээ тормолзуулан намайг эхлээд ширүүн, тэгснээ гайхширан, эцэст нь инээмсэглэн харна.

	Хэлэх гэсэн юмаа ярьж дуусаад, зориг мөхөж, хаалга руу эргэвээс:

	— Алив, байзнаач гэлээ.

	Тэгээд тосгуур уруу аягаа түлхэн, номоо ширээн дээр хаяад алгаа хавсарч:

	— Чи бас хачин жаал аа... Алив наашаа ойрт! хэмээн нас бие гүйцсэн хүний дуугаар хүнгэнэв.

	Би тун болгоож дөхвөл, гарыг минь барилан, бяцхан хүйтэн хуруугаараа илж:

	— Чамайг ингэж хэл гэж хүн заагаагүй, тийм биз? Тийм ээ, тийм, би чамд итгэж байна, чи өөрөө л санасан хэрэг... гээд гарыг минь тавьж, нүдээ аниад:

	— Муусайн цэргүүд ингэж байна гэнэ ээ! хэмээн сунжруулан шивгэнэхэд нь би:

	— Эндээс нүүвэл дээр дээ гэж буйртайяа зөвлөв.

	— Яах гэж?

	— Цаадуул чинь танд ямар заяа үзүүлэхгүй шүү дээ гэвэл нүүр дүүрэн инээгээд:

	— Чи ном заалгасан уу? Ном унших дуртай юу? гэв.

	— Унших зав байхгүй.

	— Унших дуртай л бол зав гаргаж ч болно доо. За, гялайлаа, дүү минь! гээд, мөнгөн зоос далдалж атгасан гараа өгөв. Энэхүү цэвдэг эдийг авна гэхээс нүүр улайвч, татгалзаж үл чадав, тэгээд гарч явахдаа шатных нь бариул дээр тэр зоосыг нь орхиж билээ.

	Би тэр бүсгүйтэй уулзсанаас хойш сэтгэл минь нэг л тэнэгэр, үүрийн туяа өмнө минь мандах мэт, тэгээд ч, цэлгэр өрөө, цэнхэр хувцастай, сахиулсан тэнгэр мэт бүсгүйг дурсан хэдэн өдөр хөөртэй явлаа. Тэдний бүх юм сонин, үзэмжтэй, алтлаг сэвсгэр хивс эзэгтэйн өлмийг илбэнэ, өвлийн өдөр эзэгтэй нарны илчинд ээн цонхны тунгалаг шилний цаана дүнхийнэ.

	Тэднийд дахин очмоор санагдана, очиж ном гуйвал яах бол?

	Тэгээд ч би очвол эзэгтэй нөгөө л суудалдаа бас л ном уншин сууна. Эзэгтэй, нэг шаргал алчуур ороож, нүд нь бэлцийсэн байлаа.

	Хар хавтастай номыг надад өгөнгөө нэг юм амандаа бувтнав. Эвэрлэг модны шүүс болон гоньдын дусал эмийн үнэр сэнгэнэсэн номыг аваад, би гунигтай харилаа. Номыг минь эзэд олж сүйтгэчих вий гэж цэвэр цамц, цаасаар боогоод дээвэр дээр нуув.

	Эзэд маань хайчилбар хийх, хүн урамшуулах гэж л «Нива» сэтгүүлийг авахаас биш, унших гэж үгүй ч, зургуудыг нь үзээд унтлагын өрөөний шүүгээн дээр өрнө. Оны эцэст нийлүүлж үдэн, «Уран зургийн танилцуулгын» гурван боть аль хэдийнээ хэвтээ, орон доогуур хийнэ. Унтлагын өрөөний шал угаахад энэ номууд доогуур ус орно. Эзэн маань «Русский курьер» сониныг захиална, тэгээд үдшидээ уншингаа:

	— Нохой долоо, ямар юмаа хийж ийм юм бичдэг юм болоо! Шал залхуутай юм... гэж харааж зүхнэ.

	Бямбад, цагаан хэрэглэл дээвэр дээр өлгөнгөө, нөгөө номоо санаад гарган, — «Байшин бүр хүнтэй адил өөр өөрийн янзтай» гэсэн эхнийх нь мөрийг уншив. Аргагүй л үнэн юм байсанд, салхивчны хажууд зогсон бүр даартлаа уншлаа. Үдэш нь эздийг шөнийн мөргөлд явсан хойно номоо гал зууханд аваачин, намрын хонгор навч шиг болж, шаргалтсан хуучин хуудаснуудыг уншиж гарав. Эдгээр хуудас намайг сайн эрстэй ч, учирч байсан улстай минь огт төсгүй бузар нүгэлтнүүдтэй ч золгуулан, өөр амьдрал, таньж мэдэхгүй улс, үйл явдал руу хөтөлнө. Энэ ном бол Ксавье де Монтепэний олон романуудын нэгэн адил, миний үл мэдэх, нэг янзын амьдралыг дүрсэлсэн, үйл явдлаар баян, баатар олонтой урт роман байлаа. Номын мөрөн дундах нэгэн гэрэл хайрлах, үзэн ядахад минь туслан, түмэн үйлэнд орооцолдсон улсын хувь заяаг шимтүүлэн ажиглуулж, нүгэл, буяныг ялгаж өгөх мэт энэ романыг уншихад хялбар, ойлгомжтой байлаа. Номын баатруудын нэгэнд нь тус, нөгөөд нь саад болох хүсэл оргилон, энэхүү гэнэт бий болсон амьдрал бол номд л гарч байгаа гэдгийг ч умартан, номын хуудасны нэг талыг уншаад баярлаж, нөгөө талыг уншаад гонсойж байж билээ.

	Гол хаалганы дээдэх хонх тачигнахад, хэн гээч нь чухам яах гэж хонх дуугаргасныг тэрхэн даруйдаа ухаарахааргүй болтлоо улайрч уншсан байлаа, би.

	Лаа дуусах дөхчихсөн, өглөөхөн цэвэрлэсэн тавиур нь тосоор дүүрчээ. Миний тордож байх ёстой дэнгийн гол барагдаж, унаад ширгэчхэв. Би ч мандуулсан хэргээ нуух гэж гал зуухан дундуур бухимдан гүйж, номоо пийшингийн доод, ам уруу шургуулаад, дэнгийн голыг засаж гарав. Тэгтэл асрагч авгай цаад өрөөнөөс:

	— Дүлийрчихээ юу? Хонх дуугараад байна! гэв.

	Би ч хаалга нээхээр харайлгав.

	— Дугжирчихаа юу? хэмээн эзэн ууртай асуухад, авгай нь шатаар зүдэн ядан авирахдаа, надаас болж салхинд цохиулав гэж гомдоллоно, эмгэн ч хараал зүхэл болно. Тэгээд гал зууханд оруутаа барагдсан лааг хараад, намайг юу хийснийг шалгааж гарав.

	Номыг минь олчих вий гэж айхдаа би, өндрөөс няц ойчсон юм шиг шалчийж таг чиг, эмгэн ч, намайг гэр орон шатаах нь гэж бархирна. Эзэн маань эхнэртэйгээ хоолоо идэхээр ирвэл, эмгэн:

	— Харав уу, бүх лаа барчхаж, гэр орон шатаана даа... гэж зарга мэдүүлэв.

	Тэгээд хоолоо идэнгээ, санаатай, санаандгүй хийсэн бүх хэргийг минь дөрвүүлээ нийлэн уудалж, үнсий минь хийсгэнэ гэж занан, хэл амаа билүүдэж гарлаа. Эд бол уурсаж хилэгнэсэндээ ч бус, учирлаж сургасандаа ч бус, гагцхүү уйдсандаа л ингэж байгааг нь би лавтайяа мэдэвч, номд гарч байгаа улсыг бодвол тэд учир утгагүй, инээдтэй болохыг харахад ч эвгүй.

	Тэгээд тэд идэж ууж, цэрдийгээд унтахаар сажлахад, эмгэн, уур хилэнт заргаараа бурхныг түгшээгээд, ханзан дээр гарч таг чиг болоход нь би номоо пийшингийн хөндийнөөс авч хонх руу очив. Сарны гэрэл цонхоор мэлтийсэн саруулхан шөнө байсан боловч номын жижигхэн үсэг нүдэнд үл өртөнө. Номоо л уншмаар байлаа. Тэгээд зэс төмпөнг тавиураас авч ном дээрээ сарны гэрлийг ойлгож үзсэн чинь улам бүдэг бадаг болов. Тэгэхээр нь би булангийн тавцан дээр гарч шүтээний тавиур уруу өлийн, босоогоороо дэнгийн гэрэлд уншиж гарав. Тэгээд туйлдаж тавцан дээр сунайж унтчихсанаа, эмгэн угзчин хашхирахад сэрэв. Морин тэрлэгтэй нүцгэн авгай уурлаж, минчийн, шар толгойгоо сэгсчүүлэн номоор мөрийг минь өвдтөл балбана.

	— Ээж, битгий бахираад байгаач! Унтаж хэвтэх ч арга алга... хэмээн дашинга ханзнаас Виктор орилно.

	«Номгүй болох нь дээ, урчих байх» гэж би бодож байлаа.

	Өглөөний цайнаар намайг шүүлээ.

	— Чи хаанаас ном авсан бэ? гэж эзэн ууртай байцаана.

	Эмгэн, эзэгтэй хоёр бие биеэсээ өрсөн бархиралдана. Виктор номын хуудсыг шиншлэн:

	— Үнэртэй ус сэнгэнэж байна гээч хөө... гэнэ.

	Ламаас авсан ном гэдгийг мэдээд, лам байж роман зохиол унших гэж хэмээн, их л гайхалдан зэвүүрхэж, эргүүлж тойруулан үзээд, тэд баахан тайвшрав. Гэвч эзэн, ном уншина гэдэг хортой, аюултай хэмээн жаал сэнхрүүлж:

	— Тэр их уншаачингууд чинь төмөр зам дэлбэлж,...юуг хүртэл алахыг дөхсөн...гэвээс, авгай нь уурлаж:

	— Чи чинь солиоров уу! Наадахдаа юу хэлж байна аа? гэж бухимдан хашхирав.

	Монтепэний романыг би Сидоровт аваачиж өгөөд юу болсныг ярьсанд, номыг минь авч, жижигхэн хайрцаг онгойлгон цэвэрхэн баадан гаргаж боогоод цааш нь хийнгээ:

	— Тэдний үгэнд бүү ор, над руу ирээд уншиж бай, би хүнд хэлэхгүй шүү! Ирэхэд чинь би байхгүй бол түлхүүр шүтээний ард байна, авдраас авч уншаарай... гэв.

	Эзэд номоос айж байгаа нь онцгой чухал нууц зүйл номд байдгийг надад мэдүүлэв. Ямар ч юм нэг «уншаачингууд», хэнийг ч юм нэг хүнийг алах гэж, хаана ч юм нэг төмөр зам дэлбэлсэн нь надад сонин бус байсан ч, нүглээ наманчлахад минь лам юу гэж асуусныг, гимназын сурагч хонгилд юм уншиж байсныг, «зөв номын» тухай Смурыйн ярьсан зүйлийг нэхэн санав. Тэрчлэн «Ивээлт хаан Александр Павлычийн үед тайж нар бузар номтнуудтай нийлж оросын бүх ард түмнийг ромын хутагт хамбад дагаар өгөх гэсэн юм! Тэгтэл Аракчеев генерал хэргийг нь илрүүлээд, цол хэргэмийг нь ч харгалзалгүй Сибирьд цөлж, тэд нь тэндээ ясаа тавьсан юм...» гэсэн өвөөгийн буруу номын үгүйсгэх үзэлтний яриа ч санаанд орно.

	«Одоор дүүрэн Умбракул», «Гервасий» болон «Бидний хэргийг сониучлагч мунхгууд, билгүүн нүдтэй биш, юуг ч олж харахгүй» гэсэн бардам үгс ч санаанд бас орно.

	Ямар нэг нууц юманд хүрэх гэж байгаагаа би мэдрэн, солиотой юм шиг болчхов. Номоо дуустал уншмаар санагдаж, Сидоров алга болгочих вий, муухай болгочих вий гэхээс яс хавталзана. Номыг нь алга болгочихвол эсгүүрчний эхнэрт юу гэж хэлнэ ээ?

	Эмгэн намайг хөтөч рүү явуулахгүй гэж мөшгөж мөрдөн:

	— Хөөе номч оо! Тэр ном зом чинь хор болно доо! Цаад эм чинь ном шагайсаар байгаад хоол ундаа ч цуглуулж чадахгүй болчхоод, цэргийн дарга нартай сүлбэлдэж, гэгээн өдрөөр завхайрч байдгийг би мэднэ ээ! гэж хэмлэнэ.

	«Худлаа наадах чинь! Завхайраагүй...» гэж хашхирмаар болно.

	Гэвч би эсгүүрчний эхнэрийн ном гэдгийг мэдчихвэл яана? гэж айгаад, тэр бүсгүйг өмөөрдөггүй байлаа.

	Хэдэн өдөр нэг л хачин тохьгүй, би хайнга дүйнгэ болон сэтгэл гутран, ном минь яах бол гэж санаа зовоод унтаж ч чадахгүй байв. Тэгтэл эсгүүрчний тогооч надтай хашаан дотор дайралдаад:

	— Номоо аваачиж өг! гэв.

	Эзэд үдийн хоолны өмнө амрахаар хэвтэцгээхэд нь би завдуулж, эсгүүрчнийд уруу царайлан, ичин зовсоор очив.

	Эзэгтэй, намайг анх очиход байсан чигээрээ, гагцхүү өөр хувцастай, саарал банзал, хар хилэн цамц өмсөж, хүзүүндээ оюу загалмай зүүсэн байх агаад, охин зана шувуутай адилхан харагдана.

	Номыг нь уншиж дуусаагүй, намайг ном уншуулахгүй байна гэж хэлээд, гомдох гонсойсондоо, бас энэ бүсгүйтэй золгосондоо болоод нүдэнд нулимс гүйлгэнэв.

	Жиргэр хөмсгөө туялзуулан,

	— Пэ-ээ, яасан мунхаг улс вэ? хэмээн дуу алдаад:

	— Эзэн чинь бас тэгээд их цэмцгэр царайтай гээч. За, чи бүү гутар, би нэг арга бодъё. Би зурвас явуулъя! гэлээ.

	Ингэхэд нь би цэрвэж, энэ номыг өөрөөс нь биш, ламаас авсан гэж худал хэлснээ өчөөд:

	— Зурвас явуулаад хэрэггүй! Тэд таныг доромжилж, харааж зүхнэ. Энэ хавийнхан танд дургүй шүү дээ, таныг тэнэг амьтан, хавирга нь дутуу гэж шоолдог юм... гэж хэлснээ, түүнийг гомдоочих дэмий юм ярьснаа доор нь ухаарав. Эсгүүрчний гэргий хөмхийгөө зууж, морь гуядах мэт ташаагаа алгадав. Би ч газар доогуур ормоор болж сэтгэл гонсойн тэргүүнээ гулдайлгавал, тэр бүсгүй сандал дээрээ суун тусаад намайг тас ширтэнгээ:

	— Ээ, яасан завхарсан... яасан завхарсан юм бэ? одоо яадаг бил ээ? хэмээн өөрөөсөө асуугаад, санаа алдан,  — Чи тун хачин жаал юм, тун хачин... гэв.

	Тэр бүсгүйтэй зэрэгцэн толинд харваас, өргөн шанаа хамартай, духандаа бас хөхөрсөн нүүр, ойрмог засаж янзлаагүй үс нь ийш тийш өрвийн үзэгдэнэ. Энийг л чухамдаа «тун хачин жаал> гээ юм болов уу? Энэ хачин жаал толины шаазан чимэг шиг хүүхэнтэй даанч төсгүй юм даа...

	— Миний өгсөн мөнгийг чи тэгэхэд яагаад аваагүй юм бэ? гэхэд нь: 

	— Надад хэрэггүй юм чинь гэвэл санаа алдаж:

	— За, яая гэхэв! Ном уншихыг чинь зөвшөөрвөл ирж байгаарай, би чамд ном өгөмз... гэлээ.

	Толины тавиур дээр гурван ном байлаа, миний буцааж өгсөн ном хамгийн зузаан нь байв. Би номыг гунигтайяа ширтэнэ.

	Эсгүүрчин бүсгүй бяцхан ягаан гараа өгөн:

	— За, яв даа! гэв.

	Би тун ч болгоож гарт нь хүрмэглээд л гарч одвой.

	Энэ бүсгүйг юм мэддэггүй гэлцдэг нь үнэн бололтой, хоёртын зоосыг хүүхэд шиг л мөнгө гэх юм.

	Гэвч тэгж хэлсэн нь надад аятайхан байлаа.

	IX

	Ном унших оргилсон хүслээсээ болж, хэчнээн доромжлол, гомдол, сэтгэлийн зовлонг туулж өнгөрүүлснийг санахад гунигтай ч, инээдэмтэй ч билээ.

	Эсгүүрчний ном хэтэрхий үнэтэй бас эмгэн түүнийг нь шатаачих вий гэхээс айсандаа би тэдгээрийн тухай бодохоо больж, өглөө цайн дээрээ идэх талх авдаг мухлагаасаа өнгө өнгө хавтастай, жижигхэн ном авч уншиж байв. Мухлагийн эзэн залуу бол дарвагар зузаан уруултай багадаа өвчилсөндөө болоод шарх сорви болсон улбагар царайтай, эв дүйгүй богинохон хуруутай, пэлцгэр гараа унжуулан нүдээ цагаанаар эргэлдүүлээд, үргэлж хөлөрч явдаг, харахад нэг л эвгүй хүн билээ.

	Орой бүр л энэ мухлагт гудамжны хөнгөмсөг хүүхнүүд, тэрчлэн элдэв багачуул цугларна. Миний эзний дүү ч оройд очиж пиво ууж, бас хөзөр тоглоно. Тэгээд орой хоолоо идэхээр ирэхгүй бол намайг хойноос нь явуулахад заримдаа хойд талын хавчиг жижигхэн өрөөнд Виктор, эсвэл өөр нэгэн залуу мухлагийн эзний улаан хацарт, тэнэгдүү авгайг өвөр дээрээ суулгачихсан байх нь тааралдана. Эзэн ч түүнд юм боддоггүй бололтой. Наймаа хийхэд нь тусалдаг дүү хүүхнийг нь дуучид, цэргүүд, ер нь тэгээд хэн таалсан нь тэвэрч наалдахад нь санаанд ордоггүй билээ. Хэдийгээр аль намар л нээсэн боловч, мухлагт нь бараа гэж гавих юмгүй. Үүнийгээ ч одоохондоо ажил төрлөө эмхэлж цэгцэлж амжаагүй байна хэмээн тайлбарлана. Худалдан авагчдадаа балиар муухай зураг үзүүлж, хүсвэл нь элдэв хачин шүлэг хуулуулна.

	Би Миша Евстигнеевын утга учиргүй дэмий ном авч, унших бүрдээ нэг зоос төлнө. Ингэж хөлслөх нь над үнэтэй, бас ном нь ч сэтгэлд хүрдэггүй сэн. «Гуак буюу Үнэн итгэл», «Францыль Венециан», «Оросууд Кабардинчуудтай тулалдсан нь буюу өөрийн нөхрийн шарилын дэргэд үхэж буй гоо үзэсгэлэнт мусульман бүсгүй» зэрэг орог саарал номуудыг уншихлаар сонирхолгүй, бүр заримдаа үнэмшмээргүй юмыг ойлгохын аргагүй хэлээр нуршиж, намайг тэнэг хүн адил доромжлох шиг санагдаж сэтгэл жихүүцэх билээ. Харин «Буучид», «Юрий Милославский», «Үл таних гэлэн», «Япанча буюу морьтон татар» мэтийн номоос бол сэтгэлд юм үлдэх учир илүү таалагдана. Харин гэгээнтнүүдийн тухай ном сэтгэл хөдлөм сонирхолтой, бас тэр болгонд нь итгэмээр ч бодогддог байв. Зовж зүдэрсэн эр нь таатай хэргийг санагдуулахад, зовлонт эм нь нагац ээжийг, үнэн итгэлтүүд нь өвөөг сайхан ааштай байх үеийн нь бодогдуулна.

	Түлээ хагалахдаа пинд, эсвэл дээвэр дээр уншихад тохь муутай, хүйтэн. Сонирхолтой ном эсвэл бушуухан дуусгах хэрэгтэй бол шөнө лааны гэрэлд уншина. Гэсэн ч эмгэн лаа багасаад байгааг мэдчихээд, зомголоор хэмжиж түүнээ нуудаг болов. Ингээд намайг нөгөө зомголыг нь олоод тайрч амжаагүй байх юм уу, эсвэл хаанаас нь нэг хуруу дутсаныг мэдчихвэл бөөн дуу шуу болно. Тэгтэл нэг удаа Виктирушка,

	— Ээж минь, юунд ингэтлээ хараал тавина вэ? Амар заяа үзүүлэхгүй юм. Цаадах чинь мухлагийн эзнээс ном аваад, түүнээ унших гэж лаа урсгадаг юм. Тэр дээвэр дээр юу нуудгийг нь үз дээ... гэж уцаарлан хэлсэнд, нөгөө эмгэн дээвэр дээр гараад, нэг ном олсон бололтой хэсэг хэсгээр нь таслаад хаячхав.

	Энэ нь миний урмыг хугалсан боловч унших хүсэл минь улам л оргилж билээ. Хэрэв эднийд гэгээнтэн ирдэг юм бол миний эзэд уйдсандаа түүнийг өөрсдийнхөөрөө сургаж эхлэх байсан даа. Тэд бусдыг л элдвээр шүүмжилж, доромжлон хашхичиж байхгүй юм бол хэл нь татаж ярьж чадахаа болино. Өөрсдийгөө ч олж харахаа байна. Хүн бусадтайгаа харьцаж байж л өөрийгөө ойлгож мэдрэх билээ. Гэтэл миний эзэд ойр дотнынхоо хүмүүсийг үргэлж л сургаж, шүүмжлэхээс өөрцгүй. Тэгээд тэдэн шиг амьдарч, бодож сурлаа ч, үүний нь шүүмжлэхээсээ мөн л буцахгүй. Ер нь байгаа нь л ийм хүмүүс дээ.

	Би элдвээр залилж, аргалж байгаад л унших боловч, нөгөө эмгэн нэлээд хэдэн номыг минь устгачхав. Ингээд би мухлагийн эзэнд 47 мөнгөний өртэй болсон маань миний хувьд төлж дийлэхгүй их мөнгө байж билээ. Мухлагийн эзэн ч өөрөө шаардан, юм авхуулахаар над өгдөг эздийн маань мөнгөнөөс авна хэмээн айлгаж:

	— Хэрэв тэгвэл чи яах вэ? гэж басамжлан асууна. Түүнийг харахаас үнэхээр миний ой гутна. Үүнийг минь ч мэдсэн бололтой зүйл бүрээр далайлган сүрдүүлэх билээ. Ялангуяа мухлагт орж ирэхийг харвал, цоохор нүүрээ малилзуулан:

	— Өрөө авчрав уу? хэмээн эелдэгхэн аргагүй асууна.

	— Үгүй гэхлээр минь айсан бололтой царайгаа барайлган:

	— Яагаад тэр бил ээ? Чамайг чинь цагдаагийн газар мэдүүлэхээс биш. Шоронд явах нь дутаа юу? гэнэ.

	Надад мөнгө олох ямар ч арга байсангүй. Ажлын хөлсийг минь нагац аавд өгчихдөг болохоор би учраа олохгүй сандарсаар байлаа. Жаахан хүлээгээч гэж гуйвал мухлагийн эзэн тос болсон гамбир шиг цулцгар гараа өөдөөс сунган:

	— Үүнийг үнсвэл, хүлээе л дээ гэх бөлгөө.

	Хариуд нь лангуун дээр байсан туухай шүүрч аваад, далайхад доош навтасхийснээ.

	— Яалаа гэж, хүү минь, тоглосон юм! хэмээн хашхирна. Гэлээ ч энэ явдал тоглоом биш, шоглоом болох вий гэж бодоод, ямар ч гэсэн мөнгө хулгайлж өрнөөс салахаар шийдэв. Өглөөд эзний хувцсыг цэвэрлэж байхад өмдний нь халаасанд мөнгө жингэнэх нь сонсогдоно. Заримдаа тэр мөнгө шалан дээгүүр цацагдаж унах бөгөөд нэг удаа арван мөнгө шатны завсраар түлээний пин руу унасныг эзэндээ хэлэхээ тэрхэн зуураа мартчихаж билээ. Хожим нь санаад, түүнээ олж өгвөл эзэгтэй:

	— Харав уу? Халаасандаа мөнгө орхихдоо тоолж байх хэрэгтэй шүү дээ гэвэл нөхөр нь:

	— Тэр хулгайлахгүй. Би мэдэлгүй яах вэ? хэмээн инээмсэглэн хариулав.

	Одоо түүний энэ үг гэнэхэн инээмсэглэлийг нь санахад мөнгө хулгайлах тун ч яггүй санагдаж байв. Хэд хэдэн удаа халааснаас нь мөнгө гарган тоолж үзсэн боловч нэг л авч зүрхэлсэнгүй. Гурван өдөр ингэж сэтгэл тарчиллаа. Гэтэл санасан маань санамсаргүй тун ч амархан бүтэж билээ. Нэг удаа эзэн маань:

	— Пешков, чи чинь юундаа уруу царайлчхав. Бие чинь зүгээр биз? гэвэл би өөрийн зовлонг илэн далангүй ярьсанд тэрээр царайгаа үрчийлгэснээ:

	— Ном юунд хүргэдгийг чи харав уу. Гай зовлон л тарьж байна шүү дээ... гэв.

	Тэгснээ тавин мөнгө гаргаж өгөөд:

	— Авгайд ам алдчихав аа. Эхэд нь ч гэсэн... Бөөн шуугиан болно шүү хэмээн захиснаа:

	— Чи ч ер нь шазруун золиг юм даа! Энэ чинь муу биш ээ. Харин номоо болих хэрэгтэй. Би ирэх жил сонин захиална. Сонирхолтой шүү. Тэгээд л чи нэг ханатлаа уншиж байна биз... гэж хэлээд, аядангуй инээмсэглэв.

	Ингээд би оройдоо хоол болохын хооронд «Москвагийн мэдээ» сониноос уйдаж цөхөрсөн хүмүүс цай уух зуураа уншиж суудаг Вашков, Рокшанин, Рудниковский нарын элдэв романыг эздэдээ уншиж өгдөг болов. Чанга уншихаар уг зүйлээ ойлгоход маань төвөгтэй байдаг ч эзэд маань анхааралтай, тэр ч атугай бүр шимтсэн аятай сонсож, баатруудын өөдгүй булай хэрэг явдалд бишрэн гайхацгаана.

	— Бид ч мөн номхон амьтад юм. Юу ч мэдэхгүй л насыг барах нь, Бурхан минь.

	Тэд үйл явдлыг сольж хутгана. Нэрд гарсан дээрэмчид Чуркины хэргийг тэрэгчин Фома Кручинаг хийсэн болгож ярина. Баатруудынхаа нэрийг эндүүрэхэд нь залруулж хэлбэл,

	— Чи мөн ойтой золиг оо! гэж гайхацгаана. Заримдаа энэ сонинд Леонид Гравегийн шүлгийг хэвлэнэ. Над энэ найрагчийн шүлэг их л таалагддаг болохоор, би дэвтэртээ түүж бичнэ. Тэгэхэд эзэд минь:

	— Хөгширснөө мэдэхгүй шүлэг бичнэ шүү.

	— Хагас ухаантай, архичин эд. Түүнд ялгаа юу байх вэ? гэцгээнэ.

	Бас Стружкин, Мементо-Мори гүнгийн шүлэг над тун аятайхан санагддаг билээ. Харин эх, охин хоёр шүлгийг хэрэггүй, олиггүй зүйл.

	— Хүүхэлдэй, бас жүжигчид л шүлгээр ярьдаг биз! гэцгээнэ.

	Эздийн хамт энэ давчуу жижигхэн өрөөнд өвлийн үдшийг өнгөрөөх нь хэцүү. Харанхуй гудамжинд нам гүм, хааяа жавар тачигнан, ширээ тойрон суусан эзэд маань хөлдөөсөн загас адил үл дуугарна. Заримдаа цаг шуурч, хана, цонхны шилийг шарчигнуулна. Яндан дүнгэнэж, хаалгаар салхи үлээнэ. Хүүхдийн өрөөнөөс багачуулын уйлах нь сонстоход, харанхуй буланд нугдайн суугаад, чоно шиг улимаар санагдах билээ.

	Ширээний нэг талд хадам ээж бэр хоёр сууж оймс нэхнэ. Нөгөө талд нь Викторушка тонгойн, залхсан байртай зураг буулган үе үе:

	— Ширээ битгий хөдөлгөөд бай гэм. Өтчихсөн юм шиг юунд хавчганаад байгаа юм... гэж зандачна.

	Эзэн том том модон хүрээний цаана суучхаад зотонгоор ширээний бүтээлэг хийнэ. Тэрээр түүн дээрээ улаахан хавч, цэнхэр загас, шар эрвээхэй, намрын улаан шаргал навч хатгахдаа чадамгай. Хатгамлынхаа зургийг өөрөө урьдчилан гаргана. Гурав дахь өвлөө үүнийг хийж байгаа бөгөөд бүр залхжээ. Намайг чөлөөтэй байвал:

	— За, Пешков, туслаарай! гэнэ.

	Би эзнээ өрөвдөж, чадах чинээгээрээ туслахыг боддог болохоороо бүдүүн зүүг нь бариад, зэрэгцээд суудаг сан. Ер нь түүнийг зурах, хатгахаа больж, хөзрөө мартаад, заримдаа ажлаа түр завсарлаад хатгамал руугаа огт үзээгүй юм шиг гөлрөн ширтэхдээ бодож суудаг тэр нэг сонирхолтой зүйлсээ хийж эхэлдэг болов уу гэж над санагдана.

	Энэ үед үс нь дух, хацар уруу нь унжиж, сахил хүртсэн эр шиг харагдах билээ.

	— Чи юунд бодол болоов? гэж эхнэрээ асуувал:

	— Зүгээр л гээд ажлаа эхэлнэ.

	Тэгэхэд нь би хүний юу бодож буйг нь асууж болдог юм болов уу? гэж гайхширан суудаг сан. Ийм асуултад хариулахад ч боломжгүй санагдана. Хүнд чинь бодох юм зөндөө л байлгүй яах вэ дээ. Өнөөдрийн тохиолдсон юмс, эсвэл өчигдөр, бүр жилийн өмнө болсон хэрэг явдал бүгд л санаанд орж ирнэ. Тэгээд тэр бүхэн нь холилдож хутгалдаад, эцэс төгсгөлгүй үргэлжлэн хувирсаар л байдаг юм хойно. «Москвагийн мэдээ» сонины шог өгүүллэг доорхон дуусчихдаг болохоор, оройдоо унтлагын өрөөнд орон доогуур хөглөрч байдаг сэтгүүлээс уншъя гэхэд маань залуу эзэгтэй:

	— Тэндээс чинь юуг нь унших юм. Дандаа зураг л байна лээ шүү дээ... гэж үл итгэсэн аятай хэлэв.

	Харин орон доороос «Уран зургийн тойм», бас «Огонёк» сэтгүүл олдлоо. Тэгээд Салиасын «Тятин Балтийский гүн»-г уншиж өгвөл, туужийн маанагдуу баатар эзэнд ихэд таалагдаж, тэрээр тайж угсаатай энэхүү хүүгийн элдэв хөгтэй явдлыг шоолон, элгээ хөштөл инээдэг сэн.

	— Энэ чинь ёстой нэг инээдэмтэй хэрэг байна даа! гэж түүний хашхирахад авгай нь

	— Юу л шалих вэ дээ. Өөрийнхөө ухаантайг харуулах л гэж худал юм зохиогоо биз гэнэ.

	Орон доор хөглөрч байсан элдэв сэтгүүл надад тун ч аятайхан далим болж, би түүнээс нь гал тогооны өрөөнд аваачин, шөнө унших эрхтэй болов.

	Аз болж хөгшин авгай хүүхдүүдийн өрөөнд унтах боллоо. Асрагч эх нь архинд орчихсон юм л даа. Викторушка бүгдийн унтсан хойно сэмээрхэн хувцаслаж аваад, өглөө болтол алга болчихдог болохоор над саад болох нь үгүй. Лааг өөрсдийн өрөөнд аваад орчихно. Над ч лаа авах мөнгө байсангүй. Тэгэхлээр би лааны тавиур дээрээс тосыг нь цуглуулж аваад, консервын лаазанд хийн, дэнгийн тосноос дээр нь нэмэрлэнэ. Ингээд утсаар гол хийж, утаа баагьсан дэн барьдаг байв.

	Зузаан номын хуудсыг эргүүлэхэд дэнгийн улаан дөл сүүмэлзэн унтарчих вий гэж айлгана. Тос нь амархан хайлж, утаа нүд хорсгох авч сонин зураг, тэдгээрийн тайлбарыг үзсээр энэ бүх тохьгүй байдлаа мартдаг сан. Тэр зургаас эх дэлхий өргөн уудам, түүнийг олон сайхан хот суурины сүрлэг уулс, үзэсгэлэнт ногоон эрэгтэй далай тэнгис чимж байдгийг би мэдэж билээ. Амьдрал гайхам сонирхолтой санагдаж, энэ ертөнц дээр хэчнээн олон хэлийн хүмүүс янз янзын хот балгадад амьдран суудгийг бодоход үнэхээр жигтэй сонин ажээ. Одоо Ижил мөрний чанад дахь их талыг харахад тэр нь зэлүүд хоосон мэт санагдахаа нэгэнт больжээ. Урьд нь бол энд тэнд бут харлан, үргэлжлэх хэвгий нугын цаатайгаас хөрөөний ир шиг арзайсан их битүү ой залган авсныг, бас хүйтэн бараан тэнгэрийг харахад өөрийн эрхгүй уйтгар төрүүлнэ. Энэ газар дээр тун ч ганцаардмал мэт санагдаж, гунигт бодол сэтгэл зүрхийг минь эзэмдээд, ирмүүн хүсэл зориг минь үнсэнд хийсэх шиг болж нүдээ аниад, юуны ч тухай дурсахгүйг хичээнэ. Эзэнгүй хоосон тал хамаг итгэл мөрөөдлийг маань мухардуулан, сэтгэлийг хоосолно. Зургийн тайлбараас би харь орон, өөр хэлийн хүмүүс, өнгөрсөн ба одоогийн элдэв үйл явдлыг мэдэж авах боловч, мэдэхгүй зүйл их байгаа нь санааг минь зовооно. Заримдаа «Метафизик», «хилиазм» «чартист» гэхчлэн элдэв хачин үг толгойд орж ирээд, оюун бодлыг минь эзэмдэн, ертөнцийн бүхий л нууцад нэвтрэх түлхүүр лугаа адил санагдаж, тэдгээрийн утга учрыг эс тайлбаас хэзээ ч юу ч ойлгохгүй мэт болж сэтгэл түгшээнэ. Бас үе үе бүхэл өгүүлбэрүүд санаанаас гарахгүй, хуруунд орсон өргөс адил өөр зүйл бодох зав чөлөө үл олгох билээ.

	 

	Болд дуулгаа өмсөөд эзэнгүй талаар

	Булш адил баргар царайлан, дув дуугүй.

	Хүннү нарын хаан Атилла явна. Түүний хойноос шороон түмэн цэрэг даган:

	Ром, хүчирхэг Ром хаа байна вэ? хэмээн хашхирцгаана. 

	 

	Энэ шүлэг над тун хачин санагдаж билээ. Ром хотыг ч би мэдэж л байв. Харин Хүн-нү гэдэг нь ямар хүмүүс юм бол. Мэдэх юм сан.

	Аяыг нь олоод эзнээсээ асуувал:

	— Хүн-нү гэж гайхширан хэлснээ,  — Үүнийг чинь яаж мэдэх юм. Бодвол шал дэмий л...

	Тэгснээ толгой сэгсрэн: 

	— Пешков минь, чи мөн хэрэггүй юм сонирхох юм даа. Энэ ч сайн хэрэг биш шүү! гэв.

	Сайн ч, муу ч мэдэх л хэрэгтэй байлаа. Хорооны лам, Соловьев үүнийг лав мэдэх биз! хэмээн бодоод, хашаан дотор угтаж уулзаад асуувал, эцэнхий. цайвар царайтай, үргэлж ууртай явдаг, өвчинд баригдсан, шар сахалт тэр, гэгээнтэн хөмсөггүй улаан нүдээрээ ширтэн, хар таягаараа газар чичилснээ:

	— Чамд энэ Хүн-нү нар ямар хамаатай юм гэв?

	Бага дарга Нестерев асуултад минь

	— Юу у? гэж уурсан хариулав. Ингээд эмийн санд очиж том хамар, ухаалаг нүүртэй, алтан хүрээтэй шил зүүж явдаг эм бэлтгэгчээс асуув. Надтай ямагт эелдэг харьцдаг энэ хүн:

	— Хүн-нү гэдэг чинь киргизчүүдийн адил нүүдэлчин аймаг байсан юм. Одоо мөхөж үгүй болжээ гэв.

	Тэгэхэд нь хүн-нү нар мөхөж үгүй болсноос бус, харин: санааг минь баахан зовоосон энэ үг ийм жирийн утгатай байсныг бодоход гунигтай ч, харамсалтай ч байв. Гэлээ ч хүн-нү нараас хойш аливаа үг сэтгэлийг минь их зовоохоо больж, Атиллагийн ачаар эмийн санч Гольдбергтэй танилцсан болохоор би хүн-нү нарт их л талархаж байдаг билээ. Павел Гольдберг бүхий л цэцэн үгсийн утгыг сайн мэддэг аливаа нууцыг ч тайлж чаддаг байсан юм.

	Хоёр хуруугаараа нүдний шилээ зассанаа, зузаан шилний цаанаас над руу ширтэн ярих нь духанд минь жижиг жижиг хадаас зоогоод байх шиг санагдана.

	— Хүү минь, үг гэдэг чинь модны навчис л гэсэн үг. Навч яагаад чухам ийм өнгөтэй байдгийг мэдэхийн тулд, мод яаж ургадгийг ойлгох хэрэгтэй. Чухамдаа сурах л хэрэгтэй! Ном бол ашигтай, хэрэгтэй бүхнээр дүүрэн цэцэрлэг л гэсэн үг... Би «шар нь хөөрдөг» томчуулд сод, магнийн давс, хүүхдүүдэд бол шошийн тос, эсвэл туулга авах гээд л эмийн санч дээр байсхийгээд л ирнэ. Түүний товчхон сургаал үгс нь номыг улам няхуур гүнзгий ойлгоход намайг сургаж, архинд орсон хүн гашуун усаа үгүйлэх адил би номоос салахаа болив.

	Түүний хуудаснаас би хүнийг алдар гавьяа, аль эсвэл гэмт хэрэгт түлхэх агуу хүсэл сэтгэлийн ертөнцийг ойлгох болов. Эргэн тойрон байгаа хүмүүс маань баатар зоригтон ч биш, хэрсүүд тэрс этгээдүүд ч биш, тэгээд ч номд гардгаас огт өөр өөр амьдарч буйг нь би мэдлээ. Ер нь тэдний амьдралд сонирхолтой юм юу ч үгүй билээ. Ингэж амьдрахгүй юм шүү! гэдгээ ч би өөрөө ойлгож байв...

	Зургийн тайлбараас Прага, Лондон, Парис хотын дунд гуу жалга, хогонд хучигдсан далан ч үгүй, эгц өргөн гудамж, өөр маягийн байшин, сүм хийдтэйг мэдэв. Тэнд хатуу ширүүн өвөл зургаан сар үргэлжлэхгүй болохоор хүмүүс гэртээ түгжигдэн суухгүй. Бас мацаг барьж, эсгэсэн байцаа, давсалсан мөөг, нунтаглуулсан гурил, төмс, эвгүй үнэртэй маалингын тос идэх ёс үгүй юм. Мацаг барих үеэр ном уншиж болохгүй гээд, миний «Уран зургийн тоймыг» хураагаад авчхав. Ингээд энэ хоосон уйтгартай амьдрал намайг дахиад л нөмрөх нь тэр. Харин одоо номоос уншсан зүйлтэйгээ зэрэгцүүлэн үзвэл, энэ амьдрал нь улам ч гаслан зовлон, мухардлын туйлд хүрсэн мэт бодогдоно. Ном уншиж байхдаа бүр ч эрүүл чийрэг, хүчтэй болсон мэт, бүр ч түргэн шаламгай ажиллаж хурдан л дуусгавал, цааш унших цаг их гарна гэж бодно. Номгүй бол үлгэн салган, залхуу хойрго, урьдахаасаа огт өөр жигтэй мартамхай болох билээ.

	Ийм уйтгартай хоосон өдрүүдийн нэгэнд ер бусын явдал болсон нь санаанд орно. Нэг орой бүгд унтахаар хэвтсэний хойно сүмийн хонхны дуу дүнгэнэхэд цөм хувцсаа хагас хугас өмсөж, цонх руу гүйлдэв.

	— Түймэр үү? Түгшүүр юм болов уу? гэж бие биеэсээ асууцгаана. Бусад айл ч мөн л холхилдон, хаалга үүд нь дуугарна. Нэг нь морь хөллөчихсөн, хашаан дотуур гүйж харагдав. Сүмийг дээрэмдээ байлгүй гэж хөгшнийг хэлбэл эзэн:

	— Энэ ч түгшүүрийн дохио биш байна, ээж минь гэнэ.

	— Тэгвэл гэгээнтэн бурхан болж л дээ...

	Егорушка ханзан дээрээс буун хувцаслах зуураа:

	— Би юу болсныг нь мэдэж байна! хэмээн гүвтнэнэ.

	Эзний хэлснээр жижиг цонхоор дээвэр дээр гарч харвал, түймэр болсон шинж алга. Шөнийн хүйтэн тэнгэрт хонхны дүнгэнэх дуу хадаж, хот маань газарт наалдан нойрсох мэт. Харанхуйд хүмүүс гүйлдэн, чарганы доороос цас хяхтнахад хонхны дуу улам хүчтэй сонсогдоно.

	Би бууж ирээд:

	— Түймэр гараагүй бололтой гэвэл эзэн:

	— Бурхан минь, чи ч... гээд пальтоныхоо захыг босгон, малгайгаа өмсөөд гутлаа углаж байтал нь эзэгтэй:

	— Битгий яв, тийшээ бүү зүглээч гэж гуйна.

	— Зүгээр ээ!

	Викторушка мөн хувцсаа өмсчхөөд:

	— Би учрыг нь мэдлээ... гэж нөгөөдүүлээ өднө.

	Тэднийг гараад явчихаар нь хоёр авгай намайг халуун тогоонд ус хий гэчхээд, цонх руу гүйх шахам очвол эзэн гаднаас хашхирснаа, төдхөн орж ирээд, хаалга онгойлгонгуутаа л

	— Хааныг алчхаж гэж бүдүүн дуугарав.

	— Алчхаж ээ! гэж эмгэнийг дуу алдахад

	— Тэгжээ. Над нэг цэргийн дарга хэллээ. Одоо юу болдог бол? гэв.

	Викторушка дуртай дургүй хувцсаа тайлангаа:

	— Би ч дайн болж гэж бодлоо шүү! гэж уурсан хэлэв.

	Дараа нь тэд цай уун, тайван боловч, болгоомжилсон аятай аяархан ярилцана. Гадаа чимээ аниргүй, хонхны дуу сонстохоо больжээ. Дараа нь хоёр өдрийн турш л тэд сэм шивнэлдэж, ирсэн зочидтой нэг л юм чухалчлан ярилцах болов. Би юу болсныг нь ойлгохыг хичээвч, эзэд маань сониноо надаас нууна. Хааныг яагаад алсан юм бэ? гэж Сидоровоос асуухад,

	Энэ тухай ярихыг хориглосон... гэлээ. Ингээд энэ бүхэн ч удаж түдэлгүй мартагдаж, амьдрал минь нөгөө л хуучин байдалдаа оров. Харин удалгүй над тун ч золгүй явдал тохиолдсон юм.

	Нэгэн бүтэн сайнд эзэн маань өглөөнийхөө мөргөлд явсан хойно би халуун тогоондоо ус хийж орхичхоод, өрөөнүүдээ цэвэрлэв. Тэгтэл том хүүхэд нь гал тогоонд орон халуун тогооны цоргыг аваад, ширээн дээр тоглож суусны нь анзаарсангүй. Нүүрс их хийсэн болохоор ус нь асгарч дуусмагц, халуун тогоо хайлж эхлэв. Би нөгөө өрөөг цэвэрлэж байхдаа тогоо нэг л хачин жигтэй хүнгэнэхийг нь сонсоод, гал тогоонд орж очвол тэр нь хөхөрч, шалан дээрээс үсрэх гэж байгаа юм шиг чичгэнэнэ. Цоргоны бөглөө хайлан унжиж, таглаа нь хэлтийгээд бариул доороос нь тугалга бөнжийнө. Ягаавтар цэнхэр тогоо маань хариугүй юм болжээ. Дээрээс нь ус хийвэл, исгэрэн шажигнаснаа шалан дээр унав.

	Хаалга дуугарахад нь тайлж өгвөл эмгэн:

	— Цай бэлэн үү? гэв.

	— Бэлээн.

	Айж сүрдсэндээ ингэж хэлсэн маань эцэст нь доог тохуу болж, шийтгэлийг минь улам хүндрүүлж билээ. Эмгэн намайг нарсан бэрээгээр ороолгоход өвдөх нь гайгүй байсан ч, нуруунд минь олон өргөс орж, орой нь пэмбийтэл хавдсан тул эзэн аргагүй эмнэлэгт аваачив.

	Инээдэмтэй, горзгор нарийхан эмч намайг үзсэнээ, бүдүүн дуугаар:

	— Үүнд чинь хүн зодсон тухай протокол гаргах хэрэгтэй болж гэвэл, эзэн маань царай нь улсхийснээ, хөлөө хавчгануулан түүнд нэг юм аминчлан өгүүлнэ. Цаадах нь толгой дээгүүр нь харан:

	— Чадахгүй, болохгүй гэж хариулна.

	Тэгснээ:

	— Гомдолтой юу? гэвэл хэдийгээр их өвдөж байсан ч:

	— Үгүй. Харин түргэн л эдгээгээд өгөөч... гэв. Намайг өөр тасалгаанд оруулж ширээн дээр хэвтүүлээд, хүйтэн хямсаагаар өргөсийг нэг нэгээр нь сугалах нь гижгийг минь жигтэйхэн хүргэнэ.

	— Чиний нурууг ч мөн болгож тавьж дээ. Одоо ч чи нэвтрэхгүй бөх арьстай болоо бий... гэж наргиантайяа хүүрнэнэ. Эмч сүүлд нь:

	— Дөчин хоёр өргөс авлаа. Найз минь, энэ чинь гайхуулж ч болох зүйл шүү. Маргааш өдийд боолгохоор ирээрэй. Дандаа зоддог уу? гэвэл би бодолхийлснээ:

	— Урьд нь их л зоддог байсан... гэв.

	Эмч том дуугаар инээд алдсанаа:

	— Юм бүхэн дээрдэж л байна даа гэж билээ.

	Намайг гаргаж өгөхдөө эзэнд минь:

	— За, хүлээж аваарай, засчихлаа! Маргааш боолгохоор явуулна биз. Таны аз болж наадах чинь алиа эр юм... гэлээ. Тэргэндээ суучхаад эзэн:

	— Пешков минь, намайг мөн зоддог л байлаа. Яая гэхэв, хүү минь? Чамайг бол ядаад би өрөвдөх юм. Намайг бол хэн ч бодож байсангүй. Хэн ч үгүй шүү. Өчнөөн төчнөөн хүн байхад нэг нь өрөвдөж үзэхгүй дээ. Ёстой нэг зэрлэг өлөгчнүүд л байсан юм хэмээн ярина.

	Тэрээр бүхий л замынхаа турш хараал тавьж, би түүнийг өрөвдөж, бас надтай хүн ёсоор ярилцаж байгаад нь баярлаж байв.

	Эргэж ирэхэд минь эзэгтэй нар их л баяр хөөртэй угтан намайг яаж эмчилсэн, эмч юу гэж хэлснийг нэгд нэггүй шалгаана. Тэгээд миний ярихыг сонсож дуу алдан, уруулаа тамшааж, духаа үрчийлгэнэ. Өвчин зовуурь ер бусын юмыг тэд ингэтлээ сонирхдог над гайхал төрүүлнэ.

	Тэдний талаар гомдол мэдүүлэхээс татгалзсаныг минь дуулаад, тун сэтгэл ханамжтай байхыг нь хараад эсгүүрчнийхээс ном авч байхыг зөвшөөрөхийг хүссэнд татгалзсангүй. Харин эмгэн гайхан:

	— Ээ, чөтгөр гэж! хэмээн дуу алдав.

	Нөгөөдөр нь эсгүүрчнийд очвол:

	— Чамайг өвдөөд эмнэлэгт аваачсан гэж над хэлсэн. Хүмүүс мөн ч худлаа ярих юм даа. Сонсоход эвгүй, гунигтай юм ярихаасаа би ичээд, дуугүй л өнгөрөв. Тэр, эмэгтэй «бусадтай адилгүй нь юун сайн хэрэг вэ? Ингээд би дахиад л эцэг Дюма, Понсон-де-Террайля, Монтепэна, Законнэ, Габорио, Эмара, Буагобэгийн зузаан зузаан номыг олж аваад, доор доор нь түргэн уншихад над хөгжилтэй байлаа.

	Би ер бусын амьдралыг үзэж, тэр нь сэтгэлийг минь гижигдэн, намайг сэргээн тэтгэнэ. Дахиад л утаат дэнгээ барьж шөнөжингөө уншвал өглөө нь нүд чилээрхэн өвдөхөд эмгэн:

	— Номын донтон минь, хараа чинь муудаж, сохорно шүү гэж эелдэгхэн хэлнэ. Гэвч энэ эрээвэр хураавар үйл явдал, элдэв улс орон, хот тосгон гардаг тэдгээр номд нэгэн адил сайн хүмүүс зовж зүдрэн, тэнэг мунхаг нь тэднийг хавчин шахаж, аз завшаантай цэцэн цэлмэг болж харагдана. Харин эцэст нь ямар нэг үл ойлгогдох ид шидийн хүч тэднийг дарж, сайн хүмүүс ялна гэдгийг би түдэлгүй ойлгов. Эрчүүд хүүхнүүд ч тэр улиг болсон хэдэн үгээр л илэрхийлэн хэлэлцдэг «дурлал» гэгчээс нь бүр уйдаж гүйцэв. Энэ нэг л хэвийн үзэгдэл сонирхол татахаа больсон ч бүдэг бадаг таавар сэтгэлд төрнө.

	Эхний хуудсыг сөхөнгүүтээ л хэн ялж, хэн дийлдэхийг төсөөлөх болж үйл явдлын гогцоог олж авангуутаа өөрийн зориг хүслийн дагуу түүнийг тайлахыг оролдоно. Тэгснээ номоо орхичхоод тооны хариу гаргах мэт бодлогоширно. Ер нь ямар баатар нь диваажинд очин, аль нь тамд унахыг гол төлөв зөв л бодож олдог байв. Гэвч энэ бүхний цаанаас надад тун ч хэрэгтэй бодит үнэний гэрэл цацран, шинэ амьдрал, шинэ харилцааны үзүүр цухуйж байлаа. Парист тэрэгчид, ажилчид, цэргүүд, ер нь бүхий л «хар бор хүмүүс» эзэдтэй зоригтой марган, айж хулчийхгүй байдаг нь Нижний, Казань, Пермийнхэнтэй адилгүй ажээ. Франц цэрэг бол Сидоров, усан онгоцон дээр тааралдсан цэрэг эр, Ермохин гээд миний мэдэх хүмүүстэй огт адилгүй юм. Тэдний дэргэд ёстой хүн дээ. Тэр цэрэг Смурыйтай төстэй ч түүн шиг зэрлэг, бүдүүлэг биш. Парисын мухлагийн худалдагч ч миний мэддэгүүдтэй ер адилгүй. Санваартнууд нь ч гэсэн дээ, өрөвчхөн, хүнд арай л элэгсэг ханддаг ажээ. Номоос үзэхэд хилийн чанад дахь энэ амьдрал биднийхээс сонин, илүү аятай санагдана. Тэр газарт араатан шиг үргэлж зодолдохгүй, хүнийг доромжлон зовоохгүй, энэ эмгэн шиг бурханд тэгтлээ сүжиглэхгүй билээ.

	Шунахай, хуурамч өөдгүй хүмүүсийг бол тийм ч харгис хэрцгий, дээрэнгүй мэтээр дүрсэлдэггүй нь миний үзэж харсантай эргэцүүлбэл яахаа алдчихсан амьтад биш ажээ. Тэр зохиолчийн номд иймэрхүү хүмүүс хэрцгий аашилдаг ч үүний нь ойлгож болно. Гэтэл ингэж хүнийг тамлаж, зовоож л байвал бах нь ханаж, чухам юунд ингэж байгаагаа ч ухаарч чаддаггүй хүмүүстэй би захаас нь авхуулаад л тааралддаг байв.

	Шинэ шинэ ном унших бүр л орос амьдрал харь орны амьдралтай адилгүй улам л тод нүдэнд тусах болж, харамсах сэтгэл аажмаар төрнө. Олон гар дамжаад өнцөг булан нь халтардаж гандаж шарласан хуудастай эдгээр номд гарч буй үйл явдлын үнэн мөнд ч эргэлзэх болов.

	Нэг өдөр эсгүүрчнийхээс Гонкурын «Ах дүү Земганно» гэдэг номыг санаандгүй олж аваад, шөнөд нь дуусгачхав. Тэгснээ урьд нь сэтгэлдээ төсөөлж ч чадахгүй байсан энэ гунигт түүхийг гайхширан байж дахин уншив. Тэр номд учир нь тайлагдахгүй юм уу, их хачирхалтай сонин зүйл байсангүй. Гэгээнтнүүдийн намтар адил нухацтай, элдэв гоё чимэг үггүй, тэгэхдээ тун оновчтой хэллэгтэй энэ номыг эхлээд уншихад хачирхалтай санагдсан ч яггүй чамбай эвлүүлж бичсэн цөөн богинохон өгүүлбэрүүдээс нь ах дүү акробатчины сэтгэлд хоногшим эмгэнэлт явдлыг мэдээд, цааш нь унших сан гэхээс зүрх догдлон, гар минь чичирнэ. Дээвэр дээр өөрийн дуртай зүйлээ нууцаар сургуулилж буй ах дээрээ очих гэж хөл нь хугархай дүү нь мацан авирч буйг уншаад би эхэр татан уйлав.

	Энэ сайхан романыг эргүүлэн өгөхдөө дахиад иймэрхүү ном өгөөрэй гэвэл эсгүүрчний эхнэр:

	— Ямрыг! гэж инээмсэглэн асуусанд би зовоод хүссэн зүйлээ тайл-барлаж чадсангүй. Харин тэрээр:

	— Энэ чинь сонирхолгүй ном. Би чамд өөр сонин ном өгье... гэлээ.

	Хэдэн өдрийн дараа эсгүүрчний эхнэр над Гринвудын «Ноорхой жаалын үнэн түүх» номыг өгсөнд нэрийг нь хараад, эгдүүцэх шиг болж билээ. Гэвч эхний нь хуудсыг сөхөнгүүт л баярлах сэтгэл намайг эзэмдэж, зарим хуудсыг нь хоёр, гурав дахин уншиж номоо дуусгав. Хилийн чанадад ч мөн хүүхдүүд ийм ядуу зүдүү амьдардаг ажээ. Тэгвэл би ч харин муугүй амь зууж байгаа болж таарах нь ээ. Ингэхлээр гуньж гутраад байх хэрэг ч алга шив дээ!

	 Ийнхүү «Ноорхой жаалын үнэн түүх» урмыг минь сэргээсэн юм. Төдхөн «Евгений Гранде»-г олж авсан маань ёстой «бодитой» ном байлаа.

	Өвгөн Гранде өвөөтэй минь тун чиг адил санагдаж, ийм жаахан номд тийм агуу их үнэнийг яаж багтаан өгүүлснийг гайхаж байв. Миний аль хэдийнээс мэдэх болж, цөхөрч залхаж гүйцсэн тэр үнэн амьдралыг зохиогч өшөө хорсол үгүй, итгэлтэй тайван, огт өөр байдлаар дүрсэлж чаджээ.

	«Ах дүү Земганно»-гээс бусад урьд уншсан номд маань хүмүүсийг миний эздийн адил хэрцгий ширүүнээр шүүн хэлэлцэж, заримдаа бүр өөдгүй амьтдыг талархан, сайн үйлсийг харуусах сэтгэл төрүүлэх нь холгүй билээ. Оюун ухаан, хүч зоригоо шахавч, санасандаа хүрч чадахгүй байгаа хүнийг харахад харамсмаар болно. Сайн үйлсийг хувиршгүй, өөрчлөгдөшгүй хэвээр харуулсан нь чулуун хөшөөтэй зүйрлэлтэй. Аливаа бурангуй үзэл бодол ийнхүү чулуун хашлаганд тулаад бутран сарних боловч, хүйтэн чулуу хүний талархал хүлээхгүй нь мэдээж. Чухамдаа чамин гоё, бат бэх хананы цаана ургасан алимын модноос үр жимсийг нь авахыг хүсвэл яасан сайхан хэрэм бэ? гэж шагшран бишрэх нь дэмий хэрэг биз. Тэгвэл энэ сайн үйлсийн цаана л үнэтэй амьд эрдэнэ нуугдаад байх шиг над санагдаж байлаа... Гонкур, Гринвуд, Бальзакийн зохиолд яахаа алдсан өөдгүй, эсвэл өө сэвгүй сайн хүмүүс гэж үгүй. Баатрууд нь амьдралаас гарсан эгэл жирийн хүмүүс. Тэдний хэл яриа үйл явдалд ямарваа хуурамч өнгө аяс байхгүй, үнэмшилтэй билээ.

	Үүнээс л би сайн «бодитой» ном хүнд ямар их баяр баясгалан авчирдгийг мэдэх болов. Харин ийм ном хаанаас олох бил ээ? Эсгүүрчний эхнэр над тус хүргэж чадахгүй байв. Түүний өгсөн Арсен Гуссэгийн «Сарнай, алтанд умбасан цуст гар», мөн Бэло, Поль де Кок, Поль Февалийн романыг уншаад сэтгэл минь догдлон түгших бөлгөө. Марриет, Вернерийн романыг тэрээр ихэд таашаах боловч, над сонирхолгүй санагдана. Шпильгаген ч өөрцгүй. Харин Ауэрбахын өгүүллэгүүдийг дуртайяа уншдаг байв. Сю, Гютогоос Вальтер Скоттыг илүүд тооцно. Ер нь Бальзакийн гайхамшигт зохиолууд шиг л сэтгэл догдлуулсан номыг унших дуртай билээ. Шаазан эмэгтэй ч нэг их таалагдахаа болив. Түүн дээр очих бүрдээ л цэвэр цамцаа өмсөж, үс царайгаа янзлан аль болохоор тоогдохыг хичээвч бүтэл муутай байлаа. Гэвч төрх байдлыг минь таалж, надтай энгийн нөхөрсгөөр ярилцах цаг ирэхэд цэвэрхэн царайгаа баясгалантайяа мушилзуулан шоолохоо болих биз гэж горьдсоор байвч тэрээр мөн л инээмсэглэсээр

	— Уншив уу? Ямар байна даа? гэж ялдамхан дуугаар ядарсан байдалтай асууна.

	— Сонирхолтой юм биш байна гэвэл

	Тэрээр гайхсан мэт харснаа амьсгаагаа татан, гуншаа дуугаар ярина.

	— Яагаад тэр бил ээ?

	— Би энэ тухай урьд нь уншсан юм чинь.

	— Юун тухай?

	— Хайр дурлалын тухай...

	Хүүхэн нүдээ онийлгон:

	— Ном болгонд л дурлалын тухай бичдэг шүү дээ! хэмээн тал засах аятай инээмсэглэв. Тэрээр хөх халаадаар биеэ ороон, үстэй, жижигхэн шаахай өмсөөд, сандлын түшлэг налан тухалж үе үе эвшээлгэнэ. Хоёр хөлөө санжгануулан, өвдөг дээрээ тавьсан номын хавтсыг ягаахан хуруунуудаараа тогшин суухад нь «Офицерууд танд элдэв зурвас бичиж, бас шоолцгоосоор байхад та яагаад эндээсээ холддоггүй юм бэ?» гэж асуумаар байдаг билээ.

	Гэлээ ч хэлж зүрхлэхгүй байсаар «дурлалын» тухай зузаан ном олж аваад, урамгүйхэн буцдаг билээ.

	Гадуур энэ эмэгтэйн тухай элдвээр ярьж, доромжлох боловч, жөтөөрхсөн хүмүүсийн энэ балиар хов живийг сонсоход сэтгэл гонсойн, байхгүйд нь бүсгүйг дотроо өрөвдөж, түүний төлөө сэтгэл түгшдэг билээ. Харин хүүхний хурц нүд, муур шиг шаламгай жижигхэн бие, баясгалантай царайг хармагц харуусах, айх сэтгэл минь утаа адил замхран арилна.

	Хавар тэрээр гэнэт нэг тийшээ явж, удсангүй нөхөр нь байраа солив. Шинэ эздийг нь ирэхээс өмнө өрөөнд орж харвал хуучин зураг өлгөөтэй байсан газрын нь хана цайран, муруй хадаас хэдэн нүх харлан байв. Будсан шалан дээгүүр элдэв даавууны өөдөс, цаасны тасархай, эмийн хэмхэрхий хайрцаг, үнэртэй усны шил хөглөрөн, том зэс зүү хэвтэнэ.

	Сэтгэлд нэг л гунигтай болж, эсгүүрчний атигархан эхнэртэй дахин нэг уулзан, баярлаж талархсанаа илэрхийлмээр санагдаж билээ...

	X

	Эсгүүрчний эхнэрийг явахаас өмнө манайхны доод давхарт нэг хар нүдтэй залуу хүүхэн, охин, эх хоёрын хамт ирж суув. Хөгшин эх нь хуван соруул амнаасаа салгах нь үгүй. Хүүхэн ялдамхан дуу, цэвэрхэн царайтай, захирангуй, ихэмсэг агаад холоос хүмүүсийг үзэхгүй байгаа мэт толгойгоо гэдийлгэн, нүдээ онийлгон харах бөлгөө. Өдөр бүр Тюфяев хэмээх хар царайт цэрэг зэгзгэр нарийхан хөлтэй хонгор морь хөтөлж авчрахад хүүхэн урт хөх саарал хилэн халаад, шар гутал өмсөж, гартаа сарвагар урт цагаан бээлий хийчихсэн, газар чирэхгүйн тулд хойд хормойг өргөсөөр довжоон дээр гарч ирнэ. Тэрээр бариулд нь ягаан хөх чулуу шигтгэсэн ташуур барьж, нэг гараараа морины хамрыг илэхэд, морь нь шүдээ ярзайлган, цоргисон нүдээр хяламхийснээ, бөмбөгнөтөл чичирч, дагтаршсан газар цавчлан зогсоно. Бүсгүй:

	— Робэр, Ро-обэр хэмээн аяархан дуудсанаа, урт сайхан хүзүүг нь алгадна. Тэгснээ нэг хөлөөрөө Тюфляевын өвдөг дээр тулж байгаад, эмээл дээр шаламгай гэгч нь үсрэн мордоход морь далан дээгүүр сайварлахуйяа хүүхэн ургаа юм шиг л хөдөлгөөнгүй явах нь морь муугүй унадгийн шинж гэлтэй.

	Түүнийг харах бүрийд гоо үзэмж төгс биеийг нь анх үзэж буй мэт санагдан, зүрх сэтгэл догдлон мансуурч, Диана Пуатье, Марго хатан, Ла-Вальер хүүхэн болон түүхэн романд гардаг бусад үзэсгэлэнт бүсгүйчүүд л ийм байсан байхдаа гэж бодно.

	Хотод байрлаж байсан дивизийн офицерууд түүнийг тойрон шавж, оройд нь тэднийд төгөлдөр хуур, хийл, гитар тоглон, бүжиглэж, бас дуулцгаана. Ялангуяа паацгар хөлтэй, улаан хоншоорт бүдүүн хошууч салахгүй дагах санаатай. Усан онгоцны машинч гэмээр тос болсон энэ эр гитар яггүй тоглох бөгөөд хатагтайд үнэнч номхон зарц шиг нь харагдахыг хичээнэ.

	Буржгар толгойтой, махлаг охин нь ээж шигээ гоо бүсгүй болох шинжтэй. Цэнхэвтэр нүдний нь тайван тэвчээртэй, нухацтай харцанд нь хүүхэдтэй адилгүй ямар нэг юманд бодлогоширсон шинж илэрхий. Эмэг эх нь дуугүй дүнсгэр Тюфяев, нэг хялар нүдэт, бүдүүн хүүхний хамт гэр барааг нь хөдөлгөнө.

	Асрагч эх байхгүй учир охиныг харж хандах хүн үгүй. Тэгээд ч тэрээр довжоо, эсвэл үүдэн дэх овоолгоотой модон дээр тоглож өдрийг өнгөрөөнө. Би оройдоо тэр охинтой тоглосоор, өрөвдөж хайрлах болж, надад ч охин түргэн даслаа. Үлгэр яриулсаар, гар дээр минь унтчихвал би орон дээр нь аваачиж тавина. Тэгснээ намайг унтахын нь өмнө ирж салах ёс гүйцэтгэж байгаач гэх болов. Ингээд орж ирэхэд минь болцгор гараа над руу сунган,

	— За, маргааш болтол баяртай! Эмээ бас юу гэж хэлдэг бил ээ? гэвэл хөгшин,

	— Бурхан чамайг тэтгэх болтугай! гэдэг юм шүү дээ хэмээн хариулахад нь түүний ам, монхор хамрын нь самсаанаас хөхөвтөр утаа гарч харагдана.

	— Маргааш болтол бурхан чамайг тэтгэг, харин би унтлаа гээд охин гоё хээтэй хөнжилдөө шургахад эмээ нь,

	— Маргааш болтол биш, үүрд гэхгүй юу хэмээн залруулна.

	— Маргааш гэдэг чинь үүрдийн юм биш үү? Охин «маргааш» гэдэг үгэнд дуртай. Сэтгэлд нь таалагдсан бүхнээ л ирээдүйд хамааруулж бодно. Тасалж авсан цэцэг, хугархай мөчрийг газарт хатгачхаад,

	— Маргааш энд цэцэрлэг бий болно... гэв.

	— Хэзээ ч юм, маргааш би моль аваад, ээж шигээ унана даа. Тэрээр ухаантай ч, тийм чиг хөгжилтэй охин биш. Ухаантай тоглож байснаа, гэнэт бодлогошрон,

	— Яагаад санваалтнууд ээмэгтээ хүн шиг үстэй байдаг юм бэ? хэмээн асууна. Халгайнд гараа түлчхээд,

	— За, гайгүй дээ, би булханд мэдүүлэхэд чамайг нэг хашлаагаад өгнө гайгүй. Булхан хэнийг ч хашлааж чадна. Ээжийг ч тэл... гэж хуруугаараа занган өгүүлнэ. Заримдаа их гунигтай болж, хүсэмжилсэн харцаар тэнгэр өөд ширтээд, биед минь наалдан ярина.

	— Эмээ уурладаг. Халин ээж минь үлгэлж л инээж байдаг. Ээж дандаа зочин гийчинтэй, завгүй байх юм. Илсэн зочид нь гоё болохоол нь ээжийгээс халаагаа салгахгүй. Бүгд л түүнд хайлтай байх. Хайлт ээж минь! Олесов бас л хайлт ээж минь! гэж яльдаг.

	Охин миний үл таних ертөнцийн тухай ярихад нь над үнэхээр сонин. Эхийнхээ тухай их ярина, үүндээ ч хайртай. Түүний эл ярианаас би огт шинэ амьдралын тухай сэтгэлдээ төсөөлөн, Марго хатагтайг эргэн санадаг билээ. Энэ нь номд итгэх хүсэл, амьдрах эрмэлзлийг маань бадраана.

	Нэг орой охиныг гар дээр минь унтчихлаар довжоон дээр суун, эздийг нь хүлээж суутал ээж нь хүрч ирээд, мориноосоо буунгуут,

	— Энэ чинь унтаж байгаа юм уу? гэж толгойгоо гэдийлгэн асуув.

	— Тийм ээ.

	Тюфяев гарч ирээд морийг нь авахад, хатагтай ташуураа; бүсэндээ хавчуулснаа, гараа сунган,

	— Охиныг над аваад өг!

	— Би өөрөө авааччихъя!

	— Юу? хэмээн морио зандчих адил хэлснээ хөлөөрөө шат дэвсэв.

	Охин ч сэрснээ нүдээ анивчсаар, ээж уруугаа тэмүүлсэнд эх нь аваад явлаа.

	Хүн бүхэн намайг зандарч хашхирдаг болохоор, би дасчхаж л дээ. Харин энэ хатагтайн үгийг бол хэдий сонсогдохооргүй хэлсэн ч, хэн ч биелүүлэх тул ийнхүү зандчих нь над эвгүй санагдав. Хэдэн мөчийн дараа гэрийг нь цэвэрлэдэг хялар хүүхэн намайг дуудаж, охин надтай салах ёс гүйцэтгэхгүйгээр унтахгүй гэнэ гэлээ.

	Би ч бахархсан байдалтай орж очвол, эх нь охиноо өвөр дээрээ суулгачихсан хувцсыг нь тайлж байв.

	— За тэр нөгөө гайхал чинь ороод ирлээ!

	— Ээжээ, энэ чинь гайхал биш, миний найз.

	— Тийм үү? Яасан сайн хэрэг вэ? Тэгвэл түүнд чинь нэг юм бэлэглэе. Тэгэх үү?

	— Тэгье

	— За, тэгвэл чи унтаж бай. Би бэлэг олоодохъё.

	— Малгааш болтол баялтай. Булхан чамайг малгааш болтол тэтгэг гэж охины хэлбэл эх нь гайхан,

	— Хэн чамайг ингэж хэлж сургаав? Эмээ чинь үү? гэлээ.

	— Тийм ээ.

	Охиныг ор руугаа явсан хойно хатагтай над руу хуруугаараа дохив.

	— Чамд юу бэлэглэх вэ?

	— Над бэлэг хэрэггүй, харин уншчихмаар ном өгвөл болоо гэвэл хүүхэн анхилуун үнэртэй, халуун гараараа эрүүнээс минь барин,

	— Аа! Чи ном унших дуртай юм уу? Ямар ямар ном уншсан бэ? хэмээн таашаах мэт инээмсэглэн асуув. Түүний инээмсэглэхэд царай нь улам ч гоо үзэмжтэй харагдана. Би зовсхийснээ хэдэн романы нэр хэлбэл, ширээн дээр гараа тавиад, хуруугаа хөдөлгөн,

	— Тэгээд чамд юу нь сайхан санагдав? гэж асуув.

	Түүнээс ямар нэг цэцгийн анхилуун үнэр ханхлахад бас морины хөлсний үнэр хамар сэртхийлгэнэ. Хүүхэн урт сормуусныхаа цаанаас бодлогоширсон харцаар ширтэх нь намайг урьд нь хэн ч ингэж хардаггүй байж билээ.

	Олон сайхан тавилгатай өрөө нь шувууны үүр шиг давчуухан ажээ. Цэцэг ногоо цонхыг халхалж, бүрэнхийд пийшингийн цагаан паалан цайран байхад түүний дэргэд хар төгөлдөр хуур үдшийн туяанд гялалзан харагдана.

	Хананд славян үсгээр томоор хазгай бичсэн, бүдэгхэн алтадмал хүрээтэй жуух бичгүүд өлгөн, том том хар тамга зүүсэн нь бараантан байна. Өрөөн дэх бүхий л юмс миний адил энэ хүүхэн рүү хүлцэнгүй ширтэх мэт.

	Би түүнд уйтгартай, хүнд амьдрал, ном уншихлаар л зовлонгоо мартдаг тухайгаа чадах чинээгээрээ ойлгуулахыг хичээн ярив.

	— За, тийм байж. Муугүй л хэрэг юм, энэ ч үнэн шүү... За яах вэ. Би чамд ном өгч байя. Гэхдээ одоо над ном алга... Харин үүнийг ав л даа. Тэрээр босож, диван дээрээс ноорхой шар хавтастай ном аваад:

	— Үүнийг уншчих. Дараа нь хоёрдугаар дэвтрийг нь өгье. Нийт дөрвөн дэвтэр юм... гэлээ, ингээд Мешерский ноёны «Петербургийн нууц»-ыг авч хариад, их л сонирхон уншиж эхэлсэн ч Петербургийн «нууц» Мадрид, Лондон, Парисын «нууцаас» төдий л сонингүй болох нь эхний хэдэн хуудаснаас л мэдэгдэв. Гагцхүү эрх чөлөө ба ташуурын тухай ёгт үлгэр л сонирхолтой санагдсан юм. «Чамаас ухаантай учир би чамаас өндөр» гэж эрх чөлөөг хэлэхэд ташуур, «би чамаас хүчтэй болохоор чамаас өндөр» хэмээн хариулна. Ийнхүү маргасаар хоорондоо зодолдоход ташуур нь эрх чөлөөг жанчиж гэмтээгээд, тэр нь эмнэлэгт нас нөгчсөн шиг санагдана. Уг номд үгүйсгэгч үзэлтний тухай гардаг юм. Мешерскийн бичсэнээр бол энэ нь тун хортой хүн, зөвхөн харцаараа л тахиаг алж чадах ажээ. Үгүйсгэгч үзэлтэн гэдэг үг чихэнд нэг л эвгүй, гомдмоор ч юм шиг санагдана. Үүнээс цааш би тэрхүү номоос юу ч ойлгосонгүй, тэгээд ч сайн ном ойлгож сураагүй юм байна даа гэж бодохоос гунигтай болов. Нэгэнт тийм дээгүүр буурьтай, бас дэгжин гоё хатагтай лав муу ном уншихгүй дээ! Над сонирхолтой сайн л ном өгсөн байх ёстой. Номыг эргүүлж өгөхөд хүүхэн

	— За яав? Аятайхан юм уу? гэхэд нь

	— Үгүй гэвэл түүнийг уурлах биз хэмээн бодох тул, хариулахад эхлээд хэцүү байлаа. Гэлээ ч хатагтай уурласангүй, инээгээд харин унтлагынхаа өрөөнд орсноо хөшигний цаанаас хөх илгэн хавтастай жижиг ном барьсаар гарч ирэв.

	— Үүнийг чи лав сонирхох биз. Харин халтартуулав! гэлээ.

	Энэ нь Пушкиний найраглалууд байлаа. Сайхан байгальтай газар очсон хүн бушуухан бүгдийг үзэх сэн гэж боддогийн адил би бүгдийг нь тэр доор нь уншчихав. Намагтай ойд дов сондуул туучин явсаар өнгийн цэцэг алагласан нарлаг талбарыг хармагц гайхан биширч зог тусдаг билээ. Тэгснээ баяр хөөр болон түүнийг тойрон гүйхэд үржил шимт хөрсөнд ургасан булбарай цэцэг навчис хөлд шүргэн, сэтгэл сэргээнэ.

	Пушкины шүлгийн хөг аялгуу, энгүүн байдал ухаан бодлыг маань эзэмдэн, үргэлжилсэн үгийн зохиол уншихад нэг хэсэгтээ хачирхалтай ч, хэцүү ч санагдах болов. «Русланы» удиртгал хэсэг нь нагац ээжийн ярьдаг үлгэрийг нэг болгон чадамгай эвлүүлсэн мэт. Зарим мөрөөс нь амьдралын үнэний сүр хүчийг мэдрэх шиг болно.

	 

	Тэнд гайхамшгийн ид буцалж,

	Тэнд гайхуулан шид булхана... 

	 

	гэсэн тэр гайхамшигт мөрүүдийг сэтгэлдээ давтахад урьд нь өчнөөн үзсэн бүдэг бадам жим, бас мөнгөн ус шиг хүнд хярууны ус дээр нь бөнжгөнөх өвс ногоог хугачин гишгэсэн үл мэдэх амьтдын мөр нүдэнд минь харагдах мэт болно. Хэлж байгаа бүхнээ чимж чадах утга төгс мөрүүдийг нь би ядах юмгүй цээжилнэ. Энэ шүлгүүд шинэ амьдралын илч адил надад аз жаргалыг авчран амьдралын минь зовлон зүдүүрийг хөнгөвчлөх нь хэчнээн таатай билээ. Ном уншиж чадна гэдэг ямар их хувь зохиол бэ? Пушкины гайхамшигт үлгэрүүд сэтгэлд дотно, ойлгомжтой байв. Хэд дахин уншихад л цээжилчихнэ. Орондоо хэвтэхдээ унтталаа л нүдээ аньчхаад амандаа шивнэдэг сэн. Заримдаа хөтөч цэргүүдэд түүний үлгэрээс ярьж өгөхөд тэд инээлдэж, зөөлөн хараал тавина. Сидоров толгойг минь илээд:

	— Үнэхээр сонин юм, тийм ээ? Бурхан минь... гэж аяархан хэлнэ.

	Сэтгэл өөдрөг явах болсны маань эзэд мэдчихэв.

	— Номоос салахаа больж, өөдгүй новш чинь. Халуун тогоо цэвэрлэхгүй дөрөв хонолоо. Чамайг нэг нүдээд өгье гэж хараал тавин гурилын гулууз шүүрэн авахад нь

	— Гурилын гулууз уу?

	 

	Хар сэтгэлдээ муу санаж

	Хөгшин илбэчин... 

	 

	хэмээн шүлэг уншиж өөрийгөө хамгаална. Хатагтайг би улам бүр тоож үзэх болов. Тэрээр эсгүүрчний шаазан шиг авгайтай зүйрлэх хүн биш үнэхээр сонин ном уншина. Номыг нь эргүүлж өгөхдөө миний гунигтай байхыг ажаад хүүхэн:

	— Чамд их таалагдаа шив! Чи Пушкины тухай дуулсан уу? гэлээ.

	Би нэг сэтгүүлээс найрагчийн тухай сонссон ч, энэ хатагтайгаар өөрөөр нь яриулахын тулд үгүй хэмээн хариулав. Пушкины амьдрал, нас нөгчсөн тухай нь яриад, хаврын нарлаг өдөр шиг мишээсээр,

	— Хүүхэнд дурлана гэдэг ямар аюултайг мэдэв үү? гэж асууж билээ.

	Урьд нь уншсан номуудаас би энэ нь үнэхээр аюултай ч бас сайхан болохыг мэдэх юм.

	— Аюултай ч бүгд л сэтгэлтэй болцгоодог шүү дээ! Хүүхнүүд ч үүнээс болж багагүй зовдог биз дээ... Тэрээр сормуусныхаа цаанаас дүрлийн ширтсэнээ,

	— Аа тийм үү? Чи ч үүнийг ойлгодог байх нь ээ. Тэгвэл үүнийг бүү мартаарай л гэж хүсмээр байна! хэмээн сургамжлав.

	Тэрээр ямар шүлэг над таалагдсаныг асуухад, би гараа алдлан цээжээрээ уншиж эхлэв. Хүүхэн намайг дув дуугүй анхааралтай сонсон сууснаа, босож явав.

	— Хонгор минь, чи сурах хэрэгтэй. Би энэ талаар бодож үзнэ ээ. Танай эзэд чинь чиний садны хүмүүс үү? гэж бодлогошрон асууна.

	— Тийм ээ гэж хариулбал,

	— Ээ! гэж намайг зэмлэх аятай дуу алдав.

	Хатагтай над сийлбэртэй алтан эмжээртэй, улаан савхин хавтастай «Беранжегийн дуулал» хэмээх сайхан ном өглөө. Энэ номд гашуун зовлон, хөл алдам наргиан наадмыг хачирхалтайяа холбон өгүүлсэн нь намайг галзууруулах шахсан юм. Хөгшин гуйлгачны:

	 

	Хорт улаан өт чамд би саад болоо юу? 

	Хорлонт энэ амьтныг няц гишгээч! 

	Хайрлах юу бил ээ! Няцлаач түргэн! 

	Эрдэм номд намайг юунд сургасангүй вэ? 

	Эрэмгий чадлаа харуулах юм сан.

	Энгүүн муу өт чинь шоргоолж болох сон! 

	Энэрэлт ах дүүгээ тэврэн, амар үхэх сэн. 

	Өтөлж буй гуйлгачин би

	Өшөөгөө хүнээс авахыг уриалнам!

	 

	гэсэн үгийг уншихад, дотор хүйт оргих мэт болно. Харин «Уйлж буй эр нөхрийн» тухай уншаад элгээ хөштөл инээж билээ.

	«Беранжегийн дууллаас»

	 

	Хөгжилдөн амьдрахын арга ухааныг 

	Хөөрхий борчууд мэддэг юм

	 

	гэсэн үгийг би сайн тогтоосон юм. Беранже, дүрсгүйтэж элдэв хурц шог үг яриагаар хүмүүсийг гайхуулах хүслийг минь улам дэврээнэ. Түүний шүлгийг цээжилчхээд ажлын чөлөөгөөр гал тогоонд очин, хөтөч цэргүүдэд уншиж өгдөг байв. Нэг удаа:

	 

	Арван долоон настай бүсгүйд 

	Аяа, юу ч өмссөн гэрэлтэнэ...

	 

	гэж уншихад цэргүүд хүүхний тухай ой гутам балиар юм ярьсанд би гомдсондоо Ермохиныг хоолны саваар толгой дундуур нь татаад авч билээ. Ингээд Сидоров болон бусад хөтөч нь намайг түүний болхи бүдүүн гараас салган авснаас хойш би офицеруудын гал тогоогоор гүйхээ больж билээ. Гадаа зугаалахыг над зөвшөөрөхгүй. Тэгээд ч ажил их болохоор зугаалах ч зав гарахгүй. Гэр, хашааны хог шороо цэвэрлэн, элдэв юманд зарлага болж гүйхийн зэрэгцээгээр, өргөн өргөн банзанд гөлөнгөр хадаж, зураг наан, бас эзний барилгын ажлын орлого зарлагыг хуулж, гэрээний ажилчдын тооцоог шалгадаг болов. Эзэн өөрөө шөнө дөл болтол машин шиг л чөлөөгүй ажиллана.

	Тэр үед яармагийн сангийн байр байшинг худалдаачид эзэмших болж, ийш тийш яаруу сандруу зөөн байрлуулж байв. Эзэн минь мухлаг засварлах, шинээр барих гэрээ хийх, «усны хамгаалалт дахин өөрчлөх, дээвэр дээр цонх гаргах» гэх мэтийн зураг төсөл зохиоход би түүнийг нь хорин таван рубль хийсэн дугтуйн хамт аваад, уран барилгач өвгөн рүү гүйнэ. Хөгшин мөнгийг аваад «зураг эхтэйгээ тохирч байна. Ажлыг хянаж байна, Имярек» хэмээн гарын үсэг зурна. Тэрээр зургийн эхийг үзээгүй, өвчтэй, гэрээс гардаггүй учир мэдээж ажлыг хянах ч боломжгүй ажээ.

	Би яармагийн манаач, бас хэд хэдэн чухал хүмүүст хээл хахууль аваачин өгөөд, тэднээс эзний хэлдгээр «хууль бус юм хийх зөвшөөрлийн бичиг» авчирна. Ингэснээр эздийг айлд зочлохоор явахад нь довжоон дээр хүлээн угтах эрхтэй болов. Тэд шөнө дунд өнгөрсөн хойно эргэж ирэх тул довжоо эсвэл овоолгоотой гуалин дээр хэдэн цаг хүлээн суухад, нөгөөх хатагтайн онгорхой цонхоор хөгжилтэй яриа, дуу хөгжим сонстоно. Хөшиг, тавиастай олон цэцгийн цаанаас цэгц цэмцгэр офицерууд хөлхөлдөн, пагдгар хошууч бөмбөлзөн үзэгдэнэ. Хатагтай энгийн хувцаслачхаад, хөвөлзөн алхлах нь гоо үзэмж төгс харагдах билээ.

	Би түүнийг дотроо Марго хатан гэж нэрлэдэг байв. Цонхоор харан, «Франц романуудад гардаг хамгийн хөгжилтэй амьдрал гэгч л энэ байхдаа» гэж бодно. Цэцгэн дээгүүр эргэлдэх зөгий адил Марго хатныг олон эр хүн тойрон байхыг хараад түүнийг харамнах сэтгэл төрж, гунигтай болдог билээ. Духандаа сэлмийн ортой, ухархайдаа шигдчих шахсан хөнхөр нүдтэй нэг өндөр дүнсгэр офицер хааяа ирнэ. Түүнийг үргэлж авч явдаг хийлээ гарган тоглоход, бүхий л гудамжны айл амьтан цугларч, эзэд маань ч гэртээ байвал цонхоо онгойлгон сонсгодог билээ. Үнэхээр чадамгай хөгжимдөх учир цөм учиргүй магтана. Ер нь сүмийн ахлах дьякаас өөр хүнийг ингэж шагшин гайхдаг байсан болов уу даа. Ямар ч л гэсэн тэд хөгжмөөс загасны өөхтэй бялуунд л илүү.

	Заримдаа энэ офицер гараараа духаа барин, хүнгэнэсэн бүдэг дуугаар шүлэг уншин, дуулахад амьсгаа нь хачин давчидна. Нэг өдөр цонхон доор нь охинтой нь тоглож байхад Марго хатан түүнийг дуулаач хэмээн гуйсанд хэсэг дургүйцсэнээ,

	 

	Гоо үзэмж дуу хэрэгтэй

	Гоо үзэмжид дуу хэрэггүй! 

	 

	гэж тов тодхон хэлсэн нь надад тун ч таалагдаж, офицерыг өрөвдөв. Хатагтай өрөөндөө ганцаар төгөлдөр хуур тоглож суухыг нь харахад таатай. Хөгжим сэтгэлийг минь мансууруулан, чийдэнгийн шар гэрэлд хүүхний гоолиг бие цогц, ихэмсэг төрх, төгөлдөр хуурын товчлуур дээгүүр шувуу шиг жирэлзэн өнгөрөх цагаан гарыг цонхны цаанаас ширтэнэ.

	Түүнийг харан, уйтгартай аяыг сонсож суухдаа хаа нэг газар их эрдэнэсийн сан нээгээд, хүүхэнд өгвөл тэрээр баян болно доо гэж дэмийрэн бодно. Хэрэв Скобелевын оронд байсан бол би туркчүүдэд дайн зарлаж, төлбөр аваад хотын хамгийн үзэсгэлэнт газар хэвгийд байшин барьж түүнд бэлэглэх сэн. Тэгвэл хатагтай элдвээр хэлэгдэж байдаг энэ байр, энэ гудамжнаас яваад өгнө.

	Манай хөршүүд, зарц нар, ялангуяа эзэд маань жөтөөрхөж, түүнийг эсгүүрчний хүүхний адил элдэв муугаар хэлэх боловч, их л болгоомжлон аяархан, ийш тийш хяламхийн. Хананд нь Годунов, Алексей, Их Петр хаадаас түүний өвөг дээдэст шагнал болгосон жуух бичгүүд өлгөөстэй байдгаас ч тэр үү, хатагтай эрх мэдэлтэй хүний бэлэвсэн авгай хэмээн айдаг ч байж болох юм. Тэр шагналын нь тухай үргэлж хуучны судар уншиж явдаг боловсролтой эр болох Тюряев ярьсан билээ. Эсвэл бариулд нь чулуу шигтгэсэн ташуураараа зодчихож магадгүй ч гэж айдаг юм бил үү. Урьд нь нэг том түшмэлийг ташуураараа дэлсчихсэн юм гэдэг.

	Гэвч чимээгүй шивнэлдэх нь чанга ярихаас дээрдэх юмгүй. Хатагтай ийнхүү үзэн ядсан хүмүүсийн хүрээлэлд амьдарч буй нь надад ойлгомжгүй санагдаж, бас сэтгэлийг зовооно. Викторушка, шөнө дунд болсон хойно гэр рүүгээ буцаж яваад, Марго хатны унтлагын өрөөний цонхоор харвал хүүхэн дан цамцтай суучихсан, хошууч дэргэд нь өвдөг дээрээ сөгдөн, хөлийн нь хумсыг авч, хөлийг нь далайн хөвөнгөөр арчиж байв гэж яривал, эмгэн хараал тавин нулимж, залуу эзэгтэй царай нь улайчихсан:

	— Виктор, пөөх ямар ичих нүүргүй амьтан гээч вэ? Энэ чинь ямар өөдгүй амьтад вэ? гэж хяхтнан дуугарна. Харин эзнийг инээмсэглэсээр дуугүй байхад нь ашгүйдээ гэж баярлаж байв. Гэвч хэрүүл маргаанд оролцчих вий дээ хэмээн айлаа. Эх, охин хоёр дуу тавин, хатагтай яаж сууж, хошууч яаж сөхрөн сууж байсныг дахин дахин шалгаахад нь Виктор улам л давсална.

	— Нүүр нь ув улаан болчихсон, хэлээ унжуулчихсан... хошууч хатагтайн хумсыг авсанд, миний хувьд гайхах юм байсангүй. Харин түүний хэлээ гаргасан тухайд Виктор ичихгүй худал хэлсэн мэт санагдсанд:

	— Хэрэв тийм л муухай юм бол, чи юунд цонхоор нь харсан юм. Ямар жаахан хүүхэд биш дээ... гэж хэлээд загнуулж билээ. Тэдний харааж загнасанд би гомдсон ч үгүй. Харин доошоо гүйж буугаад хатагтайн өмнө хошуучийн адил өвдөг сөхрөн:

	— «Та энэ байрнаасаа яваач!» гэж гуймаар бодогдов. Миний мэддэгээс өөр амьдрал, өөр бодол санаатай хүмүүс байдгийг ойлгосноос хойш энэ байр, түүнд амьдардаг хүмүүс улам жигшил зэвүүцэл төрүүлэх болов. Энэ байшин хов живийн торонд хүлэгдэн, нэг нэгийнхээ тухай байдаг муухайгаар нь хэлнэ. Хорооны хар лам болох өвчтэй ядарсан амьтныг архичин, завхай эр гэлцэнэ. Офицер, тэдний хатагтай нар ч миний эздийн яриагаар бол нүгэл хилэнцдээ баригдсан улс ажээ. Эмэгтэйчүүдийн тухай цэргүүдийн нэг л хэвийн яриа сэтгэлд эвгүй санагдана. Ялангуяа хүмүүсийн тухай эздийн юу ярьдгийг сайн мэддэг болохоор тэднийг улам ч жигших бөлгөө. Хүний өө сэвийг эрэх нь эздийн маань үнэ хөлсгүй зугаа цэнгэл байв. Тэд ойр хавийнхаа хүмүүсийг тарчлаан зовоож зугаагаа гарган, өөрсдөө ариун журмыг сахиж хэцүү бэрх амьдарч байдагтаа өширхөнө.

	Марго хатны тухай элдвээр ярихад нь дотор минь хачин болж, хов хөөцөлдөгчдийг үзэн ядах үзэл намайг эзэмдэнэ. Бүгдийг уурлуулж, дүрсгүйтэх хүслэн оргилон, өөрийгөө, өрөөл бусдыг ч өрөвдөн харамсах сэтгэл намайг шаналгана. Энэ харамсах сэтгэл маань үзэн ядахаас ч хүнд байдаг билээ. Би түүний талаар тэднээс илүү мэдэх бөгөөд миний мэдэж байгааг тэд мэдээд авах вий гэхээс айна.

	Баяраар эздийг үдшийн мөргөлд явсан хойно тэр хүүхэн дээр ирэхэд, намайг унтлагын өрөөнд дуудан оруулаад алтан торгоор бүрсэн сандалд суулгавал охин миний өвөр дээр гардаг билээ. Хүүхэн өргөн орон дээр энэ өрөөний бүхий л тавилгын адил өнгөтэй алтлаг шар хөнжлөөр хучин хацраараа хоёр гараа дэрлэн хэвтэхэд сүлжсэн хар гэзэг нь борхон мөрөн дээгүүр нь унжин заримдаа шал шүргэн алдана. Намайг уншсан номынхоо тухай ярихад тэрээр зөөлөн харцаар ширтэн

	— Үгүй ер! хэмээн үл мэдэг инээмсэглэн хэлнэ. Сайхан инээмсэглэх нь хүртэл над хатан хааны өрөвчхөн инээмсэглэлтэй адил санагдана. Түүний энхрийлсэн дууг сонсоход үргэлж «Би бүх хүмүүсээс хавьгүй илүү, ариун шударга, бас тэдгээрийн хэн нь ч над хэрэггүйг мэднэ» гэж нэг л зүйлийг яриад байх шиг бодогдоно. Заримдаа толины өмнө жижигхэн сандал дээр суучихсан, үсээ самнаж байхад нь нагац ээж шиг маань өтгөн, урт үстэй болохоор тэр нь өвдөг, сандлын нь түшлэг дээр унжин, бараг шаланд шүргэнэ. Миний дэргэд цээживч, оймсоо өмсөнө. Түүний нүцгэн биеийг харахад ичмээр бус, харин бахархах сэтгэл төрнө. Түүнээс үргэлж цэцгийн үнэр анхилж байдаг нь хүмүүсийн элдэв муухай бодлоос өөрийг нь хамгаалах мэт. Би эрүүл чийрэг, бяр чадалтай байсан болохоор, эр эм хүмүүсийн харьцааны нууцыг муугүй мэддэг байлаа. Харин хүмүүс энэ нууцын тухай тавласан байдалтай хэрцгий муухайгаар ярих тул түүнийг эрэгтэй хүнд тэврүүлснээр, эсвэл түүний биед эзэн шиг нь ичгүүргүй зоригтой гар хүрэх тийм эр бий гэдгийг төсөөлөхөд ч хэцүү байв. Түр зуурын самуун дурлалд үл автан, баяр баясгалангийн дээдийг авчрах тийм дурлалыг л эрхэмлэх хүүхэн хэмээн бодно...

	Харин нэг үдэш зочдын нь өрөөнд орвол унтлагын өрөөнд хөшигний цаанаас миний сэтгэл зүрхийг эзэмдсэн хатагтай инээхэд эрэгтэй хүн:

	— Хүлээ л дээ... Бурхан минь! Итгэх арга алга... гэх нь сонстов.

	Явах нь дээр хэмээн бодовч, би зогссоор л байв. Тэгтэл

	— Хэн бэ? Аа, чи юу? Ор... гэсэн түүний дуу гарав.

	Унтлагын өрөөнд олон цэцгийн үнэр анхилан, цонхны нь хөшгийг хаачихсан учир гэрэлгүй бүгчим байв. Хатагтай эрүүгээ хүртэл хуччихсан, дэргэд нь нөгөө хийлч офицер дан цамцтай цээжээ ярчихсан сууж байхад баруун мөрнөөс мээмэнд нь хүртэл урт сорви үдшийн бүрийд ч тодхон улайран харагдана. Түүний үс нь сэгсийж, уйтгартай сорви болсон нүүрэнд нь инээмсэглэл тодорчээ. Офицерын инээхийг анх харахад хачин харагдав. Тэр хүүхнийхэрхүү том нүдээрээ хатагтайг ширтэх нь, түүний гоо сайхныг анх удаа ажиглаж байгаа мэт.

	— Энэ бол миний найз гэж Марго хатныг хэлэхэд, бид хоёрын хэнд нь ярьж буйг би ойлгосонгүй.

	— Чи юунаас айгаа вэ? Нааш ир! гэхэд нь түүний дуу алсаас юм шиг сонстоно. Намайг дөхөж очвол, хүзүүнээс минь нүцгэн халуун гараараа тэврэн

	— Том болохоороо чи ч жаргана. За яв даа! гэлээ.

	Би авчирсан номоо тавьж, өөрийг аваад гарахдаа нойрноосоо сэрээгүй юм шиг байв. Миний хатан бусад хүүхний адил хүнд хайртай болж чадах юм гэдгийг би огт боддоггүй байлаа. Офицер ч ингэж бодох шалтаг өгөөгүй юм. Түүний гэнэт гайхаж хоцорсон хүүхдийнх шиг харц, өнгө зүс орсон царайг нь би сэтгэлдээ бодсоор. Тэр эр хатагтайд дурлалгүй ч яах вэ дээ. Түүнийг хайрлахгүй ч байх аргагүй юм. Хүүхэн ч хийл хөгжим сайхан тоглож, уран гоё шүлэг уншдаг энэ эрд хайраа өгч болно шүү дээ...

	Гэвч ийнхүү бүхнийг тайлбарлан, сэтгэлээ тайтгаруулахыг оролдовч, Марго хатны талаарх төсөөлөл минь тэр болгон үнэн зөв биш, юм болгон тийм сайн сайхнаар байдаггүй нь тодорхой боллоо. Зүрх минь шимшрэн, хэдэн өдөр уруу царайлан өнгөрөв.

	...Нэг удаа баахан бодлогогүй дүрсгүйтсэнийг хатагтай мэдэж, ном авахаар ирэхэд минь:

	— Чи ч бас яггүй дүрсгүй нөхөр байх нь ээ. Би чамайг ийм гэж бодсонгүй шүү... хэмээн ширүүн хэлэв.

	Би ч тэссэнгүй, түүний тухай элдэв муухай үг сонсож суухад, над хэчнээн хүнд, эвгүй байдгийг ярилаа. Мөрөн дээр гараа тавьж өөдөөс минь харж суугаад анхааралтайяа сонссоноо, намайг аяархан түлхээд:

	— За боль, үүний чинь би хэдий нь мэднэ. Ойлгов уу, Мэднэ! гэж инээн хэлэв. Тэгснээ хоёр гараас минь бариад,

	— Ийм өөдгүй яриаг анхаарахгүй л байвал чамд сайн сан! Харин чи гараа муу угаадаг юм байна... гэж аядуухан өгүүлэв. Сүүлчийнхийг нь ч хатагтай дэмий хэлсэн юм. Зэс сав суулга, шал, бас хүүхдийн даавуу угаадаг сан бол түүний гар минийхээс дээргүй л байх сан.

	— Амьдарч чаддаг хүмүүст атаархаж, хорсоцгоох, чадахгүй бол үзэн ядах юм гээд хүүхэн намайг тэвэрч бие рүүгээ татсанаа, инээмсэглэн ширтэнэ.

	— Чи над хайртай юу?

	— Тийм ээ.

	— Их хайртай юу?

	— Тийм ээ.

	— Яаж хайрладаг юм бэ?

	— Мэдэхгүй.

	— Баярлалаа, чи сайн хүү байна. Намайг хайрладаг хүмүүст би дуртай байдаг юм. Хатагтай дахиад юм хэлэх гэснээ инээмсэглэн санаа алдаж, миний гарыг барин удтал суув.

	— Чи боломж гарвал дандаа ирж бай... Ирж байгаарай...

	Би ч энэ завшааныг ашиглан түүнээс сайн зүйл их сурсан даа. Үдшийн хоолны дараа эздийгээ унтахаар хэвтэхэд нь доош бууж, хатагтайг гэртээ байвал цаг шахам, заримдаа илүү ч ярилцаж сууна. Анхилуун үсэндээ хавчаар ягаан хуруугаараа шалмаг гэгч нь хийн,

	— Орос ном уншиж, Орос орныхоо амьдралыг мэдэх хэрэгтэй гэж сургана. Оросын зохиолчдыг тоочин нэрлэж,

	— Тогтоогоорой! гэнэ.

	Заримдаа бодлогоширч:

	— Чи сурах л хэрэгтэй. Би хөөцөлдөхөө мартаад байх юм. Бурхан минь... гэж харамссан байдалтай өгүүлнэ.

	Хэсэг сууснаа шинэ ном аваад буцахад, дотор минь цэв цэвэрхэн болсон мэт санагдана. Аксаковын «Гэр бүлийн хүмүүс», «Ойд» хэмээх оросын алдарт найраглал, гайхамшигт «Анчны тэмдэглэл», Гребенка, Соллогуб нарын хэд хэдэн боть, бас Веневитинов, Одоевский, Тютчевийн шүлгийг уншив. Эдгээр ном сэтгэл дотрыг минь ядуу зүдүү, гаслант амьдралын хог шорооноос цэвэрлэн, сайн ном гэж юу болох, над ямар хэрэгтэйг нь ойлгох боллоо. Тэрхүү номуудыг уншаад, энэ дэлхий дээр ганцаар биш, тиймээс ч газардахгүй гэдгээ мэдэж, улам ч итгэлтэй болов.

	Нагац ээжийг ирэхэд нь Марго хатны тухай ярихад, тэрээр хамрын тамхиа амтархан үнэрлэснээ:

	— За сайн хэрэг! Сайн хүмүүс ч олон шүү дээ. Гагцхүү эрвэл л олно доо! гэж итгэлтэй ярина. Нэг удаа тэрээр:

	— Тэр хүүхэн дээр чинь очиж, чиний төлөө талархсанаа хэлдэг юм бил үү? гэв.

	— Үгүй, хэрэггүй.

	— За, хэрэггүй бол яах вэ... Бурхан минь, мянган жил амьдарсан ч би дуртай л байх сан. Сайхан шүү!

	Миний суралцах талаар Марго хатан хөөцөлдөж чадсангүй.

	Гурван тэнгэр бурхны баяраар над золгүй явдал тохиолдож, арай л амиа алдчихсангүй. Баярын өмнөхөн зовхи маань аймаар хавдаж, харж чадахгүй болсонд эзэд, би ч тэр сохрох нь хэмээн айв. Намайг эх баригч эмч Генрих Родзевич дээр аваачсанд, тэрээр зовхийг минь дотроос нь хагалж, би хэдэн өдөр боолттой нүдтэй, тун ч уйтгарлан өнгөрөөв. Баярын өмнөхөн боолтыг маань авч босгосонд саяхан булшнаас өндийж ирсэн юм шиг л байв. Хараагүй болохоос өөр аймшигт юм үгүй биз. Энэ зүйрлэшгүй зовлон нь хүнээс эх дэлхийн нь аравны есийг аваад явчих шиг болно. Баяраар өвчтэй болохоор ажлаас чөлөөлөгдөн, гал тогоогоор хэсвэл, хөтөч цэргүүд Тюфяеваас бусад нь согтуу байлаа. Ермохин Сидоровыг түлээгээр цохичихсонд тэр нь пинд ухаангүй ойчиж, Ермохин айж жалга уруу зугтжээ.

	Сидоровыг алчихжээ гэж хашаагаар нэг сэтгэл түгшин ярилцана. Хүмүүс довжооны дэргэд бөөгнөрөн гал тогооноос пинд ордог замд босговч дээр хөндөлдөн ойчсон цэргийг дуугүй ширтэцгээнэ. Цагдаа дуудъя хэмээн шивнэлдэвч хэн ч явсангүй. Цөмөөр цэргийн биед хүрэхээс айцгаана. Хөх ягаан палааж өмссөн, мөрөн дээрээ цагаан алчуур тавьсан угаалгачин хүүхэн Наталья Козловская хүмүүсийг ууртайяа түлхэлсээр, пинд орж ирээд цэргийн дэргэд өвдөг сөхрөн сууснаа:

	— Тэнэгүүд ээ, амьд байна! Ус өгөөч... гэж чанга хэлэхэд нь,

	— Бусдын хэрэгт юунд оролцоо вэ. Боль! хэмээн ятгацгаана. Хүүхэн,

	— Ус гэж байна шүү дээ! хэмээн хашхираад, шинэ палаажныхаа хормойг нь дээш сөхөн, дотуур бошинзоо дэвсэн цэргийн цус болсон толгойг өвдөг дээрээ тавихад нь цугларагсад зэвүүцэж айсан байдалтай харцгаав. Харанхуйд дугуй цагаан царайт хүүхний нүүрэнд нулимс гүйлгэнэж, гялалзан байхыг хараад, би ус авчирч өгвөл Сидоровын толгой уруу хий гэлээ.

	— Намайг битгий усалчхаарай. Би айлд зочлохоор яваа юм... Цэрэг ухаан орж, манарсан нүдээр харснаа ёолов.

	— Өргөөрэй гээд Наталья суганаас нь гараа тэнийлгэн барьж, шинэ хувцсаа муухай болгочихгүйг хичээнэ. Бид хоёр түүнийг гал тогоонд оруулан, орон дээр нь хэвтүүлээд нүүрийг нь нойтон алчуураар арчив. Тэгээд угаалгачин явахдаа:

	— Алчуураа норгоод толгой дээр нь тавь. Би яваад нөгөө тэнэгийг нь олоод ирье. Архинаас болж цөллөгт явах нь дутаа юм байлгүй гэв. Муухай болсон бошинзоо тайлж булан руу шидчихээд, үнгэгдсэн палаажаа нямбай гэгч нь зассанаа яваад өглөө. Сидоров татвалзан зогьсоход түүний толгойноос нүцгэн хөлий минь өлмий дээр хар хүрэн цус дуслах нь над эвгүй байсан ч, би хөлөө татаж авахыг зүрхэлсэнгүй.

	Байшингийн довжоо, хаалгыг нялх хус модоор чимж, шон бүрд агч, улиангарын шинэ тайрсан мөчир зоож, гудамж тэр аяараа ногоорон, юм бүхэн залуужсан мэт баярын өнгө оржээ. Өглөөнөөс л хаврын энэ баяр удаан айлчлан, энэ мөчөөс хойш амьдрал гэрэл гэгээтэй, ариун шударга болно доо гэсэн бодол намайг эзэмдэв.

	Цэргийн дотор нь муухайрч, архи, сонгинын бүгчим үнэр тасалгаа дүүрнэ. Хүмүүс цонхонд нүүрээ наан, алгаараа хамраа даран өнгөлзөхөд нь навчийсан хамартай эв хавгүй өргөн нүүр, далбагар чих нь бүдэг бадаг харагдана.

	Цэрэг эр,

	— Яагаад энэ бил ээ? Ойчив уу? Ермохин ингэв үү? Үгүй ер мөн «сайн» нөхөр байх нь гэж гүвтнэнэ. Тэгснээ ханиалган,

	— Охин дүү минь, дүү минь... хэмээн уйлж үглэнэ.

	Шал норчихсон, өмхий ханхлуулсаар хөл дээрээ боссоноо, бүдчин орон дээр пад хийтэл ойчив. Дараа нь нүдээ аймаар эргэлдүүлэн,

	— Бүр алчхаж л дээ гэхэд нь, инээд алдсанд тэрээр:

	— Хэн инээгээд байгаа юм? Намайг бүрмөсөн алчхаад байхад чи яагаад инээгээ вэ? хэмээн хэлээд дүйнгэ харцаар ширтэнэ. Намайг хоёр гараараа түлхлэн:

	— Эхний хугацаа төлөгч Илья, хоёр дахь нь морьтой Егорий, харин гурав дахь нь над руу бүү ойртоорой! Чоно минь... зайл, чи гэж бувтнахад нь би 

	— Битгий тэнэглээд бай! гэв.

	Сидоров ухаангүй уурсан хашхичиж, хөлөөрөө хавьчин цохино,

	— Намайг алчхаад байхад, харин чи... Гэнэт намайг муухай улцгар хүнд гараараа нүд рүү минь дэлсээд авахад нь би дуу тавин, нүдээ нээх чадалгүй гүйж гарвал, Наталья Ермохиныг хөтөлчихсөн ирж явснаа

	— Яваарай мал минь! гэж хашхична. Намайг барьж яваад,

	— Чи яагаа вэ? гэв.

	— Зодоод байна...

	— Зодоод ий? гэж гайхсанаа Ермохиныг угзчин:

	— За чөтгөр минь, бурхандаа баярлавал таарна даа гэв.

	Би пинд нүдээ усаар угаагаад үүд рүү харвал хоёр цэрэг эвлэрэн, тэврэлдэж уйлцгаана. Тэгснээ хоёулаа Натальяг тэврэхэд нь хүүхэн гарыг нь цохилон:

	— Муу нохой! Наад савраа тат. Би та нартай завхайрдаг нь биш. Эзэгтэй нар чинь байхгүй дээр дугжирцгаа. За түргэл! Тэгэхгүй бол та нарт л муу юм болох вий! хэмээн зандачна.

	Угаалгачин хүүхэн тэр хоёрыг нэгийг нь шал, нөгөөг нь орон дээр бага хүүхэд шиг хэвтүүлээд, хурхирч эхэлмэгц нь гарч ирээд:

	— Гоёлоо өмсчихсөн атал балиартуулж гүйцлээ. Тэр чамайг цохисон уу? Мөн тэнэг эрээ! Архи ийм хортой эд дээ хүү минь битгий уугаарай...

	Дараа нь хоёулаа мухлагийн хаалганы дэргэд суугаад, би түүнээс согтуу эрчүүдээс яагаад айдаггүйг нь асуувал:

	— Би эрүүлээс нь ч айдаггүй, энийг харав уу? гээд зангидсан улаан нударга үзүүлэв. Миний талийгаач нөхөр их уудаг байлаа. Согтчихлоор нь би хөл, гарыг нь хүлчихнэ. Сэрвэл нь өмдийг нь тайлж байгаад, битгий уу, эхнэр чинь чиний зугаа болохоос архи биш гээд л бургасаар эцтэлээ сайн шавхуурдахад дараа нь ч номхорно доо... Би түүнийг сонсоод, бурхныг ч хүртэл мэхэлдэг Ева хүүхний тухай саналаа.

	— Та ч хүчтэй юм даа! гэхэд минь Наталья санаа алдан, 

	— Эм хүнд эр хүнээс илүү чадал хэрэгтэй. Хоёр хүний хүчтэй байсан бол ч... Бурхан тэнгэр биднийг даанч харж үзсэнгүй л дээ! Эр улс бол тэнцвэр муутай амьтан гэж санаа алдан өгүүлэв. Хүүхэн гараа том хөхөн дээрээ тавиад, хашаа налан хог чулуу дүүрсэн далан ширтэн ярихад царай нь тайван, уурласан шинж үгүй ажээ. Түүний ухаалаг яриаг чагнасаар хэчнээн ч удсаныг бүү мэд, гэнэт харвал далангийн цаад үзүүрт эзэнтэн авгайгаа сугадчихсан тайван, хээвнэг алхлах нь индиан эр тахиа, эм тахиа хоёр шиг үзэгдэнэ. Тэр бид хоёрыг ширтэн, ямар нэг юм ярилцана. Би гүйж очоод их хаалгыг онгойлговол эзэн шатаар өгсөнгөө:

	— Угаалгачин хүүхнүүдтэй наалддаг болоо юу? Нөгөө доод байрны авхайн эелдэг харьцахыг сурсных уу? хэмээн ёжтойёо асуув. Энэ нь үнэхээр гэнэт хүний яриа санагдсанд миний хор хөдөлсөн ч үгүй. Харин эзэн жуумалзан

	— Яах вэ, болдог л нас... гэх нь гомдмоор санагдлаа. Маргааш өглөө нь пингээс түлээ авахдаа хаалганд нь муур ороход зориулж гаргасан нүхний дэргэд мөнгөний хоосон түрийвч байхыг олов. Түүнийг Сидоровын гарт олонтой үзсэн болохоор тэр доор нь аваачиж өгвөл, доторхыг нь хуруугаар тэмтэчсэнээ:

	— Мөнгийг нь яачихаа вэ? Гучин рубль байсан юм. Алив аваад ир! гэлээ.

	Тэрээр толгойдоо алчуур боож зангидсан, эцэнхий шар царайтай юм, хавдар болсон нүдээ анивчин намайг хоосон түрийвч олсон гэхэд үл итгэнэ. Түдэлгүй Ермохин ирээд над руу толгойгоороо дохин:

	— Мань эр л авч дээ. Эзэнд нь аваачиж өг! Цэрэг цэргийнхээ юмыг юунд хулгайлах вэ дээ! хэмээн ятгахад нь түүний үгнээс өөрөө л хулгайлчхаад над руу чихэх гэж пинд хоосон түрийвчийг нь хаячхаж гэдгийг ойлгов.

	— Та бүү худал ярь, өөрөө авчхаад! гэж өөдөөс нь хашхирвал түүний маанагдуу нүүрэнд нь уур хорсол тодрон, эргэлдэн:

	— Батлаадах л даа хэмээн орилно. Би юугаар батлах вэ дээ? Ермохин хашхичин намайг пингээс чирч гаргахад, Сидоров хашхичсаар дагав. Хүмүүс цонхоор толгойгоо шоволзуулан, Марго хатны ээж тамхиа уугиулан ширтэнэ. Би ч хатны нүдэн дээр эвгүй юманд орсноо ойлгон, шалдаа буув. Хоёр цэрэг миний гараас барин, эзэд минь бие биеэ дэмжин, тэдний гомдлыг сонсоно. Эзэгтэй:

	— Мэдээж, энэ нөхөр л аваа биз. Өчигдрөөс хойш угаалгачин хүүхэнтэй юм болоод л байсан юм. Тэр хүүхнээс зүгээр юм яаж салгах вэ. Лав, мөнгөтэй байж... хэмээн итгэлтэй ярихад нь Ермохин

	— Тэгэлгүй яах вэ! гэж дуу тавина. Хөл доор минь шал хөдлөх шиг болж, хорсож бачимдсандаа эзэгтэй рүү хашхичсанд, намайг сайн зодож билээ.

	Гэвч зодуулсандаа бус, харин миний тухай Марго хатан юу бодож байгаа бол? Яаж түүний өмнө өөрийгөө зөвтгөдөг бил ээ? гэхээс сэтгэл өвдөв. Энэ үед над үнэхээр хэцүү байв. Харин аз болж, цэргүүд уг явдлыг гудамж, хашаагаар нэг тараачихсаныг угаалгачин хүүхэн сонсжээ. Орой нь дээвэр дээр хэвтэж байвал доороос:

	— Яалаа гэж би дуугүй өнгөрөх юм! дэмий, хонгор минь зайл. Зайл гэж байна шүү дээ. Үгүй бол би ноёнтонд айлдана. Тэр чамд заагаад өгөх байлгүй хэмээн Наталья Козловскаягийн хашхичих нь сонсогдлоо. Энэ маргаан над хамаатайг би доор нь ойлгов. Хүүхэн манай довжооны дэргэд хашхичихад дуу нь улам тод, дийлсэн янзтай сонсогдоно.

	— Чи өчигдөр над хэчнээн мөнгө үзүүллээ? Хаанаас түүнийг авсан юм. Хэл! Сидоров

	— Ермохин минь дээ, ай-яа гэх гунигтай дууг сонсоод, би хахаж цацталаа баярлав.

	— Тэгээд юунд гэмгүй хүүхдийг гүтгэж зодуулна вэ? Доошоо гүйж буугаад баярласандаа бүжиглэн, хүүхний гарыг талархан үнсмээр санагдав. Гэтэл цонхоор бололтой манай эзэгтэй:

	— Тэрийг чинь хэрэлдлээ гэж зодсон юм. Харин чамаас бусад нь хулгайч гэж бодоогүй биз! Өөдгүй амьтан хэмээн хашхирав.

	— Хатагтай минь, та л харин өөрөө өөдгүй амьтан. Ёстой үхэр байна даа. Би энэ хэрүүлийг хөгжим аятай сонсоход гомдол, бас Натальяд талархаж баярласны бүлээн нулимс зүрх зүсэн, арайхийн уйлчихгүйг хичээнэ. Дараа нь эзэн дээвэр дээр гарч ирээд, дэргэд минь нуруу модон дээр суун үсийг минь илэв.

	— Пешков, хүү минь чи нэг л азгүй байна даа. Намайг эргэж нүүрээ буруулбал тэрээр мөн л үргэлжлүүлэн:

	— Гэлээ ч чи хамаагүй хэрэлддэг нөхөр юм гэж хэлэхэд нь би:

	— Хөл дээрээ босохлоор би танайхаас явна хэмээн аяархан хариулав.

	Эзэн тамхилан хэсэг дуугүй сууснаа папиросынхоо галыг ширтэн:

	— Өөрөө л мэд! Чи ямар жаахан хүүхэд биш, яавал дээр вэ, өөрөө шийд... гэж аяархан өгүүлэв.

	Би тэндээс явлаа. Дөрөв хоноод явахдаа эзнийг урьдын адил өрөвдсөөр л байв. Марго хатагтайтай салах ёс гүйцэтгэхийг хэчнээн хүссэн ч, очих зүрх хүрсэнгүй. Үнэндээ ч түүнийг дуудах болов уу гэж бодоод хүлээзнэсэн юм. Охинтой нь салах ёс гүйцэтгэхдээ:

	— Ээждээ их баярласныг минь дамжуулаарай. Маш их баярласан шүү! Мэдэв үү? гэж гуйхад минь тэр:

	— Дамжуулна. За, маргааш болтол баяртай гээд өхөөрдөм хөөрхөн инээмсэглэж билээ.

	Түүнтэй би хориод жилийн дараа цагдаагийн даргатай суучихсан байхад нь тааралдсан юм...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	БНМАУ. АБЯ-ны Сурах бичиг, сэтгүүлийн нэгдсэн редакцын газар.

	Улаанбаатар 46. Их сургуулийн гудамж № 3. 

	 

	Д. Сүхбаатарын нэрэмжит Улсын хэвлэлийн комбинатад хэвлэв.

	Д. Сүхбаатарын талбай 6.

Ариун нэр чинь амьдралын минь цаг мөч бүрд надтай хамт байх болно (Орч.)

